
Føreord




Mennesket sin planmessige nyttiggjering av dei mineralske råstoffa, er eit verkeleg gamalt fenomen i denne landsdelen. Oldfunn viser at der allereide i steinalderen gjekk føre seg ei noko nær fabrikkmessig framstilling av reiskap og våpen på ein holme ute i havet, vest for Bømlo, der råstoffet var å finna i form av ein finkorna, seig grønstein.



I ei nyss (1957) utgraven nausttuft på Bjelland (der dokken på Aker Kværner er i dag - 2003) finn ein spor etter jernframstilling, mest truleg med formål å dekkja trongen for naglar til skipsbyggingsindustrien på den tid. Råstoffet var vel ein myrmalm. 



På bakgrunn av dette er A/S Stordø Kisgruber sin femti års soge i berghandteringa for lite å rekna.



Det er likevel ikkje så mange att her i dag, som sjølv kan hugsa dei fyrste år av selskapet si soge, og tida er då inne til å resymera soga, i korte trekk. Herbrand Lavik har gjort dette arbeidet på basis av oppteikningar internt i verksemda, og ved hjelp av spesielle medarbeidarar. Me håpar at jubileumsboka vert til glede for dei som på nokon måte er knytt til firmaet, og at ho vil gjera sitt til auka forståing av verksemda som del av samfunnet. 



Litlabø, april 1957





Ånen B. Bøe






STORD FRÅ GAMAL TIL NY TID



Rektor Severin Eskeland






«Stord, ja - det er vel på Sunnmøre, det?» - eller «- i Nordland ein stad?»



Ein må ikkje verta altfor ovandotten om ein får slike spørsmål, - det har hendt meg mang ein gong i Oslo, og andre stader på Austlandet, og spørsmålet kan ha kome frå folk som ein skulde venta visste betre. Det er det at Noregs-geografien er eit vanskeleg fag, og øyane våre so mange at det skal noko til å plasera deim rett på kartet, jamvel om øy-namnet er vel kjent, soleis som tilfellet er med Stord. Gullhjelmen til Håkon den gode lyser i minnet hjå alle nordmenn, og hjå mange i grannelandi våre, frå eit stykke i lesebøkene; det heiter «Slaget på Stord». Det kan ein takka stilkunsten til Snorre Sturlason for, og versekunsten til Øyvind Skaldespille; det var han som dikta det storfelte minnekvadet «Håkonarmål», som Snorre bygde si slagskildring på. Islendingane møter alle namn frå den gamle soga på heimebane. Dei veit jamvel 
kvar
 Stord ligg; sju «gamle norske» mil søranfor Bergen, og ei mil nordanfor Moster, eit anna øynamn som dei kanskje har endå kjærare enn Stord, etter di dei fleste gjæve islendingar veit seg i ætt med Toralv Mostraskjegg, ein av deim som rømde til Island for «ovveldet» til Harald Hårfagre, - han hadde stort fylgje frå bygdelagi herikring: båtlag etter båtlag med utflyttarar, og jamt av det gjævaste folket.

I dansketidi, og heilt fram til 1870-åri, skreiv embetsmennene jamnast Stordøen. Dei trudde vel at namnet kom av at øya er stor. Og det må ein vel segja ho er. I Hordaland er det berre Osterøy som er større, og 11 andre øyar i landet. Dei gamle sa at Stordøyi er 3 miler lang og 1,5 mil brei på det breiaste, og 7 mil «rundtom». Og det svarar nok tolleg bra, når ein reknar med «gamle» mil. Flatemålet skal vera 234,69 kvadratkilometer på sjølve øyi, og 318,6 kvadratkilometer når ein tek med alle dei øyar, holmar og skjer som høyrer med til dei to heradi, Stord og Fitjar.  På Stord herad fell det 143,83 kvadratkilometer. Av det er 6,19 vatn og tjørnar, 9,13 dyrkande jord, 6,43 dyrka mark og 37,26 produktiv skog (= 26 %).


















Kva namnet Stord kjem av eller tyder, har dei lærde lenge vore i tvil om. Sume har meint at det - om ikkje fullt «so gamalt som alle haugar», so måtte det då visst vera frå ei tid då eit «urfolk» rådde grunnen her, eit «uarisk» folkeferd, med eit mål som ingen skyldskap har med vårt. Det er ikkje so få øynamn som vart skufla ned i same sekken. Men no vert dei henta fram att, det eine etter det andre, og i ljoset frå ny gransking syner det seg at voksteren i målet vårt har gjort namni ukjennelege; eller det gåtefulle kan liggja i gamal sed og skikk og tru som har glide inn i skuggen for lenge sidan, so det no skal sers gløggsyn til å få auga på det rette grunnlaget for namnet. Eit forvitneleg døme på det siste har me i namnet på ei mindre øy som administrativt har høyrt saman med Stordøy (fyrst i Vågs skipreide, sidan i Fitjar herad), og for ein del gjer det enno (1957). Øyi heiter Selbjørnen, og namnet var ei gåte for alle, til dess prof. Magnus Olsen kom med si tolking: Opphavleg heitte øyi Hundo eller Hundi. Det tyder fangststad, og den tydinga har mange øyar på desse kantar; det er eldgamle namn, som fortel noko om ein samanheng i næringslivet, frå den grå forntid til i dag. Men ordet fall saman med namnet på hunden, og det var eit dyr som ingen måtte nemna med sitt rette namn når han var på sjøen, elles fekk han ei vanlukke, og i det minste ingen fisk. Difor dikta dei namnet om i eit bilet-ord: hunden vart til sal-bjørn, dvs. bjørnen i salen eller huset. Serleg i kyststroki finn me mange slike «tabu»-ord frå gamal tid. 



Noko ord som har samanheng med øynamnet Stord, eller kastar ljos yver det, har me knapt no, i vårt mål. Men islendingane har ordet ei storþ (þ er th), om ung og saftrik skog, eller «råved» med eit anna ord, og dei har det frå gamalnorsk. Der finn me det skrive på same måten som øynamnet Storþ, som eit vanleg hokjønnsord med «sterk» bøygning. Liksom andre stadnamn var det jamt bruka med preposisjonen å eller i føre, og sjølve stadnamnet kom då i «dativ»: å (i) Storþinni. Denne forma har vorte avstytt og avslakka til Storen, som er den vanlege taleformi i dag, og stundom vert skrivi Storden. Endingi fell saman med endingi i sterkbøygde hankjønnsord (garden, hesten), og difor kjennest Storden no som eit hankjønnsord, og har dei bruk for pronomen i staden for namnet, so vert det han, i kvardagstale. Ein svensk granskar har nyleg (dette vart skrive i 1957) ettervist at samnamnet stord, med meiningi ungskog, enno finst i svenske bygdemål (og i gamle danske lovtekstar), meir eller mindre omlaga. So tydingi skulle no vonleg vera fastlegi, å kalla.



Frå tydingi: saftrik ungskog, er vegen til friskt og frodig voksterliv so stutt og grei, at ein godt kan bruka desse ordi til tolking av Stord-namnet. Og det vert då ein karakteristikk som høver likso godt i dag som i gamal tid, då likevel best på den sida av øyi som vender inn til lands, eller det som no heiter Stord herad og prestegjeld. Det er skilt frå Fitjar herad og prestegjeld med ein fjellgard som går nokolunde midt etter øyi, og stig stegvis frå høgder på nokre hundrad meter i sørvest, til høgder på opp til 700 meter, og einskilde toppar som ris endå høgre til vêrs, i noraust; Stovegolvsfjellet er 703 meter, Kattnakken 721 meter, og Midhamarsåto 749 meter yver havet. Fjellgarden livar godt mot havvinden frå vest, men lufti har rikeleg med råme (fukt), og vintrane er milde, jordi for ein stor part laga anten av gamal sjøbotn, eller av smuldra esjeberg (skiferfjell). Vêrlag og jordkynd hjelpest såleis åt med å leggja grunnlaget for eit voksterliv som søkjer sin like, både i mangfelt rikdom og i drivande kraft.



Ein gong har vestanvinden susa i stor skog i Fitjar med; det ser ein på stuvar og stomnar, i myr og moldtak. Men no har han fritt laup til fjells, yver lyng og lågvaksen brake (eine), og lauvtrei som står til livd attmed husi. Av gamal fureskog finst det berre ein liten krull som ber det stolte namnet Kongsskog, truleg frå den tid då hovudgarden Fitjar var kongsgard, i Harald og Håkon sine dagar. Harald Hårfagre tok nok denne garden frå ei ætt som stod han imot, - Fitjungssønene er nemnde i eddakvædet Håvamål (frå det niande hundreåret, trur dei) til døme på kor utrygg lagnaden var for menneskja, når han soleis kan føra ei ættt som denne frå vyrdnad og velstand, til tiggarstaven.



































Heile Sunnhordland merkjer seg ut med skiftande natur og næringsliv, og ikkje minst Stord-øyno, med sine to ulike herad. Frå toppen av Stovegolvsfjellet eller Midhamarsåto, har du liksom heile Noreg for augo, «Noreg i eit nataskal». Då tek du med alt som høyrer til, av øyar og holmar og skjer, heilt til havs. Berre på Fitjar er det like mange «som det er dagar i eit år», sa dei gamle. Amund Helland gjev opp eit mindre tal, 173, i «Norges land og folk XLI», men Per Tang har kome til eit større tal i «Norsk Allkunebok», - han segjer 398, då medrekna sjølve Stord-øyno, som Fitjar herad deler med Stord herad. Stord herad skal ha 40-50, bygde og ubygde til saman. Ei bilferd på 1 ½ time etter Stord-Fitjar-vegen gjev nye utsyn, og nye naturbilete alt i eino. Når endane på denne vegen vert skøytte saman, må det verta ein turistveg av rang. Det står berre fire km att, men i den stubben ligg Uføro, og det namnet segjer noko om korleis det er å koma fram med bilveg. Det er der høgfjellet stuper ned i Langenuen, der skipsleidi går, med Tysnes på hi sida. På ei hylle i bratta ovanfor ligg Svartavatnet; derifrå går elvi i røyrgate ned til Bortveit-strandi, og i eit murhus der står maskinane som mel kraft åt kisgruvone på Litlabø sidan 1922. Kraftlina er 14 km lang. Sidan 1917 har Stord herad hatt eit verk med Ravatnet, og seinare Tysevatnet til kraftkjeldor; desse to vatni ligg på fjellet nokolunde midt på øyi. Eit lite, privat kraftverk ved Frugardstemmo (ved Leirvik) var i gang alt i 1910. No er Stord herad medeigar i Sunnhordland kraftlag, liksom hine herada her ute, og får kraft frå Blåfalli, med tilskot frå eigne verk. 



Ein stordabue - so heiter ein som bur på Stord, til skilnad frå fitjarbuane eller fitjabygdarane - tykkjer gjerne at det er for «skòle» i Fitjar; dvs. for vindbert og snautt. Men han ser sakte at naturen har sin sjarm her òg. Eit solarglad som frå Osterneset eller Rymbsvarden ser han ingen stad make til på hi sida av fjellet, utan han står på ein av dei høgste toppane, og tenkjer han på all den velsigning med fisk som strøymer gjenom sundi, med laksen til konge, og på heile «underverdi» i havet, med hummar og krabbe og anna etande, so kan han verta freista til å ovunda sitt gode grannefolk i vest. Men so kjem han i hug skogen, og då kan dei ha hitt, for han, anten det so er for auga eller for tonn.



Det er to ting han må ha, stordabuen, skal han trivast, det er sjå for augo og «skog i ryggen». Det siste i dobbel meining. Sjøen gjev nok sitt til levemåten, den òg, for dei fleste, anten det so er med fiske eller med «sigling». Men i so måte kjem han ikkje opp mot skogen; den har vore den beste stød for folket i Stord herad, attåt sjølve jordi, so langt tilbake i tidi som me kan sjå. Det kan nok vera at sume skogeigarar har fare heller hardt fram med øksi, serleg i seinare tid, etter at både levemåte og skattar sette større og større krav til setlaboki - å ja, ein kan vel segja i dei fem siste hundradåri. 



Frå midten av 1400-talet til midten av 1700-talet, vart det hard pågang etter tømmer, av utanlandske handelsmenn og spekulantar.  Dei kom og henta tømmeret på eigne farty, og bytte det ut i tobakk, sukker og andre kolonialvaror, korn og klede, og allslags fabrikkvaror som var på den tid. Fyrst var det engelskmenn og hollendingar som dreiv denne trafikken, men so kom skottane i fleirtal, og dreiv handelen i det store. Frå samlestader i den ytre leidi henta dei hummar, og frå den indre trelast, i beinveges bytehandel med bygdefolket, endå om styresmaktene gong etter gong freista å skjerpa inn serretten for byborgarane til all samhandel med utlendingane. Det vart skipa tollstasjon, fyrst ved Eldøysundet, der som A/S Stord og Stord Verft no held til; seinare vart han flytta til Leirvik.



I 1520-åri kom vass-sagene i bruk. På Stord var det om ikkje so lenge fire sovorne sager, millom deim ei årgangssag på ein stad som heitte Fuglesalt, og som høyrde til garden Valvatna, nedmed vågen som skjer seg inn frå Bømmelen. Det var so viktig at vågen, og lendet derikring, fekk namn etter verksemdi, og heiter Sagvåg den dag i dag. No kunde dei laga skurdlast av ymse slag og dimensjonar. Det gjorde sitt til at prisen på skogsvyrket steig, og freista bøndene til å hogga ned til mindre og mindre mål. På Vikaflæ (Leirvik hamn) trengdest skipi om lasteplass. Om denne tidi og trafikken, har me enno minne i slike namn som Skotaberje og Skotafluo. Ei minning om den livfulle samferdsli millom Sunnhordland og Skottland, har me i den gamle segni at skottane sende senggrautambrar til konor av si ætt som var inngifte i bygdene her, når dei låg på barnseng, og grauten var rykande varm då han kom fram. Visst er det at denne skottehandelen har sett farge på livet her i bygdene, i mange måtar; ein kan berre nemna ein sovoren ting som at skottane hadde hjulrokken med seg. Det vart grése millom furor med slike mål som dei hadde i den tid dei fekk stå i fred, til dess dei var fullt utvaksne. Korleis trei då kunde verta, får me ein tanke om når me kjem inn i Ådlandsstovo på Sunnhordlandstunet (Leirvik), og ser på veggene der. Dei er av uskore tømmer, 50-60 cm breie i kvart omfar, og berre klinkande al!












Var lett avsetnad, og stigande pris, ei freisting for stordabuen til å ta med altfor hard hand på skogen i skottehandelen si tid, so kom større krav til levemåten, og stigande skattar, seinare og tvinga bøndene til å klora etter skillingen der det var skillings von, og det var då skogen som laut blø, fyrst og sist. Inkje under at det minka med stortre i skogane, på dei fleste gardane.



Men slik nerk var det i storþi - for å bruka det gamalnorske ordet med si gamle meining - at skogen har halde sitt gamle rom ned gjennom tidene til i dag. Og sidan skogeigarane tok til å planta inn gran og lerk, som no sår seg sjølv, tek det so mykje stuttare tid til å fylla ut dei skardi som øksi gjer i skogen; for dei veks so mykje snøggare enn fura. Men elles veks fura òg godt på Stord. Årsskot på ein halv meter på ungforor er ikje noko sersyn, og trei vert både høge og rake. Ein må undrast når ein går langsmed strendene ein vårdag, eller etter ein bilveg med lasteplassar for tømmer, - ein ser ikkje make til digert tømmer på Austlandet.



På alle rabbar og rindar på heimebøen råder lauvskogen romet åleine. Men der som det ikkje er bygt og dyrka, der dekkjer fureskogen lendet frå fjøra til fjell. Og bøane, eller den dyrka marki, ligg langsmed strendene, med nokre få undantak: Ovanfor eit langt skogkledt åsdrag som heiter Hundsryggen - namnet høver til skapet - ligg dei eit samanband av blakke bøar millom fureskogen ovanfor og fureskogen nedanfor. Dei heiter Fjellgardane, eit noko kravstort namn for eit lende som ikkje lyfter seg høgre enn 150 meter yver havet; dei skil seg ikkje frå «Sjogardane» (nedanfor Hundsryggen) i livsvilkår, anna kan henda med noko skrinnare jord. So har me Vatna-kverven i øvste enden av Ådlandsvatnet, og Dalsgrendi, attmed Storavatnet. Til den høyrer Litlabø og Nysæter, gruvegardane.



Kor gamal busetnaden er på Stord, er det ingen som veit. Men at det har ferdast folk her alt i steinaldeen, viser funn frå so spreidde gardar som Rommetveit (på eigedomen til lærarskulen), Høyland og Borkjeland. Like mykje, eller noko meir, er funne frå bronsealderen.Og frå den tidi skal dei vera, dei «røysane» som det er so fullt av langsmed leidi; berre på det stutte stykket mellom Leirvik og lærarskulen er det 6-8 røysar, d.e. svære steindungar som har vore røysa opp yver gjæve manns lik, kan henda mannsalder etter mannsalder. Dei kan tyda på at det har vore fast busetnad på Stord då, men dei peikar ikkje ut gardane, for skikken var den at dei skulde leggja opp røysane langsmed farleidi, so farande folk kunne sjå gravstadane, og minnast fagnamennene som låg der, segjer eit gamalt vers, og dei fleste røysane ligg ytst på nesi. På, eller attmed garden låg derimot gravhaugane frå jarnalderen, som enno er synlege sume stader, både på sjølve stordalandet og på Huglo. 



To tufter etter langskipsnaust gjev oss eit hugsviv um at her har vore framtak i folket på Stord i gamal tid. Båe er lette å sjå, dei ligg der med murar og lunnar i opne dagen, ei med Rommetveit-sjøen, på strandi til lærarskulen, og ei på Bjelland. Den siste vart vel oppmælt og nøgje granska av fagfolk i vinter som var, for ho høyrer med til området som no vert lagt ut til byggjetuft for Stord Verft. Naustet har vore 5,5 meter breitt og 25-30 meter langt, innanstokks. Ved inngangen fann dei vister etter eldstad, og attmed den brot av kjøreld frå sein folkevandringstid, seinast ei 500 år e.Kr.

Dette er den eldste nausttufti som dei veit om. Frå den, og til nausttufti på Rommetveit, er det berre ein god times ror, og er dei nokolunde jamgamle, kan det tyda på at Storden alt i den tid har vore eit trafikksentrum, som han er det no. Eit skriftleg dokument frå retteleg gamal tid fann dei i ei steinbryggja på Nordhuglo for ein 40 år sidan (om lag 1917): ein runestein med innskrift som professor Magnus Olsen les soleis. Eg gudinda som ikkje kan skadast av gand (d.e. trolldom). Ein mann med ei slik sambinding av lærdom og flogvit som sermerkjer Magnus Olsen, kan finna mykje ut om «åndslivet» i dei dagar då denne lina vart rita inn i steinen. 



Her må ha vore fast busetnad alt i bronsealderen, og truleg ikkje lite folk etter måten. Nokre tal er det ikkje verdt å gissa på. Men når det lid so langt fram som ut i folkevandringstidi, då kan ein gissa nokso visst på gard-talet. For det var det same som det er no, nær på. Ei onnor sak er det at gardane har vore skifte i fleire og fleire - og mindre og mindre - bruk.



























I spennet frå folkevandringstid og til vikingtidi er dei opptekne og namnfeste, dei gardane som endar på -land. Av deim har me tre i Nordbygdo (alle i Fjellgardane) og fire i Utbygdo. Fire av deim har eit trenamn til førelekk: fura, ask, bjørk, hatl. «Land»-gardane har i si tid vore utskilde og bygde frå eit hovudbol, då det vart for trongt der, eller sjølvstendehugen hjå ungdomen vart sterkare. Kvar hovudboli på Stord har vori, er ikkje godt å vita for visst. Her er ikkje noko -vin eller -heim-namn, som fortel om høg alder. Eg gissar på at desse gardane er eldst, rekna nordanfrå: Agdestein, Lunde og/eller Tyso, Vatna og Dale. Gardar som Ådland, Bjelland, Høyland, Langeland, Hornaland, Stua og Litlabø kjem i andre rekkja, når det spørst om alder. Der var skogagardar som voks i verd etter kvart det auka på med spurlag etter tømmer. Her hadde det vel sitt å segja at Bjørgvin vart by, og stod i stendig vokster. Då det lid so langt fram som ut i det 13. hundradåret, veit me at folk med ættarsete på Stord var millom hus- og grunneigarane i byen. Smørsallmenning og andre Smørs-namn i Bergen, minner om det. Den norske adelsetti ól menn som høyrde til dei fremste i landet på 1300- og 1400-talet, baronar og riksstyrarar, og Vatna var setegarden deira. Derifrå la ætti under seg mange gardar på Stord, og mykje vidare. Her kan det høva å nemna at Litlabø og Nysæter høyrde med til «Smørsgodset». Frå Smørs-ætti kom dei, gjenom giftarmål, yver til Orm-ætti. Denne adelsætti har truleg sitt opphav i den Orm kongsbror som er so kjend frå borgarkrigen mellom Magnus Erlingsson, frenden hans, og Sverre «prest». Ætti nådde si høgd på 1500-talet. Det ser ut til at nokre av dei fremste var med millom dei stormennene som gjerne vilde setja makt imot danskeveldet. Ein av deim vart hengd for di han vart dømd medskuldig i opprørsånd, og det segjer visst noko at Esge Bilde, på Bergenhus, talde ifrå å gjera son hans til lagmann, for di han hadde «almuens hørelse». Ormane òg hadde Vatna til setegard. Frå Ormane kom garden og godset, atter gjenom giftarmål, yver til den danske atelsætti Orning, som fostra to admiralar på 1600-talet, son etter far. Dei var visst harde halsar i sjøkrigen. Men allvisst den siste, Bernt Orning, har fått vondt ettermæle millom bygdefolket: han låg stendigt i krangel, med styresmaktene, då visst tollstellet, for å sleppa undan sine lovlege skyldnader, og med bøndene, for å herja til seg meir og meir jordegods. Endå han var adelsmann, hadde han helst liten framgang med det. Men ein gong fekk han då likevel sin vilje: det var då han søkte til kongen om å få tvinga igjenom eit makeskifte millom prestegarden på Nedre Ådland, der kyrkja stod (og endå står), med ein av sine gardar. Tyso, ein fjordungs veg nordanfor, med veglaust lende imillom som det då var: ein høg og brei skogvaksen ås. Tyso har då vore prestegard sidan 1648. Men Nedre Ådland fekk namn etter eigarane, og heiter enno Orninggård i matrikulen, dvs. det som er att av garden, mykje er fråselt, og har vore sjølveigande bruk med eige namn; ikkje so lite av Orninggård vert no rekna til Leirvik, som i den tid var ein plass under garden Høyland. Det høvde fulla godt for admiralen å eiga ned til sjøs. Men det var mor hans som kom til å bu der nede, og sidan enkja hans, og etter deim vart garden der kalla Frugård, og det namnet er enno i bruk.



I Bernt Ording si tid, var sagbruket i Sagvåg ei god inntektskjelde. I slutten av det 18. hundradåret er det oppgjeve at ho skar 5000 bord for året, og det var meir enn nokor onnor sag på Stord skar. Det segjer seg sjølv at Orning låg i krangel om sagi òg, med sagmeisteren og med medeigarar. Men enkja hans, Sidsele Juel, selde sagbruket, til liks med mange gardar. Det var smått med økonomien hjå «storfolket» her på den tid.



Det jordgodset som hadde høyrt under adelen, vart fyrst oppkjøpt av pengemenn som var byborgarar eller embetsmenn. ein kan til dømes ta Øvre Litlabø. I Ornings tid var brukarane «ugedagstjenere til Vatnøe», dvs. bygslarar under Vatna. Men Sidsele Juel selde garden til arvingane etter Carl Rosenmeyer, som hadde kjøpt andre gardar av henne, før her på Stord. Denne Rosenmeyer var borgar og handelsmann i København. Han lånte bort pengar, både til kongen og adelsfolk, mot pant i jordeigedomar i Noreg. Kring året 1700 sel so arvingane hans Litlabø til ein som stundom skriv seg Lars Nysæter, og stundom Lars Litlabø, og truleg er brukar eller bygslar på desse gardane. Frå den tid var garden i bondeeige, sjølveigande. Plent likeins har det gått med grannegarden Nysæter, han har havt dei same eigarane, til og med denne Lars. 



Mange av gardane på Stord var kyrkje- eller klostergods, serleg åtte klosteret på Halsnøy mange og gode gardar. Det er berre nokre få gardar på Stord som har vore sjølveigande so lenge som me kan vita noko om deim. Nedre Litlabø har vel ein gong høyrt saman med Øvre Litlabø - namnet Litlabø er dativ form av Litlibør, d.e. den litle garden, og eg tenkjer meg at båe gardane er bygde ut frå eit hovudbol, truleg på Dale. Men det fyrste me finn noko om Nedre Litlabø, då var det under Halsnøy Kloster. Klostergodset vart selt, og det året vart det gjeve kongeskøyte på garden (verdsett til ½ laup og ein hud i «skyld») til Mass Hansson, for 157 riksdalar. Denne Mass Hansson var gift med ei gjente frå Nysæter; dei har visst vore bondefolk, og sidan har garden vore i bondeeige. 











S
oleis med gard etter gard, anna at sume gardar kan ha vore noko lenger i embetsmanns eige: under futen Iver Knudsen, presten Andres Brose, eller kva dei no heiter, desse jordherjarane. Det er berre ei ætt som sit att med jord etter desse embetsmennene, og det er Hagerupsætti, som har namn etter biskop Eiler Hagerup. Enkja etter han fekk skøyte på Orninggård i 1802, etter at garden, sidan orningane si tid hadde vore i eiga til sorenskrivarar og kansellirådar og prestar, eller under ein spekulant som adelsmannen Montagne de Lillienschiold, som eg kjem til å nemna i ein annan samanheng.



I slutten av 1700-talet kan me rekna at so godt som all jord på Stord var i bondeeiga. Og bøndene stod seg jamtyver bra, i minsto so mykje at dei «svarer sin skat», som det heiter om dei fleste i matrikulen frå året 1723. Buskapen på gardane er stor i tal, men avdråtten liten etter måten, for di vinterfornaden er ring, og sumarbeitet for snautt til å gjeva fullt vederlag for vintersveltingi. So det kom vel med at bøndene hadde skogen til stønad. Folket voks jamt, og heller fort i tal, som på dei fleste andre stader i kystbygdene her vest. Ei talrekkje for eit tidsspenn på 200 år kan vera forvitneleg:



I 1665	372 menneske

I 1769	837 menneske

I 1801	949 menneske

I 1825	1197 menneske

I 1845	1483 menneske

I 1865	1794 menneske



Til om lag år 1900 fylgjest Stord og Fitjar noko so nær i folkevoksteren, då soleis at Fitjar ligg føre i 1900, med 45 menneske (2380 til 2335). Men so snur det, og Stord tek førespranget, i 1910 med 2943 mot 2504, i 1930 med 4057 mot 2833, i 1946 med 5030, mot 3036. 



Den sterke folkevoksteren på 1900-talet (dette vart skrive våren 1957) kjem av voksteren i bergverksdrift og industri, eller har samanheng med denne voksteren. For bergverksdrifti sitt vedkomande vil det segja verksemdi under leiing av A/S Stordø Kisgruber, som vart skipa i 1907. 



Bergverksdrifti var ikkje ny på Stord då. Vil ein rekna kalkbryting, og kalkbrenning med, må ein nok sjå langt tilbake, heilt til den tid då munkebussen gjekk i kalktrafikk millom Halsnøy og Bjørgvin. Ved skiftet frå det 18. til det 19. hundradåret og frametter, var det fleire kalkbrot og kalkomnar, eller limomnar som dei gjerne sa, med gamalnorske ordet lim for kalk: på Huglo, Storøyno (like nordom Huglo) (Storsøy) og på Vikanes, og denne verksemdi kom vel med for husmenn og lauskarar, og for bønder med. Når ein ser på alle dei husmannsplassar som det enno finst tufter eller namn etter mest på kvar gard, og tenkjer på kva dei hadde å områ seg med på desse små plassi, der dei gjerne, på ei skrapa vis, fødde kvar si ko og eit par smolog (sauer), og jamvel det berre med stønad av lyng og «mork», det vil segja skav og ris, so skjønar ein korleis husmannen måtte vera om seg, for å livberga seg og sine. Og her kom nokre skilling for dagen, frå kolbrenning, vel med. 



Ei tid, i fyrstningi av 1700-talet, hadde det vore teikn til stordrift i marmorbrotet på Vikanes. Det var Montagne de Lillienschiold som dreiv då.



I året 1707 «forundte» kongen, Fredrik IV, «Oberstleutnant, Os Elskelig Montagne Lillienschiold, udi Vort Rige Norge, Søndhords Lehns Fogderi, at ingen anden paa tolv Miile derfra (d.e. frå Mosterhamn) med Steenbruds Optagelse hannem skulde prejudicere med videre». Han fekk tollfridom dei fyrste seks åri, og sidan vart tollfridomen lengd. I løyvet var medteke «Teglbrænderi og Pottemagerarbeide item Tobaks-Manufaktur». Det var no ikkje måte på alt det denne prosjektmakaren fann på, og mangt og mykje sette han i verk òg, og la under seg mange gardar, både på Stord og vida kringum i Sunnhordland. Marmorblokkene førde han til hovudgarden sin, Handaland i Fjelberg, der han saga dei til på marmorsaga si, før han sende det ferdige og fine marmoret til København. Der hadde kongen fått forkjøpsrett. Lillienschiold sette til både det han sjølv åtte, og den store arven han hadde fått med kona, og døydde som raka fant i 1725. Men sonen, hoffjunker Lillienschiold, og seinare arvingar, heldt fram med drifti av nokre marmorbrot, soleis det på Vikanes, og kongen, Kristian VI, hadde bruk for alt dei kunde skipa ut, for han bygde slottet Rosenberg, i åri 1731 - 1745. I 1750 stoppa drifti. Men ho vart oppteki i 1775 på Moster, og visst på Vikanes med, av W. Christie, Finnås-presten P.H. Heiberg o.fl., og gjekk då til 1822. 









K
or mange mann det var som hadde arbeid i marmorbrotet på Vikanes, det veit eg ikkje. Men i ein «Betænkning» til kongen skriv bergamtsskrivar Heiberg, i 1740, at kvar av dei sju marmorverki som var i drift då, trong ein arbeidsstyrke på 30 - 50 «gemene» mann, omfram dei meir eller mindre overordna som han reknar opp, i alt sju.



Dei «meinige» var vel helst folk frå bygdi,og kan henda «austmenn» frå Telemark, Hallingdal og Valdres. For dei søkte mykje vestetter på arbeid, då og til yver midten av det 19. hundradåret dei tok det arbeid dei fekk, og var kjende for å vera djerve og dugande arbeidskarar. Ein plass under Vikanes ber enno namnet Limbuvikjo, til minning om denne verksemdi ved marmorbrotet, eller kan henda om tidlegare kalkbrenning. 



I Ølve, og på Varaldsøy, hadde det vore kisgruvor i gang i lange tider, før nokon fann på å setja i gang slik verksemd her på våre kantar. Men då dei hadde lært å nytta svovelkis, jamvel om han ikkje inneheldt kopar, vart det leiting etter «skjerp» både her og der, og drift vart sett i gang i 1860-åri, og dei fyrste åri på 1870-talet, på Nysæter og på Øvre Litlabø, i Gullberg ved Leirvik, ved Tveitavatnet på Huglo, i Hellands- og Raudlandsmarki i Fitjar osfr. (og så frametter).

Ingen stad vart verksemdi varig, so nær som på gardane attmed Storavatnet på Stord. På dei andre stadane er det berre merke etter den drifti som ein gong var. I Fitjar vart ho no sers stuttvarig; ho rakk visst ikkje ut yver åra 1871- 1877, med fire mann, under ein oppsynsmann. Men skjerpet kosta 200 riksdalar til grunneigarane, og dertil ein 2,5 km lang veg ned til utskipingsplassen Kuarvåg, - det var den fyrste rudde vegen i Fitjar, og utskiparen og vegbyggjaren, ein «søring», måtte halda kjerror til transporten; slike køyredoningar var ukjende på Fitjar på den tid. 



I 1865 selde sakførarane Olsen og Heidenreich, og proprietær Hagerup, alle buande på Leirvik, nokre skjerp på Nysæter, til ingeniør Bruun. Gullberg Grubeselskab dreiv på Gullberg - det eksproprierte nokre utmarksstykkje der i 1867.



Det var tvo bønder som fann det fyrste skjerpet på Nysæter, Gotskalk Fosse og Tørres Dale. Den fyrste veit eg ikkje noko um. Han selde snart sin lut til K. Jebsen i Bergen, for 3000 kronor. Men den andre minnest eg. Han åtte hovudbruket på Dale, var ein evnerik og tiltøk mann, og var vel vyrd i bygdi. Han vart med i selskapet «Det Bergenske Grubeselskab», og var mellom anna som ein dokter for «gruveslusken». Dei har enno medisinveska og blodtakar-øksi hans på Dale. Han døydde i sine beste år, på slutten av 1880-åri.



Eg trur det var mest Tørres Dale å takka at det gjekk så fjerre godt millom bygdefolk og «gruveslusk» som det gjorde, for det var visse vanskar i vegen, til dømes når det galdt kommunale rettar og byrder.



Etter hans tid gjekk gruvone på Nysæter og Litlabø frå eigar til eigar, til me kjem fram til 1900-talet, og med det til rasjonell stordrift i gruvone under A/S Stordø Kisgruber.














































STORDØ KISGRUBER






HISTORISK OVERSIKT





Ei femti år gamal vurdering






I 1906 sende den belgiske finansmannen H. Fasting, frå Antwerpen, ein bergverkskunnig konsulent til Stord, for å få ei vurdering av kisførekomstane, og kor store sjansane kunne vera for å kunna ta opp ei lønsam drift av desse.  Konsulenten var bergingeniør Chr. A. Münster, direktør for Bossmo gruve, som Fasting òg var interessert i. 



Ingeniør Münster var månad etter månad på Stord, ein levande interessert, og ikkje minst temperamentsfull mann. Han sende i 1906 ein lang og omfattande rapport som det er vel verd å følgja, og dels òg å kommentera - ikkje berre av di han har slik fagleg interesse, og av di han er så illustrerande i den måten han skildrar den tida ein lever i, men òg fordi han var så levande og personleg.



Han byrjar sin Bericht med å fortelja om Stord:



«Stordø er ei øy, 250 km² stor, som ligg om lag 60 km sør for Bergen, og 100 km nord for Stavanger. Den nordlegaste delen av øya er for det meste fjell, medan den sørlegaste delen, der gruvene ligg, er flatare og meir småkupert. Gruvene ligg gunstig til rundt eit vann, Storevatn, som ligg 10,7 m over havflata. Storevatn ligg i ei naturskjønt strøk. Eik, lind, nøttetre (hassel) og andre treslag som er sjeldne i Noreg, gjev staden et nesten sydlandsk preg. Det er også atskillig furuskog. Vegetasjonen er yppig, sjølv om jordsmonnet er svært tynt.»



No er det ikkje det tynne jordlaget Stord kan takka grøderikdomen som er her for. Det er tvertom steinen under. Sørenden av Stord er nesten berre glimmerskifer, det gavmilde steinslaget som følgjer nordsida av Hardangerfjorden innover stripevis, og som her og der, på gode livdeplassar, får ein rik og livleg vegetasjon til å spruta, så å seia ende ut av grjotet.



Sjølve dei kreftene som forma Hardangerfjorden, følgde spalta mellom den blaute glimmerskiferen og hardsteinen, og grov der det var lettast. Frå Bømlahuk og inn til Samlen er karakterskilnaden mellom fjordens sørlege og nordlege strender ofte nok påfallande. Hard og ugjestmild ligg sørsida, tynt busett, med sure olderkjerr og gretne brakjebelte mellom hoggfjell og veldige sva, av-solte lange veker om vinteren, og lange timar om dagen, under fjellmassiva på over tusen meter. 

Men strendene i nord ligg og bakar seg i sol, og byr fram idyll på idyll. Nokre stader skulle ein tru at ein hadde drege ein dags flytur mot sør, i staden for ein halv times rotur over fjorden mot nord, så stor er skilnaden.



I skarpt avgrensa koloniar gror dei i ein frodig vase på nordsida, eik og bøk, lind og barlind, hyld og hegg. Vill-eføy heng som ein fin dekor langsmed stupa, midsommarnatta kjem dufta av kaprifol drivande mot deg, frå skar og kløft. Og midvinters kan du sjå kristtorna gløda stilt mellom furuskogen.



Og endå er det ikkje berre med grøderikdom at glimmerskiferen er gavmild. I den same stripa bur òg Vestlandets største førekomstar av svovelkis. I punkteringar på kartet kan du følgja skiferstripa innover av kisgruvene, nedlagte, under drift, under prøvedrift eller ventande på bearbeiding. Som mandlar i ei svær kakeskorpe ligg dei langsmed nordsida av fjordens breie opning, frå Bømlo ytst, over Stord, Ølve, Varaldsøy. Berre heilt inne, ved Mælen gruver, dukkar det opp ein einsleg mandel på sørsida av fjorden. Og langt den største og rikaste mandelen i rekkja, det er gruva rundt Storevatn på Stord.



Lat oss sjå litt meir på kva Münsters Gründerbericht har å fortelja om Stord anno 1907.          

   











 
                             


KOMMUNALE TILHØVE   




«Den vesle landsbyen Lervik har berre nokre få hundre innbyggjarar, men han er ein kjært sommaroppholdsstad for byfolka frå Bergen og Haugesund.... I Lervik er det 32 dampskipsanløp i veka, og lokalbåtane går fleire gonger om dagen derifrå til Bergen, ei reis på 4-5-6 timar..... Frå Kvernvik, senteret i gruvedistriktet ved Storevatn, går ein 5,5 km lang vei til Lervik. Veien er nokså krokut, men elles god. Det er òg ein 8-9 km lang veg frå Lervik til Sagvåg, der det òg er mange dampskipsanløp. Men det er vesentleg små lokaldampskip. Difor kjem nok persontrafikken til å gå over Lervik, mens det for godstransport til gruva vil vera gunstig å bruka Sagvåg. I Lervik er det postkontor, telegraf og rikstelefonstasjon. Med telefonlinje frå Lervik til Kvernvik, ville me vera i stand til å motta og senda telegram direkte, og dessutan nå heile Sør-Noreg over telefon.»



Ein får vel seia at kommunikasjonsmessig var det vesle bondeheradet tidleg ute, og langt framme. Men elles var det ikkje noko særleg å snakka om, sjå berre her:



«Heradet som gruva ligg i, heiter Stord. Det er eit lite herad, 180 km², med berre 2335 innbyggjarar(1900). Hele heradsbudsjettet var i fjor (1905) på 14 000 kroner, med en heradsskatt på under 5 prosent. Dette er særs viktig, for det finst kommunar i Noreg, der skattøyret er 20 prosent, noko som er til stort hinder for etablering av industrielle føretak. Det er ikkje sannsynleg at skattøyret i Stord vil stiga(!) Viss eit større gruveselskap vert oppretta, er det tvert om sannsynleg at skatteprosenten vil verta lågare......»

«Det er eit forsiktig og sparsomt folkeferd, og heradets inntekter vert forvalta i tråd med dette karakterdraget. Statsskatten er nett no 5 prosent, og i tillegg kjem for industriselskap ein ekstraskatt til Riksforsikringa. For gruver er denne avgifta no 2,8 prosent av løna for arbeidarane i gruva, og 1,4 prosent for arbeidarane i vaskeriet. 

Det bur så lite folk i grannelaget rundt gruva, at ein ikkje kan rekna med å¨få ein større arbeidsstokk innlosjert hjå bøndene. Det ville difor eventuelt verta naudsynt å byggja hus til nesten alle arbeidarane....»



Så langt er herr Münster sin rapport prega av eldhug. Klimaet gjer han noko meir tvilrådig. Det er urimeleg mildt, det er rett nok. Gjennomsnittstemperaturen er ikkje for nokon månad, ikkje eingong for ein einskilt dato, under null grader. Januar i Kvernvik har ein høgare middeltemperatur enn i Hamburg, temperaturen er om lag som i Holland. Difor kan ein ikkje rekna med å nytta seg av isen på Storavatnet til transport. Tvert om må ein rekna med at transporten på vatnet vil stoppa i periodar utover vinteren, av di snø og flå-is vil blokkera dei trongaste sunda, og vatnet er for grunt til at ein kan setja inn ein kraftig slepebåt, som kunne halda open råk. Det er, som ein ser, Storavatnet som til då har vore transportvegen for kisen, ned til skipingsstaden i Sagvåg.



Regnfullt er det i det vesle paradiset på Stord, i snitt 1684 mm nedbør årleg. Rått og svalt om sommaren, rått og stormfullt om vinteren. Heldigvis gjer ikkje regnet så stor skilnad for dei som arbeider nede i gruvene, og det milde klimaet gjer at dei heller ikkje vil merka stor skilnad på vinter og sommar. Heller ikkje, spår han, vil ein risikera at vatnet frys i stollmunningar eller vassrøyr, og gruva sitt transportanlegg vil ikkje verta blokkert av snø. Sjølv i vaskeria vil det ikkje vera trong for oppvarming om vinteren. Så langt, så godt. Men så kjem medalja si sørgjelege bakside:









































Arbeidstilhøve, prisar osb
.



«Innbyggjarane på Stord er nøysame, sparsame og økonomiske. Men det er dessverre også summen av deira gode eigenskaper. Rasen er retthaverisk, og ikke vant til hardt og uthaldande arbeid. Det er karakteristisk for fiskerbefolkninga i heile landet. Men sidan det har lukkast oss å gjera gode gruvearbeidere ut av same slag menneskemateriell på Vigsnes og i Nordland, håpar eg at me vil vera i stand til å greia det på Stord òg. Men før me får vant dei fastbuande til arbeidet, må me nok ta inn nokre profesjonelle gruvearbeidarar, den såkalla «gruveslusken», gudlause omstreifande folk, som ein nærast må samanlikna med dei amerikanske Cowboys.....»

«   Slike karar drikk for fire, men dei arbeider for to,» seier Münster vidare. «Likevel vil desse folka ikkj verta dyrare for oss, enn vanlege arbeidarar. Når det gjeld eit arbeid som må gjerast ferdig i en fart, er slike folk dei beste ein kan finna.»



Slik er innleiinga om dei lokale tilhøva i heradet, i den Gründerbericht som bergingeniør Münster sende til Fasting i Antwerpen. Hans vurdering av gruvene, kisførekomstane der, og kor store sjansane ville vera for å kunna driva dei økonomisk, var noko meir sakleg, men kan henda litt vel optimistisk. Og på grunnlag av den søkte så Compagnie Minière Belge-Norvégienne konsesjon på drift av gruvene, og stifta i 1907 aksjeselskapet Stordø Kisgruber.








GRUVA






No var kisrikdomen på Litlabø på ingen måte ukjent, og heller ikkje urørt, den gongen Münster skreiv sin rapport til Fasting. Svovelkisførekomsten på Nysæter var den fyrste som vart oppdaga, av to av gardbrukarane der, Tørres Dale og Gotskalk Fosse. Det var i 1861. I dei åra var det skjerpefeber i heile Noreg. Korleis det kunne vera med verdfulle mineralførekomstar i dei norske fjella, hadde til då vore lite kartlagde. Den fyrste systematiske gruvedrifta vart sett i gang allereide då Kristian 2. var statthaldar. Med tyske malmleitarar, og sikkert òg tyske bergverksfolk, vart malmleiene i Telemark tekne i bruk. Men Kristian Kvart er då likevel gruvekongen i norsk soge. På Kongsberg, på Røros og i Trøndelag grodde bergverksdrifta til som ein permanent, om enn nokså lokal norsk næringsgrein. På Vestlandet, derimot, var det før 1800 ikkje anna gruvedrift enn marmorbrota i Sunnhordland.



Men 1800-talet var jarnet sitt og maskinane sitt hundreår, etterspurnaden etter mineralar auka enormt, og med den då òg sjansane for økonomisk drift i magrare førekomstar òg. Nobel sin dynamitt gav nye perspektiv i bergverksdrifta, nett slik oppfinninga av krutet, det fyrste kraftige sprengmiddelet, hadde gjort tre hundre år tidlegare. Og sjølvsagt gav det nye gullgravareventyret i California ein auka temperatur til skjerpefeberen. Rundt om i Noreg sin veldige fjellverden tok bøndene seg stunder mellom onnene til å flakka rundt i terrenget med hammaren, somme òg med ynskjekvisten, det heiderskrona instrumentet for malmleitarar i heile den gamle verda. 



På Litlabø vart det, i løpet av nokre år, og innafor eit område som ikkje er mange kvadratkilometrane stort, avdekka det eine kisleiet etter det andre- Nysæter, Rostnes, Rødkleiv, Kattaneset, Høgåsen og Eikebrekken. 



Landet var ikkje spesielt kapitalsterkt den gongen, det var midt i ei nyutvikling på mange område, og det vart ikkje kapital til overs for ei effektiv finansiering på Litlabø. Eigedomsrett, og rett til å utnytta førekomstane, skifta hender om att og om att, drifta i dei ulike kisleia var sporadisk, rein bondedrift skifta med små arbeidsstokkar, som varierte frå 72, og ned til berre 16 mann. Nysætergruva vart arbeidd i berre ein kort periode i 1880-åra.  Rostneset vart stoppa alt i 1875, medan Høgåsen fyrst vart teken opp i 1874, og sjølv om den var den mest systematisk drivne, var dette med jamne avbrekk, til òg den, i året 1900, vart liggjande aude og forleten. 














Under slike tilhøve seier det seg sjølv at den kisen som vart teken opp, ikkje vart effektivt og økonomisk handsama. På eit plan utafor gruvemunningen gjekk karane laus på steindungane med sleggje og pikke. Den kisen dei slik fekk knust, eller kakka laus frå gråfjellet, vart brukt, resten vart med resten av steinen på fyllplassen. Der vart han øydelagt av forbrenning. 

Det kismaterialet ein fekk utvunne med denne tungvinte handskeidinga (skeiding = å skilla noko frå noko anna) vart rodd i prammar ned Storavatnet, og sidan kjørt i trillebår på bru frå bekkjaosen og ned til sjøen i Sagvåg, der han vart tippa rett ned i lasteromma på fraktebåtane, som la til rett ved fjellveggen. 



Noko spesielt stor økonomisk drift kunne det ikkje verta på dette viset, ikkje meir kis av Stordø-typen, og interessa for førekomstane var vaklande. Den fyrste kjøparen var K. Jebsen, Bergen. Han kjøpte Nysæter like etter funnet, og stifta eit aksjeselskap, som igjen selde til «Det Bergenske Gruveselskab». 

Dynamitt var den gongen ei lokkande vare, trass i at det var farleg å hanskast med, og nær nok marknad var det for dynamitten, då Vossebana nett var sett under bygging. Det Bergenske Grubeselskap sette difor i gang dynamittproduksjon, og dei dreiv gruvedrifta nærast berre for å skaffa svovelkis til svovelsyreproduksjonen. 

Dynamittfabrikken sine verkstader og arbeidslokale låg nokolunde der kor Litlabø sitt noverande (1957) hovudsentrum er, fabrikken der kor dynamittlageret er no, og svovelsyrefabrikken der kor Samvirkelaget sitt hus står, og pakkeriet ikkje langt vekke ifrå den noverande snikkarverkstaden. 



Dynamittproduksjonen fekk ein etter måten kort levetid, fabrikken gjekk i lufta ein svært kald vintermåndag, i 1879 eller 1880. Etter stoppen i produksjonen i helga, var nitroglyserinen størkna i kara og røyra, og det var vanskeleg å koma i gang med produksjonen att. Driftsleiaren, ingeniør Østensjø, var sjølv til stades. Likevel har ein vel, i iveren etter å få tint opp nitroglyserinen, sett tryggleiksreglane til sides. Ein eksplosjon blåste bygningen til flis, og berre éin mann kom ifrå det med livet. Hans namn var Eriksen Stokken. 

Den noverande verkstadflata var den gongen ei myr med ein dam i. Stokken vart, medvitslaus, slengt ut i dammen, saman med ei dør frå fabrikken. Då han kom til seg sjølv att, låg han og flaut på døra, ute i dammen. Ein mann frå Isdal hadde nett kome med eit lass kassar, og hesten stod bunden utafor. Sjølv var han gått inn i fabrikken. Dei strauk med, begge to. 



Etter det vart dynamittfabrikasjonen lagt ned. Og fem år seinare selde Det Bergenske Grubeselskab gruvene. Kjøpar var ingeniør Koren, selskapet sin kontorsjef, og stordabuen Tørres Dale, som tjue år tidlegare hadde funne dei fyrste kisgangane. Kjøpesummen var 40 500 kroner. Men Dale selde seinare sin del til Koren, som vart eineeigar, til han, i 1894, selde gruvene vidare, for 60 000 kroner, til Nitroglycerin-Compagniet i Kristiania. Dei kjøpte fyrst og fremst for å unngå konkurranse, på heile Litlabø vart det lagt klausul mot dynamittproduksjon. Compagniet sette i gang drift i Høgåsen, men stort meir effektiv og påliteleg vart ikkje drifta med det, og i 1900 vart produksjonen stoppa. I dei åtte åra dei eigde Stordø, interesserte kompaniet seg i røynda så lite for sjølve gruvedrifta, at dei forsømde å halda ved like mutingane, dei fall etter kvart i det fri.



Direktøren for Det Bergenske Gruveselskab, Lind, hadde likevel byrja på ny å interessera seg for svovelkisførekomstane på Litlabø. Han skaffa dei fyrst mutingar nord for Høgåsen, sidan fekk han høve til å kjøpa Rødkleiv, og kunne derifrå, i nokon mon, nyttiggjera seg Høgåsen sine kisgangar. 

Då Nitroglycerin-Compagniet stoppa drifta i Høgåsen, fekk Lind ein opning til å muta der òg. Og i 1903 selde  likså godt Nitroglycerin-Compagniet heile garden Litlabø til han, så gruvene og eigedomen endå ein gong var samla på ei hand. Men Lind fekk ikkje tid til å nyttiggjera seg dette kjøpet. Han døydde året etter. Det same året fekk H. Fasting, Antwerpen, opsjon på eigedomen og gruvene av enkefru Lind, og i 1905 kjøpte han heile komplekset, med installasjonar. Han hadde då allereide erverva eigedomsretten til Grundvågsneset, der det etter kvart skulle gro fram ein moderne, og etter tida svært effektiv, eksportkai for kis. 



Som nemnt var drifta i alle dese åra tilfeldig, med skiftande mannskapsstyrkar, og med svært så skiftande produksjonsresultat. Høgdepunkta er i 1871, med 5600 tonn eksportkis, med 36 arbeidarar, og ein salsverdi på 400 speciedalar. I 1872 var dei tilsvarande tala 7520 tonn, 56 arbeidarar og 30 100 dalar. 

I 1873 var det 5750 tonn, 40 mann og 23 000 dalar. 

Så går produksjonen nokså bratt ned, til han, i 1878, brått tek seg opp att, med 25 mann tok dei ut 5000 tonn, til ein verdi av 65 000 kroner. Speciedalaren vart bytta ut med krona i 1875.



Så høgt som i 1878 når han berre eitt år seinare, i 1889, med 5700 tonn. Lågmål var det i 1900, med 956 tonn, i 1901 med 500 tonn, i 1902 med berre 57 tonn, i 1903 med 200 tonn, i 1904 ingenting, og i 1905 med 200 tonn. 



I alt vart det i desse åra, frå 1864 til 1905, skipa ut 108 909 tonn stykk-kis, som vart utvunne av 85 050 kubikkmeter utskote fjell, fordelt slik: 



Høgåsen		54000 kbm.

Rostnes		15000 kbm.

Nysæter		  9000 kbm

Rødkleiv	  4500 kbm.

Kattanes	    700 kbm.

Knorøen	    600 kbm.

Kvernvik, Nysæter  500 kbm.

Treshaugen	    350 kbm.

Løhaugen	    250 kbm.

Sadalen		    150 kbm.

Eikebrekken	       Ukjent



Ingeniør Münster seier, i rapporten om denne fyrste 40-årsperioden av gruvedrift på Litlabø:



«Ein må hugsa at arbeidet i gruvene var ei rein bondedrift og rovdrift, som for alle eigarane berre har hatt underordna økonomisk verdi. Ingen ingeniør leia nokosinne arbeidet, berre formenn, og innreiinga i gruvene var primitiv, eller som i Høgåsen, rett fram tåpeleg. Under slike arbeidstilhøve er det forbausande at arbeidet vart halde ved like så lenge. Dersom slik drift kan ha svart seg, må ein kunna rekna med sikkert overskot, når ein byggjer gruva ut på ein rasjonell og vitenskapeleg måte. Det Bergenske Grubeselskab hadde ingen gruveingeniør i si teneste. Koren var ein gammal skipper, Nitroglyserin-Compagniet og Lind hadde berre ein formann til å leia arbeidet.»






GEOLOGI




Ei nær rett line som går mot nordaust frå Sagvåg mot Langenuen, delar Stord i to, geologisk sett, skarpt skilde delar, der den nordvestlege delen er den klårt største. Denne rette brytingsstreken mellom to geologiske karakterar er om lag 50 km lang, ein kan frå Stord fylgja han vidare mot nordaust over Tysnes, og mot sørvest over til Bømlo. Nordafor streken ligg fjella harde og massive, opp mot 750 meter høge, tvers over Stord står berget nesten som ein mur, mot den lågare, søraustlege delen. Det er ein mur bygt opp av dei harde basiske steinslaga, på Stord i det alt vesentlege gabbro. I den delen er det ikkje påvist kisførekomstar.



Den søraustlege delen er lågare, slakare og meir kupert. Det er eit sterkt metamorfosert geologisk område, som har gjennomgått store endringar ved foldingar, eit område av effusivar og sedimentar, komplisert for geologen å kartleggja. 



Ein kile av polygent konglomerat ligg langsetter skiljelina opp mot gabbrofeltet i nord, og nær halvveges innover øya. Sør for lina ligg eit breidt felt av grønskifer som ein brei gjord, før glimmerskiferen tek over i det søraustlegaste området. 



I grønsteinsfeltet er det svovelkisen har vore å finna, og berre i den vestlegare sona. Lengre aust i grønskiferbeltet finn ein kvartsittar i større mengder, og der er ein teori som seier at i kisstrok av denne typen, ser kvartsitten ut til å fortrengja svovelkisen. 



Men svovelkisen på Stord har gjeve geologien meir enn eitt problem å løysa. Han er nøye samanbunden med ein mørk gangmasse, som lokalt vert kalla «svartberg», ein finkorna masse, av magnetitt og jarnkloritten stilpnomelan. Det er ofte lett å følgja denne gangmassen, han skil seg ut frå grønskiferomgjevnadane med lett kjenneleg avgrensing, han er regelmessig av karakter, og er helst stor i omfang. Han har vore utsett for atskillige forkastingar. 
















Men innafor denne matrisa av svartberg, opptrer kis nokså uregelmessig, og til og med i to typar, begge finkorna, men elles reint ulike. Den eine er blankkisen, lett å skilja ut med sin lyse, finkorna og metallaktige substans. 

Den andre er svartkisen, mørkt gråsvart, noko sota, feit å sjå til, så ulik vanleg kis, at han er vanskeleg å kjenna att. Endå så intimt blankkisen og svartkisen ligg saman i den felles gangmassen, går geologane ut ifrå at det er kis av to generasjonar, der den blanke er yngst.



Og som ei rosin i ei allereide på førehand problemfull pølse, er det eit infiltrat av bitumen, i svartkisen opp mot 3,4 prosent. Og der er gåta.



Dei andre av Vestlandet sine svovelkisførekomstar ligg vel til rette for den geologiske forklaring. Dei er av eruptivt opphav. Det er nokså enkelt å tenkja seg svovelen og metalla flyta som smeltestråler utover frå ein vulkansk aktivitet, og størkna i eit varig leie, til dei, av jordskorpa si foldingsaktivitet vert brekt opp, og løfta i divergerande vinklar mot horisontalen.



Men ei slik forklaring kan ikkje dekkja den bitumen som er inkorporert i svovelkisen på Stord. For bitumen er, som jordolja, som kola på Svalbard, og som grafitten på Grønland, av organisk opphav, han er ikkje komen som ei smeltemasse frå eit plutonisk utbrot. Han er av sedimentært opphav, ikkje av eruptivt. Han kjem frå vegetabilske materialar, som har sunke til botnars og har avleira seg, utan surstoff, og under stadig større trykk.



Å forklara denne blandinga i Stordø-kisen av mineralske og organiske delar, har ikkje vore lett. Det let seg ikkje gjera å halda på det eruptive opphavet, stikk imot det faktumet at bitumen er til stades. Men å godta ein sedimentær-teori for dei anorganiske delane, var heller ikkje lett.         



Det let seg ikkje gjera å halda fast på det eruptive opphavet, stikk imot funnet av bitumen. Men å godta ein sedimenær teori, det var heller ikkje enkelt. Og løysinga er i dag framleis berre hypotetisk. Ein må då sjå for seg eit svært landskap, plutonisk aktivt gjennom svært lange tidsperiodar, og med eit areal av innsjøar, der den vulkanske oppvarminga, og den rikelege tilgangen på kjemiske gjødningsstoff, heldt ved like ein frodig plantevekst. Avfallet ifrå den avleira seg år for år, og vart etter kvart pressa nedetter, mot endå ikkje størkna , og ikkje ferdige leie av sambindingar av svovel og ulike metall. Det er eit mektig utsyn. Og snautt nok nokon hypotetikar ville våga seg på å setja opp nokon kronologi for prosessen. Nett som geologien dei siste åra står i fåre for å måtta multiplisera heile den kronologiske skalaen for faget, med så mykje som 10. Etter astronomien, har ingen annan vitskap vore så elastisk som geologien. 



I sin Gründerbericht nemner ingeniør Münster ein teori som norske geologar skulle ha, om at gabbromassivar skulle stå i eit genetisk tilhøve , eit opphavstilhøve, til utviklinga av svovelkis-felt. Nokon almenteori hjå norske geologar har det i alle fall ikkje vore, kva autoritetar Münster no elles støttar seg til. Skulle ein tru desse, skulle det vera eit direkte samsvar mellom storleiken på gabbromassivet, og mengda av svovelkis langsmed periferien av dette massivet. Utan å villa gå god for om teorien skulle ha noko for seg, noterer likevel Münster at gabbromassivet på Stord er eit av dei største i Noreg, fleire hundre kvadratkilometer stort(?). Ein skulle då kunna tru at òg kismengdene på Stord må vera mellom dei største i Noreg. Det er nok å ta litt for sterkt i. 

Men det no likevel sant at det er ein relativt stor førekomst, den klart største på Vestlandet, i alle fall.   



Du finn han i eit felt som er 300 m breitt, og 2,8 km langt. Det er 
lineal
forma leie, stavar av malm, som peikar bratt nedetter i fjellet. Den vassrette lengda kan vera så mykje som 700 meter, mektigheita opp mot 40 meter, men dette er slikt som varierer mykje, òg for 
kvar
 einskilt 
lineal
. For somme av 
lineal
ane er det påvist kis så djupt som 700 meter. Ingen kan tvila på at det endå (1957) er rike mengder å arbeida med. I den siste oversikta, frå januar 1957, reknar ein med 1,5 millionar tonn oppfaren malm, det som i internasjonal terminologi vert kalla ore in sight. Probable ore, sannsynleg kvantum, er vurdert til fire millionar tonn. Og moglege malmtilgangar (possible ore) ser ut til å vera nokså store. Gründaren frå 1905 kunne nok likevel ha stått ved optimismen sin.



Oftast følgjer kisgangane skiferen sitt strøk og fall, og som nemnt er fallet nokså bratt, mellom 70 og 85 grader, og strøkretning mot nordaust. Men eit par stader bryt kisleiet sitt samanfall med skiferlaget, i eitt tilfelle står ein liten streng av kis og peiker loddrett på skiferen.










I kisfeltet på Stord er det ei mengd med forkastingar. Dei skuldast skiferlaga sine innbyrdes forskuvingar i foldingsprosessen. Desse forkastingane er uregelmessige, og ikkje lite forstyrrande for arbeidet i gruvene. Dei kan by på ei spranghøgd på så mykje som 150 meter. Saman med variasjonane i 
lineal
ane sin mektigheit, ein reknar med at den må vera minst halvannan meter, for at kismengda skal kunna betala brytingsarbeidet - har desse forkastingane sjølvsagt tent til å gjera lønsemd, og berekningar for dei ulike sålane, nokså skiftande. I Høgåsen, for å ta eit eksempel, var kismengda avtakande frå såle til såle nedetter til om lag 300 meter, før ho byrja å ta seg opp att. 



Mineralogisk varierer Stordø-kisen i samansetjing. Svart-kisen, som til no har vore den største mengda, er ein svovelkis som er blanda opp med tynne flak av bitumen, og her og der noko magnetkis.

Saman med svart-kisen ser ein òg noko stolp, men i nokså dårleg kvalitet. Stolpen er ein finkorna blanding av leirmineral og svovelkis, Stordø-stolpen varierer kraftig i svovelinnhald, og i spesifikk vekt (særvekt). Men det er altså ikkje mykje av han.



Det er blank-kisen som er den store nummer to i eksportkisen. Den finst nokre stadar i heilt rein form, men er oftare samanblanda med svartkisen, gjennom heile godset. Og det vert ikkje gjort noko forsøk på å separera dei to typane i eksportkisen. 

Men òg i dei ulike typane varierer samansetjinga. Dei to store hovudemna er svovel og jern, men det innbyrdes volumtilhøvet varierer. Etter den fyrste grovknusinga, kan ein på skeidebordet (skeide er tysk, og tyder å skilja) (der rein kis og reint berg vert separert frå blandingsgodset) plukka klumpar av rein svartkis eller blankkis, som vert knust, og selt som stykk-kis. Kvantumet av denne stykk-kisen kan vera alt ifrå 11 til godt 20 prosent av den utskotne råkisen. Og svovelprosenten i denne stykk-kisen ligg mellom 39,7 og 42,7 i årleg snitt. På det jamne ligg han på rundt 40 prosent. 

På skeidebordet vert òg ein del reint berg skilt ut.

Resten av godset, såkalla vaskekis, går til anriking, ein prosess som ved Stordø gruver er nokså komplisert, av di det meste av kisen er så finblanda med steinmassen. Knust ned, og vaska fri frå den lettare steinen, slik at ein stegvis oppnår sterkare konsentrasjon av svovel og jern, vert denne kisen i siste ledd finkis, eksportvara. Denne utgjer frå 19,7 og heilt opp til 41 prosent av den utskotne råkisen. Og han har eit svovelinnhald som varierer mellom 38,7 og 40 prosent. Det høgaste talet har ein likevel nådd berre to gonger i årssnitt.

I sjølve råkisen varierer svovelinnhaldet i årleg snitt frå 20,8 - til eit einsleg topptal på 26,7 prosent.

Ingeniør Münster gjev, i Gründerberichten, denne analysa av så vel stykk-kis som finkis:



S (svovel)			42 prosent

Fe (Jern)			40 prosent

C (karbon/kol)	 		2,2 prosent

Bergartar			15,5 prosent

Zn (Sink)			0,1 prosent

Cu (Kopar)			0,01 prosent



Dei tala er kan henda litt for optimistiske. Direktør Carl Nielsen gjev, i sin historikk over Stordø Kisgruber, denne generalanalysa over 66 000 tonn eksportkis, skipa i 1943:



Svovel				38,88 prosent

Jern				41,07 prosent

Silisimdioksyd (SiO2)		10,62 prosent

Karbon				2,38 prosent

Kopar				0,05 prosent

Bly (Pb)				0,02 prosent

Arsen (As)			0,094 prosent

P2 O5 (fosforsambinding)		0,205 prosent

Ca O (kalsiumoksyd)		0,04 prosent

Mg O (magnesiumoksyd)		0,73 prosent

Mn O (manganoksyd)		1,56 prosent

Zn (Sink)			0,03 prosent

Ti O2 (titanoksyd)		0,3 prosent

Na2O + K2O			1,5 prosent










I rapporten sin reknar Münster med at ein nokså sikkert skal kunna produsera 70 000 tonn eksportkis i snitt kvart år, i alle fall i fem år. Og for framtida etter det har han inga sut. Han tvilar ikkje på at kis
lineal
ane i gruvefeltet strekkjer seg svært langt i lengderetninga. 

Nokon naiv mann var han ikkje, men det kan nok tenkjast at bergmannsinstinktet hans lukta så store førekomstar, at det gjorde han litt overentusiastisk. Og variasjonsfaktorane på mange område må han ha undervurdert. Det har ikkje vore lett å halda konstant verken årsproduksjon eller kvalitet på salsproduktet i dei femti år som sidan har gått (1907 - 1957).






DRIFTSKALKYLAR




    				

Den driftsmessige utnyttinga av ei gruve deler seg naturleg i tre delar, kvar med sitt transportsystem. 

Det fyrste problemet er å fylgja kisgangane inne i berget, få den kisførande steinen skoten ut, og etter det få han opp i dagen.

Neste problem er mest mogleg effektivt å få den svovelhaldige kisen skilt ifrå den verdlause steinen, og få han fram til lastebunkers.

Det tredje problemet er å få kisen transportert frå gruva, fram til lagringsplass og skipingskai.



Den fyrste etappen har høvesvis få problem, der kor kisførekomstane ligg praktisk tala oppe dagen, og parallelt med jordskorpa, slik at ein kan arbeida nær sagt horisontalt.

Men dersom kisførekomsten derimot søkjer nedover i djupet, må ein skaffa seg ei sjakt, som borar seg nedover gjennom fjellet, og som tener som hovudkanal for alt arbeid i gruva. 

Ein deler det kisførande fjellet nedover i skiver, med 40 - 50 meters vertikal avstand. Under kvar skive driv ein inn den horisontale hovudstollen med sine forgreiningar, tverrslag og ortar, fram til dei ulike strengane av kis som borar seg ned gjennom berget. Eit slikt system av transportgangar heiter i gruveterminologien ein såle. Frå denne sålen følgjer så dynamitt-mennene strengane eller blokkane av kis oppover, og let tyngdekrafta flytta den utskotne kisen ned i dei horisontale ortane, der han kan transporterast fram til sjakta, og heisast opp i dagen. 

Lagvis nedover, frå såle til såle, vert dei verdfulle minerala tømt ned ein etasje, og løfta ut att. Stadig trengjer sjakta seg djupare nedover i fjellet, stadig et nye stollar seg innover, og skyt greiner til sidene og oppover, og holar ut meir fjell. Det heiter i gruveterminologien, med ei omsetjing frå tysk, å avbyggja kisen.

Stadig, time etter time, dag etter dag, går heisekurvane i sjakta opp og ned, og tar med seg råkis og berg opp i dagen, der vognene vert tømde, og råkisen går vidare til grovknusar og silo, og vidare fram på transportband til skeidebord, til nye knusarar, til siloar, til vaskeriet, der kisen vert oppreia, det vil seia at mest mogleg av verdlaust materiale vert knust og skilt ifrå, ved hjelp av skilnaden i særvekt, nett som når gullet søkk til botnars i gullgravaren si panne, medan spylevatnet skyl vekk grus og sand. Dette heiter, med endå ei tysk omsetjing, å anrika kisen. 

Frå oppreiinga går kisen til nye siloar, og derifrå igjen vert han transportert fram til lagringsplass ved sjøen, der hamnetilhøva er gode, og innlastingstilhøva ligg til rette.

Slik er gangen i gruvearbeidet. Å selja kisen er forretnings-administrasjonen si sak. 



Då Münster i 1906 var på befaring på Stordø Kisgruber, og tilrådde oppdragsgjevarane å kjøpa, måtte han samstundes tilrå dei å investera store pengar i eigedomen. For sjølv om Münster var svært nøgd med det naturen sjølv hadde lagt til rette, så var han likevel misnøgd med det menneska fram til då hadde gjort med det. Stordø Kisgruber mangla nesten alt tenkjeleg av tekniske hjelperåder for drifta. 

Ikkje i nokon av førekomstane var det senka sjakt. Kisleiene var angripne praktisk tala berre frå horisontale innslag, og i desse stollane var det drive rovdrift. Det vil seia at berre den mest svovelrike kisen var teken ut. Over det horisontale innslaget i dei ymse førekomstane stod det att atskillig kis, men den var fattigare, av mindre økonomisk verdi. Og sjølv av den kisen som var teken opp i dagen, var det berre stykk-kisen som vart utnytta. Det låg att store førekomstar av kisførande stein, som skulle ha kunna gje utbyte ved skarpare skeiding, og ved vasking. Men Münster rekna med at desse berga av ubrukt materiale, eller berghaldane, for den største delen var heilt verdlause, av di svovelen var brent. Dei var lite brukande til anna enn fyllmasse.

Denne sløsinga med kisen skuldast, slik Münster såg det, fyrst og fremst arbeidssystemet, der arbeidarane vart betalt for kvart tonn stykk-kis som vart produsert. Då hadde dei inga interesse for anna enn den rikaste råkisen, som det var minst ekstra-arbeid med.

Men slik det var, måtte det byggjast ei sjakt. Han foreslo ei åtti meters sjakt senka i Høgåsen. Med  tverrslag kunne ein, frå denne sjakta, avbyggja kisførekomstane, også i Sadalen og i Rødkleiv. 

Det ville medføra mykje mineringsarbeid, og det hadde òg som føresetnad eit heiseverk installert i sjakta. 

Med omsyn på sjakta, og plass for transportmaskineriet i gruva, kalkulerer Münster med eit utlegg på 15 000 kroner. Det er, for våre dagar, eit utruleg lågt tal, men som me seinare skal sjå, vil dette òg gjelda for dei arbeidslønene som Münster opererer med. 

Og dette arbeidet, seier han, må utførast så snart selskapet vert stifta. 



Om oppreiinga av kisen seier Münster, at den med stor omhug må sorterast i tre ulike delar:



1. Stykk-kis, med eit garantert svovelinnhald på over 40 prosent.      

2. Vaske-kis. Det er den råkisen som ikkje er rik nok til å gå som stykk-kis, og som skal gå til vaskeriet, saman med det allereie finknuste godset som kjem ifrå gruva.

3. Avfall. Det er stein som ikkje er av nemnande økonomisk verdi, og som snarast skal skiljast ifrå.



Münster reknar, etter 
prøvar
 han tok, fordelinga til å vera om lag slik: Ein kubikkmeter utskote fjell vil vega 3,65 tonn. I snitt vil det gje:



1,05 tonn stykk-kis, med 41,5 prosent svovel

1,8 tonn råkis, med 32,5 prosent svovel

0,8 tonn avfall i fyrste omgang. I tillegg kjem her den steinen som vert utskilt under vaskeprosessen. 



For denne skeidinga føreslår Münster bygt eit skeidehus, med jernbanespor fram ifrå sjakta. Der skal stykk-kis og avfall sorterast ut, og gå i kvar sine bingar, medan råkisen skal førast vidare på transportband til vaskeriet. Sjølve handskeidinga reknar Münster til 50 øre tonnet. Og skeidehus, med jernbane, reknar han til kr 16 000. 



For anrikinga kjem Münster med ein heil del forsøk og analysar, som han reknar sine forslag ut ifrå. Råkisen er, seier han, hard stein infiltrert med striper og band av ein høvesvis sprø og porøs kis, med infiltrata frå nokre millimeter til fleire centimeter breide. Det er òg i svartfjellet ein fin impregnering av svovel, men denne er det ikkje økonomisk tilrådeleg å ta ut. Ved knusing og maling deler råkisen seg ofte etter kontaktflata mellom stein og kis. Ved ei nedknusing til 11 mm storleik, eller endå mindre, til 5,6 millimeter, kan ein få ein svovelkonsentrasjon på 43 prosent, med eit tap gjennom avfallet på ifrå 13 til 17 prosent av heile svovelmengda i råkisen. Det kan vera mogleg å koma til ein høgare gehalt for kiskisen, men då med meir avfall, og i tillegg med større svinn i det svovelkvantumet råkisen inneheld. Han kjem til det resultat at ei nokså grov nedknusing av råkisen gjev det mest økonomiske utbytet.

Ut frå dette vert då knuse- og vaskematerialet for vaskeriet planlagt. I produksjonsforslaget hans vart det rekna med desse tala, for 100 tonn råkis:



45,14 tonn konsentrat, med 42,28 prosent svovel

14,67 tonn mellomprodukt, med 34,10 prosent svovel

27,26 tonn avfall, med mellom 15 og 20 prosent svovel

12,93 tonn slam, med 26,70 prosent svovel



Slammet let seg, etter utrekningane, ikkje økonomisk utnytta, det går saman med avfallet. Den høgkonsentrerte kisen bør blandast med mellomproduktet. Det vil, av 100 tonn råkis, gje 59,81 tonn finkis, med 40,26 prosent svovel, og 40,19 tonn avfall, med 18,8 prosent svovel. Det vil seia at i alt 24 prosent av den samla svovelmengda går ut med avfallet. Ein kan redusera dette talet, men då med tilsvarande større tap for produsert svovel, målt i vekt. Ein bør halda eit nokolunde stabilt svovelinnhald i finkisen, Münster set det til 41,5 prosent. Det skulle då gje 58 tonn finkis, og 42 tonn avfall, frå kvart 100 tonn råkis, og då med eit rekna tap på 26 prosent av råkisen sitt svovelinnhald. 



Ut frå det grunnlaget føreslår han innkjøpt frå det tyske maskinfirmaet Humboldt eit maskineri av sikter, steinknusarar, tromlar, valser, setzmaskinar (vaskekasser) og pumper, til ein grunnpris på kr 42 900, og medrekna frakt og montering i nybygg, med tilhøyrande transportverk og vassreservoar, vart alt saman kalkulert til kr 90 000.

Omkostningane for den daglege drifta av vaskeriet reknar Münster til 75 øre per tonn råkis. 








JERNBANE, HAMN, KAI OG LAGERPLASS




Til 1906 hadde drifta i Stordø Kisgruber greidd seg med ein liten skipingsplass inn i Sagvåg, med lastingsområde for nokre få hundre tonn kis. Denne kan i ombyggingstida brukast som skipingsplass for stykk-kis, men tillet ikkje anløp av skip på stort over 400 dødvekttonn, av di hamna er så trong og grunn. Til då, fortel Münster, har skipinga i det alt vesentlege gått føre seg på seglfartøy på rundt 200 dødvekttonn. Nokon behageleg fart kan det ikkje ha vore for desse små fartya, med ein så farleg last som kis under segl over Nordsjøen, og med snaue tusen kroner turen i frakt. Det største fartyet som hadde lasta i Sagvågen, var på 500 tonn. Som skipingsplass for Stordø Kisgruber, under rasjonell drift, ser Münster på denne som ubrukeleg. 

Derimot har han, på vegner av Fasting, kjøpt eigedomsretten til eit område, berre nokre få hundre meter frå Sagvåg, som har store naturlege føremuner. Det er Grundvågsneset. Det er eit hamnebasseng som både er lukka, og som gjev høve til manøvrering for ganske store skip, med 30 fots djupne langsmed stranda der kaien skal leggjast. Münster føreset ein kai som er 55 meter lang, og sju meter høg på flo sjø. Lagerplassen reknar han førebels til 55 gonger 53 meter, med kis opp i fem meter i høgda, ville det kunna lagrast 20 000 tonn her. Og det er rikeleg med høve til utviding, skulle det verta aktuelt nokon gong. 

I eit detaljert kostnadsoverslag, reknar han utgiftene til kai og lagerplass til 30 000 kroner. I denne kalkyla verdset han mineringsarbeidet ved planeringa til to kroner per kubikkmeter, treverksbruer, ti meter høge bukkar til 11 kroner per løpemeter, og ein svingkrane til kr 1500.          

Men føresetnaden for Grundvågsneset som skipingsplass, det er at det vert bygt jernbane utover.

For så langt hadde kistransporten frå gruva, til lager og kai, gått føre seg på Storavatnet. Kisen vart i Kvernvik lasta inn i trekassar, som kvar tok eitt tonn. Dei vart rodd i lektarar ned vatnet til Sagvåg. Denne frakta var betalt med 50 øre tonnet. I Sagvåg vart kiskassane løfta opp på traller ved hjelp av handkranar,og flytta ned på lagerplassen langsmed ein 180 meter lang bremsebane, noko som kosta 15 - 20 øre tonnet. 

Eg nemner desse tala, seier Münster, for å visa kor slett forvaltinga var.       	 		

 Med rasjonell drift må ein rekna med å skulla frakta 70 000 tonn kis ned til kai, og om lag 2000 tonn kol og anna opp att, seier Münster.  	

Det skulle gå tjue år med høvesvis rasjonell drift, før ein kom opp i ein årsproduksjon på 70 000 tonn. Og i dei femti åra som har gått sidan Münster sin rapport, har årsproduksjonen berre åtte gonger vore 100 000 tonn eller over. For dei siste ti år må ein likevel hugsa på at ein ikkje har ynskt å produsera så mykje som hadde vore mogleg. Det er ting me skal koma tilbake til seinare i denne boka. Eg nemner dei her mest for samanlikninga si skuld. I og for seg var Münster sin kalkulerte årsproduksjon ikkje urimeleg, sjølv om mange tilhøve hjalp til for å gje han eit svært optimistisk preg. 

For denne transporten legg Münster fram tre alternativ. Det er:



1. Taubane

2. Jernbane

3. Lektertransport, med slepebåt, og dels i utbetra og nybygte kanalar.



For anlegg av taubanen kalkulerer Münster, utan å gå inn på detaljar, ein sum på kr 57 000.

Utrekna i driftskostnadar, med kapitalnedskriving, vedlikehald og løner til arbeidarane, ville det seia minimum 50 øre tonnet. 



Jernbanen, som var det Münster ville ha, gjer han ein grundig detaljutrekning på. Med dei naudsynte eksproprieringar - til kr 3460, med planering, fylling, stikkrenner, bruer, skjenelekam og monteringsarbeid, kjem han til kr 61 820 for den 3,1 km lange banen. Til dette kjem i alle fall lastevogner til kr 8000, alt i alt ein anleggssum avrunda til kr 70 000. 

Han samanliknar så omkostingane ved dampdrive lokomotiv, mot elektrisk lokomotiv. 

Eit damplokomotiv med den naudsynte kraft, normaltrykk 20 hk, som kan aukast til 30 hk ved auka trykk, kostar kr 7500. 

Det elektriske anlegget, med montasje langsmed banen av leidningar, koplingar, puffarbatteri, sjaltetavle osb., vil kosta kr 13 325, og det elektriske lokomotivet kr 7000. 

Driftsomkostingane i berekningane hans er nokså illustrerande:
















For damp: Koldrift, pris for kolet per år kr 1600.

Betening av lokomotivet - lokomotivførar - kjem på kr 1200.

Fyrbøtar tilsvarande kr 800.

Smøring og vedlikehald rekna han til kr 700.

Sum årleg kr 4300. 



Den elektrifiserte banen kan ein driva for kr 2900 årleg, men til det kjem renter og amortisering av den overskytande anleggskapitalen, 12 prosent av kr 12 750, er kr 1530, total kr 4430. 



Skilnaden er ikkje stor. Likevel, meiner Münster, har den elektriske drifta mange føremunar. Mellom anna at kraftstasjonen for jernbanen vil gje kraft til ein lokomobil på Grundvågsneset. Han finn det nokså sjølvsagt at selskapet vil vedta å gå inn for å realisera ein elektrisk jernbane. 



Han legg  òg fram ein kalkyle over alternativ 3, lektertransport, eller kombinert lektertransport og banetransport. I det fyrste av desse alternativa reknar han med utminering av kanalar i Storavatnet (for djupna si skuld), og tømmerkanalar på oppbygt fundament frå vatnet og ut til Grundvågsneset, i alt ein anleggskapital på kr 80 000, med ei driftsomkosting på 35 øre per tonn. 



I tilfelle kombinasjon, reknar han med hestebane frå Almåspollen til Grundvågsneset, ein anleggs- og innkjøpskapital på i alt kr 61 600. Og mellom postane finn me ein sum på kr 6000 til innkjøp av hestar og vogner. Driftsomkostingane her, reknar han til 50 øre tonnet. 



Dei årlege omkostingane for dei ulike alternativa, forrenting og amortisering av anleggskapital, pluss driftsomkostingane, set han slik:



Taubane kr 41 840

Lektertransport kr 34 100

Lekter/hest kr 48 400

Elektrisk bane kr 20 700



Lastekapasiteten på den tenkte kaien er etter tilhøva høg. Med sjøltømande kisvogner kan ein, frå sjølve jernbanebrua, lasta 250 tonn om dagen, eller med drift heile døgeret 500 tonn, rett i skipsrommet. Med døgnlastinga frå jernbane føreset store siloar, på opptil 1000 tonn, ved sjølve gruva, slik at banen har eit ferdig lager å ta ifrå. Frå kai kan ein i eit 4000 tonns skip, som ikkje er meir enn 23 fot over vassyta, frå fire utstikkarkaiar lasta 1000 tonn i døgeret. Under forsert arbeid skulle ein altså kunna lasta inn i alt 1500 tonn i døgeret, med ein kostnad på 20 øre tonnet. 



Me har referert denne driftsplanen til Münster nokså inngåande, ikkje berre av di det var hans skjema som vart godteke då A/S Stordø Kisgruber vart stifta for 50 år sidan (1907), men av di det, i grove trekk, er opplegget som vert fylgt den dag i dag, trass i at detaljar er omarbeidde, og det same gjeld for økonomiske vurderingar. Endå meir er årsaka at skjemaet er så oversiktleg, og lett å forstå. Den gjev, sjølv for lekmannen, eit klart og livfullt bilete av drift og problem i ei gruve, eit bilete av kisen sin veg gjennom systemet, frå sin mange millionar år gamle matrise djupt inne i fjellet, langsmed eit oppfinnsamt teknisk system, og fram til skipsrommet, ei viktig internasjonal salsvare. 

Gruvedrift har ikkje hatt noko stor offentleg interesse i Noreg, berre få har noko klart bilete av den teknikken som vert nytta, endå færre har eit eksakt bilete av den økonomiske tydinga det har for fedrelandet. Sikkert kom det som ei stor overrasking for dei fleste avislesarar, då pressa i mars 1957 (i år), kom med ei melding om det var malmane, ikkje skogen eller fisket, som gjev landet dei største valutainntektene. Posten i 1956 var på 1400 millionar kroner, mot tømmer og treforedling med 1070 millionar, og fisket med 1000 millionar.

 

Det er ein situasjon som kastar eit pikant skjær av synskheit over den bergmannsentusiasmen som gjer seg så sterk gjeldande i Münster sin rapport, trass i at han tok feil på så mange punkt, og skulle gjera livet nokså surt mange år framover, for administrasjonen i selskapet. 

Mange tilhøve har, i dei femti åra som har gått sidan 1907, skapt problem, og naudsynleggjort vanskelege omstillingsprosessar i gruvedrifta, så mange at om stiftarane frå 1907 hadde kunna forutsjå dei, er det mest sannsynleg at dei ville ha betakka seg. Münster si optimisme var ei sterkt verkande årsak til at selskapet vart starta opp, men òg til at startvanskane vart så store, og ikkje minst langvarige.



Likevel var det tekniske skjemaet hans sunt. Feiltakingane ligg på dei arbeidsmessige og økonomiske vurderingane, og dei bommar praktisk talt alltid på den optimistiske sida. 



Og endå er somme av desse vurderingane verd å referera, av di dei hjelper til med å kasta eit fornøyeleg lys over skilnadane frå 1907 til i dag, 1957.






ARBEIDSTILHØVE, PRISAR ETC.




Om arbeidstilhøva seier Münster at lønningane på Stord er låge. Dei selskapa som tidlegare har drive i gruvene her, betalt to kroner per ti timars skift. Sjølv ved akkordarbeid var lønningane sjeldan over kr 2,50 for eit titimars skift.



Denne låge inntekta for arbeidarane skuldast ikkje dårlege kontraktar. Grunnen var enkelt og greitt den at arbeidarane ikkje ville anstrenga seg for å tena meir, av di to kroner dagen var den vanlege dagløna i distriktet. I løpet av forsøksarbeida har eg tilsett nokre profesjonelle gruvearbeidarar, og dei har, med dei vanlege akkordsatsane, tent dobbelt så mykje som dei som bur fast på staden. Det er viktig at ein, alt ifrå byrjinga av drifta, venner dei fastbuande til ei normal arbeidsyting. Det vil alltid vera nok arbeidskraft på Stord, og me må kunna rekna med ei arbeidsløn på mellom kr 2,50 og kr 3  på eit titimars skift, slik me betalar i Bossmo. Samanlikninga med Bossmo trengjer seg ofte fram hjå Münster, som rimeleg kan vera. Han var driftsleiar der.  

Det er saktens òg det som lokkar han til å koma med den neste uttalen: Kan henda er det den stutte vegen til Bergen, som gjer at det meste er relativt billig her. 

I Sagvåg, seier Münster vidare, er det sagbruk, der gruvene vil kunna få tilstrekkeleg av skåren last. Nett no er prisen frå 25 til 30 kroner per kubikkmeter saga og høvla materiale, og for tømmer sju kroner kubikkmeteren.

Det vil vera ein føremun at ein, på stutt tid, kan få tilkalt flinke fagarbeidarar i alle bransjar, ifrå Bergen. I byen er det òg gode mekaniske verkstader og støyperi, som kan levera det meste av maskineriet vårt. Med tanke på den vene naturen i området, og Litlabø sin tenlege plassering på kartet, skulle det ikkje vera vanskeleg å få tak i dyktige arbeidarar og funksjonærar, på dei vanlege lønningane.






AVBYGGINGA




Om sjølve avbygginga av kisen, skriv Münster at det i periodar var vanleg å betala per tonn stykk-kis. Mellom 1880 og 1890 vart det i snitt betalt kr 3,75 for stykk-kis, framtransport og skeiding. I den prisen var òg arbeidsmaterialane medrekna. Det tilsvarar kr 5 per kubikkmeter for utmineringa. På slutten av 1890-åra betalte Nitroglycerin-Compagniet kr 4,80 per tonn stykk-kis, levert i Kvernvik. Då må ein rekna minst 55 øre per tonn, for den lange og strevsame transporten i dei slette Høgåsen-stollane. Det vil seia at kontraktprisen per tonn tilsvarar kr 6,70 per kubikkmeter. 

I ein periode vart arbeidarane betalt per tomme bora hol, med ein pris som tilsvara 75 øre per meter. Etter gamle berekningar gjekk det med om lag 200 gram dynamitt per tonn utskote svovelkis, eller 267 gram per kubikkmeter. Det er billig, seier Münster, sjølv om ein reknar med at dei arbeidde i fem til ti meter breide strossar. 

Oppfaringsdrift var nær sagt uprøvd fram til 1905, av di det heile tida var kis lett tilgjengeleg.

Ein har funne ut, seier Münster, at for dei gamle Høgåsen-stollane, det vil seia dei vassbeine hovud-transportinnslaga, som er frå to til tre meter i breidda, vart betalt med kr 45 per lengdemeter - og det er svært billig, når ein tek omsyn til at dei for ein stor del gjekk gjennom svartfjell. Münster sine eigne forsøk har ført til den røynsla at det ved ortdrift kostar 30 kroner å driva gjennom grønstein, 40 kroner gjennom kisgangen, og 50 kroner å driva gjennom svartfjell, alt for kvar lengdemeter, og med ein dimensjon på 2 gonger 2 meter. Han betalte då ei dagløn for mineringsarbeidet på frå kr 3,50 til kr 4. Både han sjølv, og røynde formenn, har gjort seg den røynsla at fjellet i Stordø Kisgruber er hardt å bora i, men lett å sprenga. Han reknar med ein snittpris på kr 2,85 per kubikkmeter berg. Den prisen gjeld då strossane som følgjer kisgangane. For sjakter og ortar vil prisen verta høgare, kr 3,15 per kubikkmeter. 

Når sjakta er senka, og heiseverket er installert, vil ein, seier Münster, kunna rekna med ein transportpris på 80 øre per tonn råkis, eller kr 2,90 per kubikkmeter utskote fjell.














DRIVKRAFT




Det er umogleg å skaffa nok vasskraft, seier Münster, ettersom Stordø ligg på ei øy, der ein ikkje kan rekna med å skaffa den naudsynte mengde med vatn, i stor nok høgd over havet. Det vert dampkrafta ein må lita på. Det trengst kraft til vaskeriet, til jernbanen, til transportmaskineriet i Høgåsen-Sadalen, til kran og elevator (heis) på Grundvågsneset, reservekraft til den elektriske jernbanen osb. Der kor det trengst kraft av varierande strømstyrke til ulike stader, på ulik fråstand, vil det løna seg å byggja ein dampsentral. Den bør liggja nærast mogleg til vaskeriet. Ein vil ha bruk for ein dampmaskin på normalt 115, forsert 150 hk, til vaskeri, pumpe osb. Til banen, og andre maskinar, føreslår Münster ein dampdynamo med puffarbatteri, som skal produsera 60 hk til jernbanen, lys, transportverket i Høgåsen. Heisen i sjakta er rekna på ei djupne på 300 meter, eit djup ein fyrst kan nå om tjue år, seier Münster. Han set opp dette overslaget:



Kjelehus			kr 4000

Maskinhus			kr 4000

Kolmagasin			kr 2000

Akkumulatorhus			kr 2000

Skorstein			kr 3000

Vassleidning			kr 3000

To kjelar, montert		kr 16000

Ventildampmaskin		kr 16000

Kondensdampmaskin		kr 8000

Lysanlegg			kr 7000

Dynamo				kr 4000

Sjaltetavler instrument		kr 2000

Puffarbatteri, montert		kr 13000

Heisemaskinar i sjakt	   	kr 10000

Kraftleidning til Høgåsen		kr 800

Heis/elevator Grundvågsnes	kr 2000

-----------------------------------------------------

Sum for heile maskinanlegget	kr 96800   

===============================



Drifta av dette maskinanlegget reknar han til kr 30 400 årleg, då medrekna kol, vedlikehald og betening. Rekna ut per tonn eksportkis, 43,4 øre. 


Kondensatorvatnet kan ein pumpa opp frå Storavatnet, sjølv om det inneheld litt syre. Kjelevatnet derimot, må hentast frå Kvernvikbekken, og då langt oppe. Det er godt vatn, som samstundes kan forsyna hus og brakker i Kvernvik med drikkevatn. 


Til denne lange, men for oss svært så rimelege serien av omkostingsoverslag, kjem òg dei naudsynte bygningar osb.



Kontorbygning			kr 10000

Direktørbustad			kr 20000

Butikk og bakeri			kr 15000

Funksjonærbustader		kr 15000

Arbeidarbustader/brakker

300 mann, 100 rom, kvar kr 400	kr 40000

-------------------------------------------------------

Sum 				kr 100 000

================================



Det er eit budsjett som kan gje nokon kvar noko å fundera på. Inventar reknar Münster til kr 30 000, og materiallager, reservedelar, som ein straks vil kunna få trong for, til kr 40 000.










Summeringa av anleggsomkostingane ser altså slik ut:



80 meter hovudsjakt		kr 15000

Skeidehus			kr 16000

Vaskeri, pumpe			kr 90000

Maskinanlegg			kr 96000

Reparasjonsverkstad		kr 10000

Smie, materialhus		kr 10000

Jernbane			kr 79000

Kai og lagerplass			kr 30000

Bygningar			kr 100000

Inventar (skjener, vogner)		kr 30000

Materialar (kol etc,)		kr 40000

Adm.kostn. i anl.tida		kr 40000

Uforutsett - åtte prosent		kr 44000

------------------------------------------------------

Total anleggskapital		kr 600000

================================

Denne kalkyla skulle seinare visa seg å vera svært så urealistisk.



For å berekna den totale omkostninga ved produksjonen, set så Münster opp denne lista over administrative og andre alminnelege utgifter:



Gasjar:



Direktør				kr 10000

Kontorsjef			kr 4000

Ingeniør				kr 4000

Kontorbetening			kr 4000

-----------------------------------------------------

Til saman			kr 22000

===============================



Vidare:



Kontorutgifter				kr 3000

Løner under alm. omk.			kr 3000

Ulukkesutgifter, sjukehjelp		kr 4000

Branntrygd. 0,5 % av 500000		kr 2500

Arbeidarforsikring

2,2 % av lønningar (300000)		kr 6600

Garantifond - 5 % av 300000		kr 1500

Statsskatt av formue(1/3 %/500000)	kr 1700

Statsskatt inntekt (5 % / 50000)   		kr 2500

Kommuneskatt (1 % /500000)		kr 5000

Kommuneskatt (5 % / 50000)		kr 2500

Eigedomsskatt				kr 1000

Uføresett				kr 3000

--------------------------------------------------------------

Til saman				kr 58300

=====================================

Eller nokså nøyaktig 83 øre per tonn eksportkis. Alltid rekna til 70 000 tonn årleg



Med alle produksjonsomkostingane budsjettført slik, reknar Münster ut sjølvkost for kvart tonn for denne kisen, gitt ein standard årsproduksjon på 70 000 tonn.










Stykk-kis:



Kostnader per tonn i bingane i Kvernvik	kr 2,76

Maskindrift				kr 0,30

Jernbanetransport til Grundvågsneset	kr 0,13

Overlasting				kr 0,10

Admin.kostnadar				kr 0,85

-------------------------------------------------------------

Sjølvkost per tonn stykk-kis		kr 4,14

====================================





Vaske-kis:



Per tonn råkis i bingane v/vaskeri		kr 2,76

Vaskeomkostnader			kr 0,75

--------------------------------------------------------------

Totalt per tonn råkis			kr 3,51

====================================



Eit tonn råkis gjev 0,58 tonn finkis	kr 6,05

Transport til kai				kr 0,13

Overlasting				kr 0,10

Admin.kostnadar				kr 0,85

Maskindrift				kr 0,60

--------------------------------------------------------------



Total sjølvkost per tonn finkis		kr 7,73

====================================



Med like mykje stykk-kis som fin-kis, vert snittkostnaden per tonn eksportkis lik 

(4,14 + 7,73)/2 = kr 5,94.

                        =======



Frakta fram til kjøparhamn har Münster, etter den dåverande fraktmarknaden, rekna til kr 4,10 per tonn. Den samla kostnaden for kvart tonn eksportkis cif (cost, insurance, freight) vert då kr 5,94 + kr 4,10 = kr 10,04.








EIGEDOMEN




Herr Fasting hadde kjøpt Litlabø bruk av fru Lind. Eigedomen var på 2200 mål (2,2 kvadratkilometer), det meste utmark med skog. Den oppdyrka delen kunne fø to hestar og fire kyr. I tillegg hadde han òg kjøpt Grundvågsneset, der Münster meinte å leggja lagerplass og kai. Med på kjøpet følgde rett til å leggja jernbane, eller annan transportveg, over garden Sætrevik. 

Dei fleste av dei kjente kisførekomstane låg innafor Litlabø sine grenser, og Fasting hadde kjøpt arbeidsretten til dei, saman med garden, og verna retten med mutingsbrev. Desse førekomstane var:



Høgåsen			Bjørnåsen
	
	Tømra


Rostnes			Sadalen
			Bjørnevad


Nysæter			Rødklev
			Eikebrekken


Hjertåssmuget		Jeppeløkken


			






Vidare hadde Fasting, i Münster sitt namn, (sidan utlendingar ikkje kunne ha mutingsbrev, med mindre dei hadde fått konsesjon) eigedomsretten til dei følgjande mutingane:



Dalsløkken		Løhaugen

Juaholet			Hillarhaugen

Treshaugen		Tømra II

Kvernvik		Masterhaugen

Rostnes II		Bådden

Knarøya			Tømra III

Åsen			Eikebrekken II

Kattenes I og II		Sadalen II

Fanturen		Kvernvik II



Nokre av desse låg utafor Litlabø-eigedomen, som Nysæter, Rostnes og Bjørnåsen, men selskapet kunne, om det skulle verta til drift, ekspropriera den naudsynte grunn. Fasting var den einaste som som hadde rett til å driva, det var ingen konkurrentar, og ingen moglegheit for at nokon utafrå skulle kunna kjøpa seg rett til dei den gongen kjente førekomstane, om ikkje selskapet let mutingsrettane forfalla. Den einaste klausulen som låg på retten, var det forbodet mot dynamittproduksjon som Nitroglycerin-Compagniet hadde pålagt eigedomen  ved salet til Lind. 

Litlabø, og driftsrettane, vert i Münster sin rapport sett til ein verdi på kr 60 000, utan med det å binda Fasting, i høve til det tenkte aksjeselskapet. Førstehands driftskapital, som må skaffast for å koma i gang med arbeidet, reknar Münster til kr 60 000, det vil seia nok til å utvinna 10 000 tonn eksportkis. 

Og med det har då Münster nådd fram til alle dei postane som han finn naudsynte for å setja opp ei kalkyle over den kapitalen som må skaffast, for at eit nystifta aksjeselskap skal kunna ta over, byggja ut for rasjonell drift, og setja i gang drift og produksjon i Stordø Kisgruber. 

Men sjølvsagt, det er ein faktor som ein ikkje kan gløyma når ein inviterer folk til å stabla på beina ein innskotskapital gjennom aksjeteikning, og det er rentabiliteten, moglegheiten til å gjera kapitalen inntektsgjevande.



Tidlegare, under omtalen av kisen sin mineralogiske samansetjing, har Münster allereide nemnt at kisen, trass i sitt høvesvis låge svovelinnhald, er svært lett å selja, både av di han er så fattig på kopar, og av di innhaldet av bitumen gjer han spesielt lett å rosta.



I spekulasjonar, som kan kjennast noko vanskelege, av di der er så lite data å forhalda seg til, gjev Münster seg til slutt av med ei vurdering over Stordø-kisen sin sannsynlege økonomiske verdi. 




















































SALSPRIS




Alle vareslag, seier Münster, har svingingar i pris over tid, og desse er vanskelege å rekna seg til på førehand. Men svovelkis høyrer til dei masseprodukt der prisen har minst slike svingingar. I dei siste 15 år (1892-1907) har prisen vore  svært stabil, for spansk kis frå 4 til 4,5 d.(pence) per unit cif, og for norsk kis frå 4,5 til 5 d. 

Pristendensen har vore veikt stigande. For norsk 1a-kis er prisen nett no mellom 5 og 6 d. Når ein skal prøva å rekna seg til prisen på Stordø-kis, må ein ta med i vurderinga at det meste av den kjemiske industrien nyttar svovelkis som råmateriale for svovelsyre, og for sulfittoppløysingar. Etterspurnaden etter svovelkis vil difor auka, utan dei bråe sprang som marknadssvikt, eller tilbakegang, fører til.

I dei siste 10 - 15 åra er verdsproduksjonen av svovelkis dobla, sier Münster. Han er no (1906) på tre millionar tonn. Men talet på kjente svovelkisførekomstar er svært få. Ein kjenner ikkje førekomstar som skulle kunna konkurrera med dei norske på den nord-europeiske marknaden, og dei norske førekomstane er ikkje større enn at den auka etterspurnaden vil ta imot denne produksjonen utan problem. Til saman er mest truleg Stordø-førekomstane dei største (!) eller i alle fall dei nest største av dei førekomstane me kjenner her i landet i dag. 

Dette vil visa at etter alle menneskelege berekningar vil svovelkisen ha ei trygg framtid, og eg ville, sa Münster, her gjerne få minna om kva eg tidlegare har sagt ifrå om, at Stordø-kis i 1882-1889 vart betalt med 7 til 7,5 d. per unit. Seinare prisoppgåver har eg ikkje funne, og det er svært vanskeleg å fastslå kva prisane vanlegvis var, for annan svovelkis, på den tida. Men på slutten av 1880-talet vart koparfattig norsk kis betalt med mellom 10 og 11 kroner fob Trondheim, på basis av 45 prosent svovel. I 1886-87 var prisen 13-14 kroner. Og i 1888 var snittprisen per tonn kis, med frå 45 til 48 prosent svovel, og 2,5 prosent kopar, 16,6 sh. fob. i Trondheim. 

Denne prisen skulle tilsvara frå 5,5 til 7 d. per unit svovel cif. Og etter det eg har funne ut, skulle Stordø-kis gjennomgåande ha oppnådd like høge prisar som annan kis.



I dei seinare år har dei skandinaviske papirfabrikkane byrja å bruka svovelkis, i staden for rein svovel, til framstilling av sulfittbad. Desse papirfabrikkane åleine, skulle vera i stand til å ta imot heile den berekna produksjonen ved Stordø.  Det er ikkje så mange titusen tonn disponible for Nordsjø- og Østersjøhavnene.



Dersom ein reknar 4, 75 pence (d.) per unit, vil det for Stordø-kisen, med 41,5 prosent svovel, gje kr 10,60 per tonn fob, eller med eit frakttillegg på kr 4,10 per tonn, kr 14,70 per tonn cif. Finkisen vil verta betre betalt enn stykk-kis, men stykk-kisen kan, for ein kostnad på 40 øre per tonn, knusast, og siktast til finkis.



Bruttoprisen cif kr 14,70 per tonn, minus produksjonsprisen på kr 10,04 per tonn, vil gje ei forteneste på kr 4,66 per tonn, for 70 000 tonn eit overskot på kr 326 000 årleg. 

Men andre utgifter må budsjetterast, før ein kan koma fram til det regnskapsmessige overskotet. 

Det er då salsomkostningane, som Münster set til 50 øre tonnet, anten salet skjer gjennom hovudkontoret eller gjennom agentar. Det er, for 70 000 tonn, kr 35 000.



Tantieme til direksjonsmedlemene set han til kr 20 000. 



For vedlikehald av verksemda utover det daglege vedlikehaldet, som er innrekna i dei tidlegare utrekna sjølvkostnadane, reknar han kr 30 000.

Til førebuande arbeid, skjerpings- og forsøksdrift, reknar han 20 000 kroner årleg.



Driftsoverskotet på kr 326 000, skal altså reduserast med i alt kr 105 000, og det vil då gje eit rekneskapsmessig overskot på kr 221 000 årleg.



Startkapitalen�

Anleggskapital			kr 600000

Driftskapital			kr 60000

Kjøpesum for eigedomen		kr 60000

-------------------------------------------------------

Totalt 				kr 720000

================================ 








Dette reknar han å ta inn i løpet av ti år, der det i alle fall er kis nok for full drift. Og korleis det så måtte sjå ut  med kisreservar etter dei ti åra, må anlegget ha ein salsverdi på kr 150 000.



Münster avsluttar sin Gründerbericht slik:



Denne kalkyla av rentabiliteten er god nok garanti for at eg ikkje er på feilspor, når eg tilrådar Stordø Kisgruber som særleg veleigna for kapitalplassering. Rett nok viser ikkje utrekningane dei glimrande tal, som ein ofte finn i gruverapportar. Men berekningane kviler på grundige og nøkterne undersøkingar. Som følgje av mi grundige røynsle når det gjeld gruvedrift i Noreg, har eg rekna ut driftsomkostningane med ein tryggleik og nøyaktigheit som ein bergingeniør, berre under særs gode omstende, kan nå. Når det gjeld vurderingane mine av salsprisen, må ein hugsa at sjølv med ein pris på 3,5 d. per unit, kan gruva drivast utan underskot, og eg finn det svært lite truleg at prisane vil koma så langt ned i den næraste framtid. Ein må med andre ord vedgå at Stordø er eit svært lite risikabelt gruveforetak.



Ganske visst er det sikkert at det å plassera kapital i gruveforetak, heilt generelt, ikkje er freistande, grunna usikre arbeidstilhøve, med sosialisme, streikar og lønsauke, på grunn av skattar og høgare prisar, og på grunn av den ubehagelege sosiallovgjevinga, og alle dei vanskar som statsforvaltinga legg i vegen for industrielle føretak. Men dette er tilhøve ein må rekna med, dei er resultat av ei tidsånd som gjer seg gjeldande i alle kulturstatar, og ikkje verre i Noreg, enn i dei fleste andre land. Mine overskotsberekningar har teke omsyn til desse tilhøva, og fortenesta er så stor at ho dekkjer alle dei tryggleiksfaktorane som måtte vera naudsynte, for å møta uføresette vanskar og utgifter.



Etter nøye overlegg kan eg difor tilrå Stordø for kapitalinvestering.



Eg har no berre å leggja til at alt er førebudd for ein snøgg start av anlegget, og at anleggstida mest truleg vil vera eit halvt år. Nett no har me eit lager lett tilgjengeleg, på nokre tusen tonn med stykk-kis, som kan brukast for å senda 
prøvar
 til moglege avtakarar, slik at dei kan gjera seg kjent med den gode kvaliteten på produktet vårt..



Bossmo i Noreg, 10. mai 1906                                           (sign) Chr. A. Münster

						                    Bergingenieur



Slik er Münsters Gründerbericht frå 1906, og mange ting hjeper til med å gje dokumentet ei fengslande lesarverdi, sterkt prega av den personlege og temperamentsfulle tonen som det er. Unekteleg får ein eit uavviseleg inntrykk av ingeniør Münster sjølv, eit både vinnande og fornøyeleg inntrykk.



Dokumentet er, på sin måte, overmåte instruktivt. Det kunne ha vore brukt som innføring i kisgruvedrift ved eit journalistkurs, eit juristkurs, eit folkeakademi, så klart er skjemaet sett opp. 



Rapporten gjev òg for kvar av oss eit bilete, både av kor nær oss 1906 likevel er, og samstundes av kor stor distansen er. Rett som det er kjem ein over opplysingar som set tankane i gang. Ingen kan, i vår tid, med dei utprega bustadvanskane, møta dåtida sine trelastprisar utan eit sukk. Ingen innafor HSD sitt trafikkområde kan lesa av Münster at Leirvik for 50 år sidan (1907) hadde 32 anløp i veka av dampskip, og fekk 100 kg varer frakta til Bergen for 30 øre, utan å fundera på trafikkmonopola sin verknad, i ei tid då alle trafikkmetodar har utvila seg så enormt. 



Og sjølv ikkje nokså reaksjonære, aldrande menneske, som hugsar tida nett etter år 1900 som dei gode, gamle dagar, kan lesa Münster sitt budsjett, 40 000 kroner for opphusinga av 300 mann, utan å oppleva eit vantru og forskrekka lite sjokk.
























Teknisk har nok heilt sikkert gruvedrifta gjort framsteg sidan Münster sine dagar. Sjølv så djupt under dagen som kisleiene i Stordø gruver ligg, har diamantboringa gjort oppfaringa, og berekninga av malmreservane mykje sikrare, og mykje meir langsiktige. Pneumatiske (trykkluft) boremaskinar, med knematarar og hardmetall, har gjort arbeidet i gruva lettare, og har redusert arbeidsstokken med mange prosent, ein oppnår i dag meir, med mindre folk, og dei som arbeider under dagen, kjem opp frå skiftet på ein heilt annan måte opplagte på å utnytta fritida, enn kva karane gjorde på Münster si tid. 40 timars veke (40,5) har avløyst 60 timars veka. Våtboring, med halvtimes pausar etter kvar salve, så steinstøvet kan få leggja seg, har gjort gruvearbeidet svært mykje mindre helsefarleg, enn kva det var tidlegare. 



Også på oppreidinga sitt område er det endringar. Münster tilrådde berre mekanisk oppreiding, knusing og utvasking. I dag (1957) brukar gruva også oppreiing av slammet ved flotasjon. 



Og likevel, alle desse nyvinningane har ikkje revolusjonert gruvedrifta. Teknisk er Münster sitt skjema endå gyldig, i store trekk.



Der kor det i våre augo syndar, er i høve til arbeidarane. Gjennom heile den lange rapporten, som reknar med ein arbeidsstokk på 350 mann, vert dette tredels tusen ståande forunderleg anonymt og personlegdomslaust. Dei eksisterer så å seia berre nedsikta til ein omkostingsfaktor på kvart produksjonsledd. Ein kan sjå dei koma, frå gruve eller vaskeri, etter ti timars skift, utslitne, våte, litt lamme i øyro etter larmen, litt tette i bringa etter støvet, for å tutla seg heim til tremannsrommet, på ei ufjelg brakke. Me kan sjå dei. Men dei opptrer underleg figurlaust hjå Münster.



Han seier at så heldig som gruva ligg til på kartet, og i slike flotte naturlege omgjevnader, skulle det ikkje vera vanskeleg  å få folk til å slå seg ned ved gruva. Utover det, trengst det, slik han ser det, ikkje fleire stimulansar. Han har inga sut for kor dei skal få den store arbeidsstokken ifrå. Midt i ei rivande utviklingstid på dei fleste område, reknar han at det vesle bondesamfunnet er styrt av konstante faktorar. Det vil alltid vera trong for meir arbeid, folkesetnadsoverskotet vil alltid stå i eit konstant tilhøve til kommunen sine eigne økonomiske ressursar. Og dei sosiale behova i kommunen vil vera like permanente, det vil ikkje inntreffa ein situasjon med vekst, som må møtast med høgare skattar.



På det punktet er det distansen frå Münster si tid, til vår, er størst. Og likevel, arrogansen er ikkje Münster sin eigen, kor personleg hans rapport enn måtte vera farga. Den er samtida si, og den sosialgruppa han tilhøyrde si. Den er nokolunde universell. Frå den feilrekninga utgår kan henda den største, og mest avgjerande svikten, i Gründerberichten si smittande optimisme.



Dersom Stordø Kisgruber hadde vore eit hypotetisk foretak, kunne Münster si oversikt ha lege den dag i dag. i bibliotek og forskingsarkiv, som eit klassisk dokument, eit av dei dokumenta som tida ikkje har kunna rokka med. Det ville, relativt sett, vera like gyldig i dag som den gongen.



Noko annleis ville dokumentet ha sett ut, dersom det hadde vore sett under korrektur av realitetane.









































EIT SELSKAP VERT STARTA




Den kapital som til sjuande og sist engasjerte seg i Stordø Kisgruber, etter Münsters prospekt, var tysk. For den yngre generasjon i våre dagar, ville det kan henda vera forbausande å sjå kor ofte norsk bergverksdrift rundt år 1900 vende seg til Tyskland etter kapitalen.



Men pengemarknaden var ikkje så universell den gongen som no. Noreg sjølv var kapitalfattig, og i alle tilfelle, gruvedrifta kunne sjå nokså hasardiøs ut. Sjølv i beste fall tok det tid før investeringane byrja å kasta noko av seg. I verste fall kunne gruva vera tømt før ein hadde tent kapitalen inn att, og heile det vesle byanlegget vart ståande att som ein død by, mens maskinar og forråd/kislager berre let seg realisera med store tap. Interessa for gruvedrift høyrte til i kapitalkretsar med større og lengre tradisjonar innafor bergverkas pluss og minus. England var den gongen eit svært kapitalsterkt land, og godt kjende med jorda sine mineralske rikdomar. Men den engelske kapital var, som den engelske politikk, globalt interessert, ikkje berre innafor koloniriket, den følgde dei merkantile og sjøfartsmessige interesser for fjerne og nye marknadar.



Svensk kapital hadde, til unionbrotet, interessert seg, til ein viss grad, for norske gruver. Men med unionsbrotet følgde det ein kjølegare atmosfære tversover Kjølen. Tyskland derimot, hadde vorte ei teknisk stormakt, tungt industrimateriell hadde vorte ein mektig eksportartikkel for landet, den tyske kapital var endå den gongen meir lokal i si interessesfære enn den engelske, og det tyske dynastiet sine pan-germanske idéar hjalp til med å skapa kontakt. I norsk gruvehistorie ser ein ofte nok at våre foretak vender seg til tyske finansinstitusjonar, eller store verksemder, når dei treng nye kapitalinnsprøytingar.



Men så reint fort gjekk det ikkje å reisa kapitalen, og å få i gang A/S Stordø Kisgruber, som Münster sine tankar kunne få nokon kvar til å tenkja seg.



Rett nok vart aksjeselskapet stifta så tidleg som 11. februar 1907, på ei konstituerande generalforsamling i Bossmo, og på initiativ frå Compagnie Minière Belge-Norvégienne, som var Fasting sitt selskap i Antwerpen. Aksjekapitalen vart sett til kr 300 000, fordelt på 1200 aksjar, kvar på 250 kroner. Til stades var sakførar Amundsen, som representant for Pram, Stavanger, og direktør Münster for Fasting, Schmidt og Brunert, Antwerpen. Føremålet med selskapet var å kjøpa inn, og setja i gang drift på eigedomen Litlabø, med Stordø Kisgruber. Som direksjonsmedlemer vart valt direktør Münster, Bossmo, direktør Pram, Stavanger og sakførar P. Christensen, Stord. Det alt vesentlege av aksjane låg hjå Compagnie Minière Belge-Norvégienne.

Det vart søkt konsesjon på drifta av i alt 35 mutingar frå Den norske regjeringa, og 17. juni same år vart det gjeve slik konsesjon.     





















































KONSESJON






I henhold til paragrafene 1 og 8 i lov nr. 4, av 9. juni 1903, og lov nr. 6 av 12. juni 1906, jfr. lov av 26. mars 1907, tillates Aktieselskabet Stordø Kisgruber, Stord, å erverve grds.nr. 33, bruksnr. 1, Øvre Lillebø, og grds.nr 53, bruksnr. 3, Grundvågsneset i Stord Herred, samt 35 mutete ertsanvisninger på gården Lillebø m.fl. eiendommens grunn, herav 1, 23. september 1891, mutet anvisning, hvorfor utmål er gitt ing. H. Lind 20. mai 1895, 33 anvisninger, hvorfor direktør Chr. Münster er gitt utmål ved forretning 21.-22. mai 1906, samt 1 av enkefru Lind 6. febr. 1905 mutet berghalde. (Høgåsen Grube), på følgende av selskapets bestyrelse vedtagne betingelser:



1. At til enhver tid minst det halve antall av bestyrelsens medlemmer er norske statsborgere.



Tilleggsbestemmelse. Det kgl. dept. for handel, sjøfart og industri, som er pålagt å føre kontroll med at selskapet overholder de oppstilte betingelser for konsesjonen, bestemmer iflg. skrivelse av 16. juli 1907, at selskapet årlig, på et en gang for alle fastsatt tidspunkt, skal innsende til dept. en under tilbud om ed eller høytidelig forsikring avfattet erklæring om, at selskapet har sitt sete her i riket, og at minst halvparten av bestyrelsens medlemmer til enhver tid i det forløpne år har vært norske statsborgere.



2. For konsesjonen skal selskapet til Den norske stat erlegge en i forhold til driftens størrelse beregnet produksjonsavgift, som skal utgjøre 1 - en - prosent av nettoutbyttet: av svovelkisens verdi på produksjonsstedet, ferdig til salg, med fradrag av omkostninger ved gruvedriften og oppberedning, samt transporten fra gruven til oppberedningsstedet, men uten fradrag for administrasjons- og anleggsomkostninger, renter av den anvendte kapital, eller andre alminnelige omkostninger, av hvilken som helst art.

 

Selskapet skal med hensyn til avgiftens beregning etter foranstående regler, og dens erleggelse, være underkastet de bestemmelser som vedkommende regjering i så henseende fastlegger. Erlegges ikke avgiften, skal det svares 5 % rente av det til betaling forfalne beløp, og konsesjonen forbrytes hvis forfallen avgift henstår ubetalt i mer enn 1 - ett - år.



3. At selskapet innen en av vedkommende regjering fastsatt frist igangsetter rasjonell bergverksdrift, og at det årlig til vedkommende bergmester avgir innberetning om driften, og dennes resultat, samt om antall av beskjeftigede arbeidere i årets løp. Selskapet vedtar å erlegge en løpende mulkt til statskassen av 100 - ett hundrede- kroner for hver dag den omhandlede frist oversittes.



Tilleggsbestemmelse. Pålegget om avgivelse av årlige innberetninger om driften m.m. forståes således at det er en betingelse for konsesjonens bevarelse, at den regulære drift fortsettes.



4. At selskapet, ved sine anlegg og sin bedrift her i riket, anvender utelukkende norske arbeidere og funksjonærer - dog således at vedkommende departement kan tilstede unntagelser fra denne regel, når hensynet til spesiell fagkunnskap, eller øvelse, gjør dette nødvendig, eller særdeles ønskelig. For hver dag en person, i strid med foranstående bestemmelser er i selskapets tjeneste, erlegger selskapet til statskassen en daglig mulkt av 10 - ti - kroner.



Dette punkt 4 i den opprinnelige konsesjon ble ved kgl. res. i juli 1910 korrigert slik: Ved selskapets anlegg og drift skal såvidt mulig kun benyttes arbeidere og funksjonærer som har hatt norsk innfødtsrett eller statsborgerrett. Dog kan, når offentlige hensyn ikke taler derimot, også tillates benyttet fremmede arbeidere, når de har fått fast bopel her i riket hele det siste år. Tillatelsen gjelder inntil videre. 

For funksjonærers vedkommende kan vedkommende regjeringsdept. tilstede unntagelse fra bestemmelsen i denne posts 1ste punkt, når hensynet til spesiell fagkunnskap, eller øvelse, gjør dette nødvendig, eller særdeles ønskelig. 



5. At selskapet ved anlegget og driften fortrinnsvis anvender norsk materiell.



6. At selskapet underkaster seg de bestemmelser som til kontroll med foranstående betingelsers overholdelse måtte bli truffet av vedkommende regjeringsdepartement.



7. At selskapet med hensyn til alle spørsmål vedkommende konsesjonen og utøvelsen av sin bedrift, er undergitt norske myndigheter, og norske domstoler.



---------------------------------------------------------------



Som ein vil sjå, var konsesjonsvilkåra særs lette å godta. Det var ikkje fastsett noko åremål for kor lang tid konsesjonen skulle gjelda, selskapet kunne for så vidt gjerne driva til gruva var tom. Heller ikkje vart det pålagt selskapet andre konsesjonelle økonomiske plikter enn avgifta på 1 prosent av nettoutbytet på drifta. Avgifta til riskarbeidarforsikringa, på 2,2 prosent av arbeidslønningane, liksom 0,5 prosent av arbeidslønningane til eit garantifond, var konstitusjonelle, ikkje konsesjonelle, dei galdt for alle norske industriføretak. Selskapet vart ikkje pålagt plikt til å opparbeida andre sikringsfond mot periodisk driftsstopp, eller total nedlegging av drifta. Heller ikkje kommunestyret fann grunn til å søkja fremma slike vilkår for konsesjonen. 

Likevel fann snart Compagnie Minière Belge-Norvégienne, som sat med den største delen av aksjane og ansvaret, at det var så som så med høvet til å driva anleggsarbeida fram så fort og billig som Münsters Gründerbericht føresette. Ikkje lenge etter at konsesjonene var gjevne, hadde Fasting, og Compagnie Minière Belge-Norvégienne, søkt kontakt med ein kapitalsterk interessent, villig til å overta ein aksjemajoritet, og villig til å investera i anlegget, og då på eit budsjett som langt oversteig Münster sine kalkylar.

Ein slik partnar fann Fasting i det tyske papirkonsernet Zellstoff-Fabrik Waldhof, i Mannheim. Den 23. februar 1908, på eit møte i Berlin mellom Zellstoff-Fabrik Waldhof, Compagnie Minière Belge-Norvégienne og Stordø Kisgruber, vart det, under medverknad av H. Fasting, underteikna ein kontrakt, som er verdt å studera nærare:








KONTRAKT







Paragraf 1




Compagnie Minière Belge-Norvégienne er eier av samtlige 1200 aksjer, nominell verdi kr 250, i Aktieselskabet Stordø Kisgruber, Stord (Norge). 

Compagnie Minière Belge-Norvégienne overdrager to tredjedeler av disse til Zellstoff-Fabrik Waldhof på følgende betingelser:



a) Zellstoff-Fabrik Waldhof  forplikter seg etter overdragelsen av disse aksjene til å stille et     beløp    stort kr 300 000 - (tre hundre tusen) til disposisjon for A/S Stordø Kisgruber, etter som anleggsarbeidet gjør det fornødent. En del av dette beløpet er allerede utbetalt.



b)  Zellstoff-Fabrik Waldhof betaler Compagnie Minière Belge-Norvégienne et beløp stort  200 000 (to hundre tusen) franc, lik 144 783,96 norske kroner. Som foreløpig sikkerhet for Zellstoff-Fabrik Waldhof deponeres Compagnie Minière Belge-Norvégienne-aksjer til et beløp av frc. 450 000. 



c) All den kapital som utover dette måtte trenges for den rasjonelle utbyggelse av A/S Stordø Kisgruber, blir å skaffe av Zellstoff-Fabrik Waldhof. 



d) For de i punkt b. og c. nevnte kapitaltilskudd, som skal forrentes med 5 %  p.a., skal A/S Stordø Kisgruber utstede et skadeløshetsbrev til Zellstoff-Fabrik Waldhof, stort kr 500 000, innen 27. mai 1908.



e) Under anleggsperioden skal de påløpne renter halvårlig belastes A/S Stordø Kisgruber, og de således erholdte beløp igjen forrentes med 5 %. 



f) De under b. og c. nevnte beløp skal årlig avdrages med 10 %, så snart anleggsarbeidet er ferdig, og drift er kommet i gang.












g) 
 Hvis Zellstoff-Fabrik Waldhof sine investeringer i A/S Stordø Kisgruber overstiger kr 800 000 (kr 300 000 for aksjer, og kr 500 000 for skadeløshetsbrev), skal A/S Stordø Kisgruber skaffe sikkerhet for de overskridende beløp, enten gjennom gjeldsbrev, eller ved sikkerhet i anlegg, forråd eller rettigheter som den norske lov måtte tilstede.




Paragraf 2. 


Zellstoff-Fabrik Waldhof har forkjøpsretten til 40 000 tonn stykk-kis, av en produksjon fra 70 000 til 100 000 tonn eksportkis - 50 000 tonn stykk-kis av en produksjon fra 100 000 til 120 000 tonn, 60 000 tonn av en produksjon fra 120 000 til 140 000, og så videre oppover i samme forhold, slik at at av en samlet produksjon (stykk-kis og finkis) på over 100 000 tonn, skal Zellstoff-Fabrik Waldhof ha rett til halvparten i stykk-kis, og hvis produksjonen ligger under 70 000 tonn, skal Zellstoff-Fabrik Waldhof ha rett til fire sjudeler, mens Stordø Kisgruber disponerer tre sjudeler. 

Zellstoff-Fabrik Waldhof betaler for denne stykk-kis en normalpris fob Stord pluss kr 5 per tonn, maksimum kr 11. Grunnlaget for utregningen av denne normalprisen skal være den innberetningen som direktør Münster 10. mai 1906 sendte herr Fasting, og som ble Zellstoff-Fabrik Waldhof forelagt i brev av nov. 1907, som en integrerende del av denne kontrakt. Ifølge denne innberetningen skal normalprisen for den samlede svovelkisproduksjonen beløpe seg til kr 5,94 per tonn. De til nå avsluttede løpende kontrakter på levering av kis skal dog oppfylles, og deres detaljer meddeles Zellstoff-Fabrik Waldhof. 




Paragraf 3.


For hvert tonn kis A/S Stordø Kisgruber selger utenom det kvantum Zellstoff-Fabrik Waldhof mottar, skal A/S Stordø Kisgruber betale til Compagnie Minière Belge-Norvégienne en kommisjon av kr 0,50 per tonn, enten salget er formidlet gjennom Compagnie Minière Belge-Norvégienne direkte, eller gjennom agent.




Paragraf 4.            


Compagnie Minière Belge-Norvégienne har førsterett til å selge kisen, med mindre A/S Stordø Kisgruber kan oppnå høyere priser på annet hold. 

Sluttsedler over alle salg gjennom Compagnie Minière Belge-Norvégienne  skal utferdiges av A/S Stordø Kisgruber, og tilstilles Zellstoff-Fabrik Waldhof til underretning, hvorfra de blir ekspedert til Compagnie Minière Belge-Norvégienne, som deretter underhandler direkte med kjøperen. Alle salg av kis blir først gyldig gjennom Zellstoff-Fabrik Waldhofs godkjennelse. Samtlige fakturaer utstedet av A/S Stordø Kisgruber går gjennom Zellstoff-Fabrik Waldhofs  hender, uansett hvilke agenter det måtte være som har formidlet salget. 




Paragraf 5.


De bestående kontrakter med enkefru Lind, og med ing. Lindholm, skal overtas av Zellstoff-Fabrik Waldhof. Med enkefru Linds lisensfordring er det allerede truffet en ordning, likeledes er ing. Lindholms fordring overtatt, mot en sum på kr 9600. 




Paragraf 6.


Reisningen av et oppredningsverk for stykk-kis, og for forefallende vaskekis og forhåndenværende halder, skal straks prosjekteres, og påskyndes så langt som gjørlig.




Paragraf 7.


Av hensiktsmessighetsgrunner skal det velges en komité for den forretningsmessige forvaltning. Den skal ha sete i Mannheim-Waldhof, og skal bestå av seks medlemmer, av hvilke Zellstoff-Fabrik Waldhof utpeker de fire, og Compagnie Minière Belge-Norvégienne de to, så lenge sistnevnte er i besittelse av 400 aksjer i A/S Stordø Kisgruber. Denne komité skal møtes så ofte det gjøres fornødent, dog ikke sjeldnere enn en gang hvert kvartal, for å treffe beslutninger angående de nødvendige rådgjerder. Til overvåkelse av disse beslutninger, og til ledelse av de løpende forretninger, utnevner komitéen en delegat, for et tidsrom som ikke må overstige fem år. Dog kan delegaten være medlem at komitéen, og motta gjenvalg. Denne delegat skal gi direksjonen i A/S Stordø Kisgruber, som består av tre medlemmer av norsk nasjonalitet, bestemmende og bindende anvisninger. Medlemmene i denne direksjonen, såvel som den av direksjonen ansatte administrerende direktør, skal i alle forretningsspørsmål alltid rådføre seg med den i Tyskland sittende forvaltningskomité sin utpekte delegat. Han skal lede selskapets forretninger, etter de instrukser forvaltningskomitéen gjev ham, og skal minst en gang om måneden innsende beretning om de løpende forretninger, og alle hendelser som kan tenkes å ha betydning.


Omkostningene til denne komité og delegat skal belastes A/S Stordø Kisgruber, men skal likevel ikke overstige et beløp på 20 000 mark, inklusive de faste godtgjørelser til delegaten.










For rett å vurdera denne kontrakten, som ser ut som eit uhemma maktdiktat, må ein ha gruveselskapet sin situasjon i bakhovudet. Det var starta med stor optimisme, med håp om eit billig og snarleg fullført anleggsarbeid, som skulle få hjula til å rulla, og svovelkisen til å vella ut, frå rike kjelder. På Münster sine kalkylar vart selskapet stifta med ein ikkje tilstrekkeleg aksjekapital, og lite førebudde moglegheiter til å skaffa meir pengar. Og ikkje var selskapet langt på fjorden rodd, før vanskane, og dei bitre vonbrota, synte seg. Praktisk tala ingen av Münster sine utrekningar viste seg å halda, det vart overskridingar på alt arbeid, og det var ein stor svikt i utrekningane hans av kva verdi kisen kunne ha. Selskapet vart eit pengesluk, samstundes som det vart svært vanskeleg å få arbeidet til å gå slik det skulle. Dersom selskapet ville ut for å skaffa ny kapital, måtte ein vera budd på å betala dyrt.

 

Zellstoff-Fabrik Waldhof var ein papirmassefabrikk, og dei var interessert i Stordø Kisgruber av di dei var interessert i å få tak i kis, det var ikkje nokon normal kapitalplassering, for å oppnå utbyte på aksjane. Det kan vel kan henda òg tenkjast at A/S Stordø Kisgruber sin situasjon nett då ikkje hjelpte til å skaffa leiinga fram til då nokon særleg tillit hjå Zellstoff-Fabrik Waldhof. I alle fall, det er kapitalen som skriv kontrakten, og stramare jo meir desperat trongen er. Og Zellstoff-Fabrik Waldhof sikra seg.    

  

Det fell lett i augo at kontrakten gjer selskapet sin norske direksjon til stråmenn. Dei sit der for, på eigen risiko, å sjå til at den norske lova sin bokstav vert overhalden, eit element som står juridisk ansvarleg i høve til statsmyndigheitene. Det er det heile. Alt initiativ, alle drøftingar og alle avgjerder høyrer til hjå ein utalandsk forvaltingskomité. 



Men ein kan nok tenkja seg at konsesjonslova sitt krav om norsk direksjon for utalandske kapitalføretak i Noreg eigentleg meinar noko meir, sjølv så tidleg som i 1907. At den meinar at den norske direksjonen skal sitja som ein garanti for at ikkje berre lova, i spissfindig juridisk tolking, vert ivareteken, men at allmenn norsk rettstanke, og godteken norsk samfunnspraksis, er rådande innafor det vekselspelet konsesjonen førutser mellom den utalandske kapitalen sine interesser, og dei almenmenneskelege interesser hjå den vesle gruppa av norske avhengige. Trongare enn det har ein snautt nok lov til å tolka paragrafane i konsesjonslova.



Og det omsynet er, i alle høve teoretisk, totalt tilsidesett ved kontrakten av 23. februar 1908. Det er, i verste fall, berre ein ting som kan moderera Zellstoff-Fabrik Waldhof si haldning til A/S Stordø Kisgruber. Det er det omsynet, at dersom Stordø Kisgruber vert halden i ein altfor bitter avhengigheit, kan den situasjonen inntreffa, at selskapet ikkje kan behalda arbeidarane sine, ikkje skaffa seg ein flink og påliteleg driftsleiar, eller ikkje mønstra ein nokolunde representativ direksjon på tre heiderlege medlemer.



I denne kontrakten sikra Zellstoff-Fabrik Waldhof seg halvdelen av kisproduksjonen, venteleg heile produksjonen av stykk-kis, fem prosent årleg rente, og ti prosent årlege avdrag på sine kapitaltilskot, og Compagnie Minière Belge-Norvégienne sikra seg ei kommisjonsforteneste på 50 øre tonnet for den overskytande kisproduksjonen, venteleg minst 15 000 kroner årleg, av di utrekningane av produksjonsvolumet framleis kvilte på Münster sine kalkylar. 



Nokre år seinare overtok Zellstoff-Fabrik Waldhof heile aksjeblokka, og tilhøvet avklara seg noko. Men framleis var heile den norske direksjonen berre stråmenn, og verksemda sin faktiske leiar var alltid ein «Delegierter des jenseitigen Verwaltungskomité».



No skal det med ein gong seiast at teorien i dette tilfellet var farlegare enn praksis. Eit ynskje om urimeleg og omsynslaus utnytting av A/S Stordø Kisgruber, la Zellstoff-Fabrik Waldhof aldri opp til.



Og då ingeniør Carl Nielsen, i 1912, vart tilsett som direktør for anlegget, fekk selskapet i mange år framover ei driftsleiing som var så dyktig, både administrativt og teknisk, og med ein så klar profil, at dei ikkje berre sette seg i respekt, dei tiltok seg autoritet i høvet til Zellstoff-Fabrik Waldhof.






















Og likevel kjendest det, for det vurderande tilbakeblikket, som om dei to dokumenta, Münster sin overoptimistiske rapport, og Zellstoff-Fabrik Waldhof si kunngjering om tysk maktovertaking, har lagt ein lagnad på gruveforetaket, som skulle vara i mange år, og setja spor på mange ulike vis.

Når det gjeld Gründerberichten, er tilhøvet lett å erkjenna. Det lokka føretaket ut i ein veik start, som nokså snart vart nokså uoversiktleg. Münster sine kalkylar vart aldri eigentleg kassert, og erstatta av andre, og meir realistiske/nøkterne. Korrekturen på dei melde seg langsamt, i tiår på tiår. Alt frå fyrste augneblinken vart budsjetta hans sprengt, og alt frå fyrste augneblinken vart det, på dei fleste område av anleggsverksemda, kutta både her og der når det galdt krav til materialar og til arbeidstilhøva, rett og slett for at ikkje overskridingane skulle verta endå større. Utover i åra etter melde det seg stadig ein trong for reparasjonar, forsterkingar eller ombyggingar. 



Utrekningane hans av kisførekomstane sin svovelgehalt var mildt sagt urealistiske, sjeldan i åra framover kunne finkisen halda ein snittprosent på over 40, og det skulle skytast ut, og transporterast vekk, svært mykje meir berg enn det Münster hadde rekna med, for å få eit tonn med eksportkis. Dette sprengte både kostnadsoverslaget hans, og produksjonsoverslaget. 



Det oppreiingsverket han hadde gjort framlegg om, og som vart kjøpt inn, svarte lite til forventingane. 



Anleggsarbeidet i seg sjølv trekte svært lenge ut, før drifta kunne byrja, av di selskapet alt var sterkt nedsylta i gjeld, og utan stopp melde det seg, i løpet av drifta, nye svikt i alt grunnleggjande arbeid. 



Når ein har slike arbeidstilhøve, vert kvar dag ein påkjenning for den som har hand om verksemda, i sin heilheit eller sektorvis.  Aninga om vonbrot, kan henda om skepsis, oppover gjennom ledda, heilt fram til delegaten og forvaltingskomitéen i Tyskland, vert ei evig bør. Den orsakinga at feilen bur i verksemda sitt opphav, nesten som ein predestinasjon, kan kan henda gje trøyst for ei stund. Men inga orsaking, kor rettkomen ho måtte vera, kan takast opp att så svært mange gonger. 



Heller ikkje kan det vera lett for ein administrsjon å forlanga full arbeidsinnsats av ein arbeidsstokk som skal gjera arbeidet med dårlege verkty og instrument.



Det er den dommen Münster sin eldhug la på verksemda.



Og kor rimeleg, og full av forståing, Zellstoff-Fabrik Waldhof og den delegerte enn kan ha vore, kor stor respekt og imøtekomenheit administrasjonen i Noreg enn vart møtt med, må det fundamentale avhengigheitstilhøvet likevel ha gjort seg gjeldande, og avsett seg som eit savn av stabil plan, og optimistisk personleg perspektiv. 



For den vanlege, usofistiske tanke, er eit aksjeselskap av Stordø Kisgruber sin karakter ein sjølvstendig produktiv og økonomisk funksjon, der aksjeeigarane på generalforsamlinga utøver den kontrollerande retten, men der både initiativ og avgjerder til ein viss grad er overleten til ein direksjon, og ei dagleg driftsleiing som generalforsamlinga har tillit til. I denne funksjonen avset dyktigheit, initiativ, menneskeleg omgangsevne og hell seg i eit rekneskapsført økonomisk utbyte, til glede for den einskilte aksjonær, for det offentlege, og for administrasjonen, som får råd til å avsetja fond, kapitalisera driftsforbetringar, og auka den menneskelege og sosiale trivnaden i det vesle samfunnet. Våre dagar veit at det skal vera eit perspektiv, trua på at ein skal få råd til å vera raus.



No er det då sant at langt utover på 1900-talet kvilte ei nokså spesiell atmosfære over store verksemder som var plassert i bygdemiljø. 



Ikkje berre var det vanskeleg å skapa noko brei menneskeleg kontaktflate mellom bygd og verksemd, av di bøndene var fulle av mistillit, dei kjente seg sett ned på av aristokratiet i verksemdene, og dei kjente seg i ideologisk konflikt med innflytta arbeidarflokkar. Alt medan industrien sine folk såg med manglande tolmod på bøndene sitt tempo og tradisjonalisme.












Det var unekteleg òg ein prøyssartone innafor verksemda sine eigne grupper, ein kjøleg distanse i stand og stilling mellom leiing, funksjonærstab og arbeidsstokk. Sjølv i våre dagar går nok denne prøyssartonen att, merkeleg nok helst på dei store klinikkane, mellom lækjarar, stab og pasientar.



I ei verksemd som må kjempa for tilværet, vil heilt sikkert mengda av konfliktstoff, sjølv det mest ubetydelege, hjelpa til med å halda ved lag denne distansemarkeringa. Og det er fyrst og fremst den tenksame direksjonen si sak å prøva på å jamna ut, fjerna dei irrasjonelle isolasjonsfaktorane, byggja opp fellesskapskjensle og granneskap.



Med den norske direksjonen sett på sidelina og gjort umyndige, var dette momentet, eller i alle høve den stimulerande idéen om det, sett utafor. Alle dei avgjerande idéane var flytta over til eit utval, som tenkte tysk, som ikkje hadde den daglege kontakten med folka i gruva, og som difor heller ikkje trong å engasjera seg personleg i arbeidsstokken sin trivnad og tilknyting, som ikkje trong å interessera seg det minste for bøndene i den kommunen gruvesamfunnet skulle veksa saman med, og som heller ikkje kunne ha noko interesse i lukkelege driftsresultat, som registrerer seg i postert, og med det skattbart, overskot. 



For det eldfulle og altruistiske temperament, må perspektivet ha teikna seg grått og trongt, og mange generøse idéar, mange menneskelege impulsar, må ha kjentest dødfødde.



For den naive, litt tynnhuda vitjande, kjentest eksistensen i den vesle gruvegrenda på Litlabø kjøleg, rik på konfliktar, med sterke isolasjonsfelt mellom gruppene innbyrdes, og sett mot verda utafor forunderleg kontaktlaus, nær samfunnslaus.



Dei lukkelegaste arbeidsvilkår og livsvilkår kan gruvene ikkje ha bydd på. Direktør Carl Nielsen, og hans tekniske og administrative stab, arbeidde målsikkert og energisk for å perfeksjonera gruva sitt tekniske apparat, og leggja grunn for ein romslegare økonomi, som òg kunne skaffa råd til dei sosiale tiltaka. Han leidde gruvene gjennom to verdskrigar, og djupe konjunktursvingingar. Og han nådde utruleg langt.



I 1945 skreiv han ein sterkt konsentrert, men detaljrik, oversikt over verksemda si vekst. I oppsummeringa skriv han:



Stordø sine kisførekomstar har - så langt ein veit - den lågaste svovelgehalt av alle dei koparfrie svovelkis-førekomstar som har vore drive, verda over. Slike førekomstar kan berre drivast økonomisk forsvarleg ved stor og ubroten produksjon, førsteklasses anlegg som alltid vert haldne i god stand, sparsemd i driftsomkostningane og høg arbeidsyting.....



Det ovafor nemnte ukorrekte berekningsgrunnlaget for anleggsomkostingane i den fyrste utbyggingsperioden, medførte ei overdriven sparsemd i anleggsarbeidet, noko som var svært uheldig for driftsomkostingane, og spesielt for omkostingane med vedlikehald, noko som har straffa seg i tiåra seinare.



Dette, i samband med den fattige råkisen, og med dumpingtilbod frå andre gruver, gjorde at det ofte var tvil om det var fornuftig å halda fram med drifta, ein tvil som mange gonger førte til stopp i drifta, eller til innskrenkingar i produksjonen, og til stor tvil med omsyn på om ein skulle setja inn meir pengar til både modernisering av anlegget, og til undersøkingar og oppfaring av førekomstane. 



Først i åra 1937 til 1944 kom det ei endring til det betre. Anlegga i dagen vart i det alt vesentlege ferdig ombygt, utvida og modernisert, for ein produksjon på om lag 130 000 tonn eksportkis årleg. 



I gruvene stod - og står framleis - oppfaringsarbeida att, då det, ved ein årsproduksjon på 130 000 tonn, berre er oppført (funne som sikre førekomstar) råkis for fire år. Årsaka til det er mangel på arbeidskraft dei siste sju år. 



Men dette kan innhentast, på få år, dersom ein har nok av pengemidlar og arbeidskraft.



Gruveanlegga er i det alt vesentlege i orden. Att står utbygginga av sjakta for større heisekurvar, noko som ikkje vil vera så spesielt dyrt, av di det meste alt er gjort....



Bane og kaianlegg er i god orden.



Kraftanlegget er i det vesentlege i orden.



Verkstadane er i orden.



Det som står att, ved sida av oppfaringa, er framom alt arbeidar- og funksjonærbustader. Her er det endå mangel, noko som er alfa og omega for gruva si evne til å tilsetja, og å halda på, ein dyktig arbeidsstokk. Ved avgjerda om bygging av ein funksjonærbustad, bør ein tenkja på at den vil gjera stor lukke i tre familiar: Først funksjonæren, som får det nye huset, så hos formannen, som får funksjonæren sitt gamle hus, og deretter hjå arbeidaren, som får huset til formannen.



Det framgår nokså tydeleg at det er på det sosiale området, som skulle sørgja for arbeidsstokken sin velferd og trivnad, at det har vore vanskeleg å reisa sympati og kapitalinnsats hjå Zellstoff-Fabrik Waldhof. Det var ikkje lett, framover åra, å få folk til å verta verande her. Mange vanskar hadde nok gruva sine norske administratorar i alle år, medan tyskarane eigde anlegget, fram til 1945. Det kunne vera ting som svikt på arbeidskraft, konjunktursvikt, med påtvungen stopp i drifta, arbeidskonfliktar med streik eller lockout, beisk og langvarig konflikt med kommunen, to verdskrigar, den siste med tysk okkupasjon, noko som sjølvsagt måtte føra til mistillit, eller sterk motvilje, mot eit føretak i tysk eige. Og same kor realistiske Zellstoff-Fabrik Waldhof sine folk måtte vera, kor taktfullt dei enn kan ha utøvd maktspråket sitt, må situasjonen heile tida ha bore med seg eit meir eller mindre følbart psykologisk trykk. 



Det må ha kosta stor viljestyrke, sikre lojalitetsinstinkt, men òg ein svært stor resignasjon, hjå dei som leia drifta av A/S Stordø Kisgruber i dei 37-38 åra av tysk eige.




AKSJESELSKAPET




Samarbeidet mellom de to hovedaksjonærene, Zellstoff-Fabrik Waldhof og Compagnie Minière Belge-Norvégienne, hadde vanskeleg for å finna si form.

Den fyrste protokollerte generalforsamlinga etter at Zellstoff-Fabrik Waldhof hadde kome inn i biletet, fant stad på Stord 25. mars 1909. Dir. Münster representerte Zellstoff-Fabrik Waldhof, sakførar P. Christensen, Stord, representerte Compagnie Minière Belge-Norvégienne. Den norske direksjonen vart gjenvalt. Og med det synest generalforsamlinga sitt avgjerdsmynde å vera uttømt. 

Den 5. mai same året kom det til det fyrste møtet i den tyske forvaltingskomitéen, i Mannheim-Waldhof, der medlemer vart peika ut, og den fyrste delegaten valt, og det var bergassessor Spinzig.



På møtet vart det teke avgjerd om å setja i gang med bygginga av jernbanen frå Litlabø til Grundvågsneset, og eit oppreiingsanlegg etter Humboldt sitt utkast. I august same år vart dei fyrste arbeida på oppreiingsanlegget byrja, og i oktober på jernbanen. Då hadde det, alt den 7. juli, vore ein konferanse på staden, mellom Münster og Spinzig, der herr Riedner òg var til stades. Der vart dei einige om at det òg skulle byggjast dampkraftanlegg, at det skulle senkast sjakt, og at ein skulle gå i gang med å reisa kontorbygning, verkstadbygning og materiallager. For kaianlegget vart det forlangt prosjekt. 



Arbeidet med å reisa stigar- og arbeidarbustader var påbyrja i 1908, og same året kan det sjå ut som om direktør Fr. Lindholm hadde teke imot stillinga som driftsleiar.



Også neste generalforsamling var på Stord, der Münster var til stades, i eiga interesse, og med fullmakt frå Compagnie Minière Belge-Norvégienne. Georg Riedner møtte for Zellstoff-Fabrik Waldhof, og bergassessor Spinzig i eiga interesse.



Årsrekneskap og status for 1908 vart godtekne, og direksjonen vart gjenvalt. Det var i september 1909.



Framleis på Stord møttest generalforsamlinga 7. juli 1910, denne gongen ekstraordinært, og med dei utalandske aksjeinteressene godt representert. Årsaka var at den norske direksjonen hadde lagt ned vervet, det var Münster som frå då av trakk seg ut.














Direktør Hans Clemm møtte for Zellstoff-Fabrik Waldhof sine 797 aksjar, i tillegg til i eiga interesse. Frå dei møtte vidare Spinzig og Riedner, i eiga interesse. Antwerpen hadde sendt direktør Paul Dersiph. 

Eit forslag til statuttendring, frå Zellstoff-Fabrik Waldhof si side, vart utsett til den ordinære generalforsamlinga. Som nytt medlem av den norske direksjonen vart høgsterettsadvokat C. Unger, Oslo, valt. P. Christensen og direktør Lindholm tok imot gjenval. Unger vart formann for direksjonen.



Den ordinære generalforsamlinga fann stad på Stord 30. september 1910. P. Christensen møtte som direksjonsmedlem, i tillegg til at han hadde fullmakter frå Compagnie Minière Belge-Norvégienne. Også direktør Lindholm var til stades. Riedner representerte Zellstoff-Fabrik Waldhof. 



Det låg ikkje føre nokon revidert status for året 1909. Den godkjenninga måtte utsetjast. Årsrekneskapen vart derimot godkjent. Det vart sagt at året 1909 var å rekna som eit anleggsår, men arbeida var så vidt komne, at ein allereide i det inneverande året, 1910, måtte rekna med å koma i drift. Zellstoff-Fabrik Waldhof sitt forslag til endringar i statutta, der eigedomar, hus, maskinar osb. kvart år skulle skrivast ned med ti prosent av kostprisen, vart vedteke, mot Compagnie Minière Belge-Norvégienne sine stemmer.



Neste generalforsamling, som òg var ekstraordinær, var flytta til Tyskland, til Mannheim, og den norske direksjonen møtte berre med fullmakter, Christensen til Dersiph, som representerte Compagnie Minière Belge-Norvégienne, og Lindholm til Clemm, som representerte Zellstoff-Fabrik Waldhof. Dersiph leverte ein protest mot status og rekneskap, som viste ein tapskonto på kr 141 000, men trekte protesten tilbake, så vedtaket var einstemmig. 



Dei følgjande generalforsamlingane vart alle haldne i Mannheim.Den  6. desember 1911 var Fasting sjølv møtt for Compagnie Minière Belge-Norvégienne, nett som Dersiph og Christensen.



Direktør Clemm møtte for Zellstoff-Fabrik Waldhof, og for direktør Lindholm, og Riedner møtte i eiga interesse. Direksjonen vart einstemmig gjenvalt, og årsrekneskapen vart einstemmig vedteken.

Men om selskapet sin status vart det strid. Den viste 31. desember 1910 eit tap på kr 258 000. Fasting hevda at gruvene ikkje var tekne med som aktivum, sjølv om dei minst måtte reknast å ha ein verdi på kr 300 000. Han protesterte òg på at rentene ikkje var førte opp som anleggsrenter. 



Clemm og Riedner avviste protesten. Status vart godkjent med to tredels fleirtal. 



Ikkje lenge etter gav Fasting og Compagnie Minière Belge-Norvégienne etter, og selde resten av aksjane sine til Zellstoff-Fabrik Waldhof. Også direktør Lindholm glei ut av biletet, han reiste ifrå Stord i november 1912, men alt på generalforsamlinga 30. september 1912 trekte han seg ut av direksjonen. Unger møtte for han og Christensen, Riedner møtte som før, men for Zellstoff-Fabrik Waldhof møtte Geheimrat Carl Haas, og for direktør Hans Clemm møtte broren, direktør Otto Clemm. For Lindholm vart skipsreiar Thorvald Halvorsen, Bergen, valt. 



Årsrekneskapen for 1911 vart vedteken, men status, som viste ein tapskonto på kr 521 707,  og av det heile kr 284 147 på året 1911, vart avvist, då det ikkje var driftstap, men for den aller største del renter for lån av den kapital som hadde vore naudsynt for å undersøkja og byggja ut gruvene. Direksjonen fekk i oppdrag å setja opp ein ny status, der dette vart teke omsyn til, og i tillegg oppretta ein eigen gruveeigedomskonto. 

Fasting si line synest å ha fått ny aktualitet, etter at Compagnie Minière Belge-Norvégienne ikkje lenger var med i spelet. Den allereide godtekne pantgjeving av gruva, for tre lån på til saman kr 1 800 000, vart godkjent. Alle avgjerder var einstemmige.



Den korrigerte statusen vart lagt fram på ei ekstraordinær generalforsamling i Mannheim 31. desember 1912, med ein balanse på kr 2 002 354. 



4. juni 1913 var generalforsamlinga endå ein gong i Mannheim, der ein ny mann melder seg i protokollane. Det er dr.ing. Friedrich Esser, som allereide året før var tilsett som teknisk konsulent i Stordø Kisgruber. Status vart godkjent med ein balanse på kr 2 348 239, og aksjekapitalen vart auka til kr 600 000. Alle dei nye aksjane vart overtekne av dei gamle aksjonærane, det vil seia av Zellstoff-Fabrik Waldhof. 












Alt året før, då direktør Lindholm trekte seg ut, var ingeniør Carl Nielsen, tidlegare ved Folldal gruver, tilsett som driftsleiar. 



Utanom dei anleggsarbeida som alt er nemnt, var arbeid sett i gang i desember 1909 med kompressoranlegg, februar 1910 med direktørbustad, mars 1910 med kontorbygning, og november 1910 med heiseanlegg for sjakta. Dei var etter kvart vortne ferdige, og drifta vart forsiktig sett i gang i 1912, med ein produksjon på smålåtne 20 000 tonn eksportkis.

Münster sitt opplegg var mal for arbeida, men i staden for kr 600 000 i omkostingar, for 70 000 tonn eksportkis årleg, stod ein ved årsskiftet 1912/13 med ein nedlagt kapital på kr 2 635 000 i anleggsutgifter!



Aksjane var samla hjå Zellstoff-Fabrik Waldhof. Avtakaren av kisen var òg Zellstoff-Fabrik Waldhof, og til prisar Zellstoff-Fabrik Waldhof sjølv kunne setja. 



Og direktør Carl Nielsen var tilsett som driftsleiar.



Mede det kan ein seia at dei viktigaste interne vilkår for drifta av gruva var plassert i biletet. A/S Stordø Kisgruber hadde funne si framtid, for den næraste tredelen av hundreåret.



Gruvedrift er eit arbeid med eit hardt, grovt og tungt materiale, og med ein stor kraftinnsats. Ein reknar alltid med ein stor vedlikehaldskostnad. Og alle verksemder arbeider sjølvsagt ut ifrå ein føresetnad om at ein heile tida må utvida og rasjonalisera, følgja med i fornyingar på det tekniske området, og gjera drifta mest mogleg billig og effektiv. 



Men Stordø Kisgruber hadde store ekstra belastingar, reparasjonar og vedlikehald vart svært store postar, av di dei opprinnelege anleggsarbeida var så knipne, så engsteleg sparsame i materialar og arbeidsomkostingar. 



Ikkje berre det, men store sektorar i verksemda var frå fyrst av ikkje tenlege, særleg då oppreiingsverket. I røynda var drifta i mange år framover samstundes ei anleggstid.



Stordø-kis er mykje fattigare enn det Münster hadde meint, det skulle mykje meir av råkis og fjell til, for å få eit tonn eksportkis. Det vil seia større omkostingar på mannsarbeid, på transport og på handsaming av råkisen.



Oppreiinga var berekna berre på mekanisk utskiljing av det mest svovelhaldige materialet. Prosessen byggjer på skilnaden i særvekt , av di den svovelhaldige delen er tyngre enn den som er fattig på svovel. Ved hjelp av overspyling, og risting undrer vatn, vert det tyngre lettare skilt frå det lettare, gjennom eit system av knusarar, siktar, setzmaskinar (vaskekasser) og herdar.



I Stordø-kisen er skilnaden i særvekt mellom kis og stein svært liten, og det stiller store krav til verknaden av den mekaniske separasjonsprosessen. 



Det oppreiingsverket som Humboldt hadde gjort framlegg om, og som Münster hadde tilrådd, var kjøp inn og montert, med ein tenkt kapasitet på 25 tonn råkis i timen. Det viste seg snart at maskineriet ikkje greidde halvparten av dette. Med den store mengda av råkis, som måtte arbeidast med, for å få fram eitt tonn finkis, var oppreiingsverket eigentleg, frå fyrste stund, kassabelt. Driftsleiinga måtte ta sikte på å skaffa eit praktisk tala heilt nytt oppreiingsverk. Men det var, på så mange sektorar i drifta ombyggingar og forbetringar, som kravde kapitaltilskot, at alt saman måtte verta planar på sikt, med nokså små steg heile vegen.



I fyrste omgang gjorde leverandøren, Humboldt, ei ombygging av vaskeriet. Arbeidet tok ti månader av produksjonsåret 1913, men resultatet var eit nytt vonbrot - i staden for ein kapasitet på 25 tonn råkis i timen, greidde verket ikkje meir enn 16.


År etter år gjekk, med små resultat, og store driftsunderskot. I det fyrste driftsåret, 1911, vart 17 000 tonn råkis handsama, med ei utvinning av 6 000 tonn eksportkis. 



I 1912 var kvantumet 51 000 tonn råkis, og 20 000 tonn eksportkis. 







I 1913 var det vunne så vidt stor røynsle om dei spesielle tilhøva i Stordø, at ein kunne utarbeida planar, både for systematisk oppfaring og for rasjonelt arbeid i sjølve gruva, og for ein effektiv utbygging av alle dei andre anleggsgreinene. Endå eitt år gjekk 51 000 tonn råkis gjennom apparatet, og  det med eit resultat på 22 000 tonn eksportkis. 



Det fyrste fulle driftsåret skulle ha vore 1914. Men fyrste verdskrigen braut ut i august, og det vart gjort vedtak om å arbeida berre på eitt skift i gruva, fram til at situasjonen hadde roa seg. 58 000 tonn råkis gav 26 000 tonn eksportkis. Rasjonaliseringsarbeidet gjekk sin gang, men berre langsamt, grunna mangel på arbeidskraft. Dampsentralen fekk eit tilbygg, der ein ny kompressor, på 20 kubikkmeter luft i minuttet, vart installert, saman med dei to gamle, på kvar fire kubikkmeter i minuttet.



1915 var eit fullt driftsår, sjølv om mangelen på arbeidskraft vart stadig meir prekær. 77 000 tonn råkis vart handsama, og gav 36 000 tonn eksportvare, såkalla eksportkis. 

Det vart bygt ei messe for funksjonærane, og arbeidet for å få tilfredsstellande bustader for stigarar og arbeidarar, vart teke opp att. Krigskonjunkturane hadde nok, til ein viss grad, gjort sitt til å gjera situasjonen lettare, økonomisk sett. Men det var så avgjort eit bergverk på veg oppover.



Men så byrja dei vanskane krigen medførte å gjera seg gjeldande, med full tyngd. I tillegg til aksjeselskapet sine eigne store vanskar, fekk verksemda kjempa mot ytre situasjonar som administrasjonen ikkje hadde  nokon kontroll over - den norske administrasjonen hadde ikkje eingong kontroll over det initiativ ein prøvde å møta desse ytre vanskane med. Stordø Kisgruber gjekk inn i ein serie av år med konjunktursvingingar, arbeidskamp, og mangel på materialar.



Og likevel, som teknisk verksemd arbeidde verksemda seg stadig framover. Tjue år etter Gründerberichten nådde gruva den lova produksjonen, på 70 000 tonn eksportkis. I nokre få år - 1928 -29 - 30, var produksjonen på rundt 100 000 tonn. 



Så nådde depresjonen frå verdsmarknaden innover, med nye arbeidskonfliktar. Fyrst med den nye konjunkturbølgja som følgte med Hitler sine krigsførebuingar, kom produksjonen endå ein gong opp i 100 000 tonn. Og så kom okkupasjonen med alt sitt press, også det ekstra presset som følgte med for Stordø Kisgruber sitt vedkomande, på grunn av den tvetydige stillinga nordmennene i gruvesamfunnet var komne i. Likevel var det eit perfeksjonert apparat, tidsmessig og effektivt, den norske administrasjonen kunne overlevera, då gruva i 1945 vart teken over av Den norske stat, og kunne gå vidare som nasjonal eigedom, fullt integrert i sitt eige samfunn, med råderom for norsk demokratisk og sosial tanke. Ein lang og bratt veg hadde driftsleiinga å sjå i møte, då gruva sitt arbeid byrja rundt 1911/12. Men gruva var nådd til topps på nesten alle dei tekniske områda, om enn ikkje på dei sosiale.



Det er uråd i det heile å vurdera Stordø Kisgruber si soge, utan å leggja merke til den motviljen gruva hadde i kommunen, eller den kjensla at kulde og isolasjon som budde i gruvebyen. Men det er òg uråd å gjera seg blind for dei djupe årsakstilhøva som måtte kasta djup skugge. 









































EIT INTERREGNUM




I 1917 vart skipinga av kis til Tyskland stoppa av England, som svartelista nokre norske reiarlag, og tok kontroll over salet av kol til norsk skipsfart, og til den norske heimemarknaden. Kapitaltrongen til utbetringar vart òg, på grunn av krigen, eit sterkt press på Zellstoff-Fabrik Waldhof. Som ei naudløysing valde Zellstoff-Fabrik Waldhof å selja halvdelen av aksjane i Stordø til «Nordisches Ertzkontor» i Lübeck.



For den norske administrasjonen, vart samarbeidet med eigarane i Tyskland ikkje lettare ved det. Nordisches Ertzkontor hadde ikkje den same interessa i det norske gruvetiltaket som Zellstoff-Fabrik Waldhof hadde, for å få gruva på fote, og inn i stabile produksjonstilhøve. I kontrakten om overdraginga var det rett nok slått fast at dei to partane hadde det felles målet å få gruva utbygt for ein produksjon på 90 000 til 100 000 tonn årleg, og å forsera bygginga av arbeidarbustader, for å binda arbeidskraft til staden. Forvaltingskomitéen vart samansett av både Zellstoff-Fabrik Waldhof sine, og Nordisches Ertzkontor sine representantar, det fyrste fellesmøtet fant stad i Lübeck i mai 1917, og det vart følgt opp av ei rekkje med komitémøte. Men teorien i kontrakten vart berre så måteleg følgt opp i praksis, samarbeidet gjekk heller dårleg, og lønspolitikken i komitéen gjorde at det braut ut streikar mellom arbeidarane. 



I sju år varte sameiget. Men i 1924 kjøpte Zellstoff-Fabrik Waldhof tilbake Nordisches Ertzkontor si aksjeblokk, og Zellstoff-Fabrik Waldhof sin politikk vart endå ein gong den einerådande. 



Direktør Carl Nielsen sin oversikt over drifta av gruva, som han skreiv etter at han, i 1944, var gått av som driftsleiar, og som i utdrag vert referert nedafor, er kortfatta, nesten reservert, nokre punkt treng breiare analyse i ein jubileumsbok. Men det er ikkje nokon tvil om at det er ei soge om strengt arbeid, på like strenge vilkår.

Etter vanlege utgreiingar om gruva, og oversikt over dei fyrste driftsåra, held han fram slik:



I 1916 hadde dei norske gruvene 5 ½ månads streik, noko som gjorde at mangelen på arbeidskraft vart endå større. Som følgje av dette, vart det i nye 5 ½ månad arbeidd berre på eitt skift, og i ein månad på to skift. Volumet råkis fall til 30 000 tonn, og eksportkisproduksjonen til 13 000 tonn. Om hausten 1916 vart det underskrive ein avtale om sal av heile neste års kisproduksjon til Tyskland, til ein pris på 60 kroner per tonn fob. I 1917 stoppa likevel kiseksporten til Tyskland, i og med at England avskar den samla koleksporten til Noreg. Drifta måtte difor innskrenkast til det kvantum som kunne seljast andre stader. 

Same året slutta dr. Esser som teknisk konsulent, og vart etterfølgd av disponent Janne Kempe, som kom ifrå Idkerberget i Sverige.



Fordelen med vasskrafta, i staden for elektrisk kraft frå dampsentral, hadde sjølvsagt vore klar for administrasjonen heile tida. Münster hadde ikkje trudd på at det kunne lata seg gjera å få til eit vassdrive el-verk. Men situasjonen med kolstoppen gjorde tanken aktuell endå ein gong. Direktør Nielsen skriv:



Etter at forsøket på å kjøpa rettane til eit vassfall på vestkysten av Stord slo feil, gjekk ein til kjøp av eit anna, mindre gunstig, vassfall på austsida (Børtveit), og hausten 1918 vart det gjort vedtak om å byggja ut ein kraftstasjon på 1100 hk. På grunn av ei (feil) avgjerd i retten, som slo fast at gruver i utalandsk eige ikkje hadde lov til å kjøpa norsk fossekraft, vart det stifta eit eige aksjeselskap, med 100 prosent norsk kapital, for utbygging på Børtveit. Anleggsarbeidet vart sett i gang med det same, men på grunn av streiker, pengemangel og vaklande avgjerder i forvaltingskomitéen, gjekk det svært seint, og fyrst i juli 1922 var verket driftsklart. 



I gruva var drifta svært uregelmessig i åra 1917-21.... For det fyrste gjorde skipingsstoppen til Tyskland at kislagra vart større og større, av di det var lite å få selt på andre marknadar. Det var vanskeleg å skaffa nok materialar, og då særleg kol til dampsentralen. For det tredje leid gruva på grunn av dei mange arbeidskonfliktane det var i heile landet på den tida. I 1921 var det streik i seks månader i Stordø, på grunn av dei lønsreguleringane som vart kravd. Også forvaltingsrådet, eller rettare sagt Nordisches Ertzkontor sine stadig skiftande avgjerder, virka òg sterkt inn. 



For det femte var det i dei siste av desse åra som oftast mangel på pengar ved gruva, av di Nordisches Ertzkontor rett som det var ikkje betalte sin del av finansieringa. Dei fylgjande notatane gjer eit nokså typisk bilete av tilhøva: 








1919: 4 ½ månads drift med eitt skift, resten av året med full stopp

1920: Tre månaders stopp, ni månaders drift med eitt skift

Hausten 1920 pengemangel.

 I møte i forvaltingskomitéen i Lübeck 12. og 13. november 1920, vart pengespørsmålet teke opp. Våren 1921 forlangte Nordisches Ertzkontor reduksjonar i lønene. Då dette førte til streik, sette Nordisches Ertzkontor press på, for å få arbeidet i gang att. Streiken vart avblåst, og arbeidet teke opp att i november 1921. Alt 3. desember same året foreslo Nordisches Ertzkontor at drifta endå ein gong skulle leggjast ned. 5. januar 1922 vart det, på møte i forvaltingskomitéen, vedteke at drifta skulle halda fram - med eitt skift. I slutten av januar same året var det nye pengevanskar. Ofte kunne ein  jamvel ikkje betala dei løpande rekningane. 

9. mars 1922 foreslo Nordisches Ertzkontor at oppfaringsarbeida skulle innstillast. På ein konferanse i Mannheim, den 23. i same månaden, vart det vedteke at drifta skulle haldast oppe som før. 10. april kom den endelege beskjeden, utsette innkjøp skulle no gjerast, drifta skulle, etter at krafta frå Børtveit var kopla inn, drivast med to skift. Men i juli, august, september og utover var det framleis ubetalte rekningar.



Likevel hadde 1922 den største produksjonen til då, med 48 000 tonn eksportkis. I vaskeriet vart det handsama 33 tonn råkis i timen.

Men hausten 1922 gav ei anna norsk kisgruve Zellstoff-Febrik Waldhof eit så lågt tilbod, at Stordø ikkje kunne konkurrera. Drifta vart heilt innstilt frå 1. april 1923. Alle arbeidarane, og dei fleste av funksjonærane, vart sagt opp.



Stoppen varte resten av 1923, 1924 og tre månader inn i 1925. I september 1924 overtok Zellstoff-Fabrik Waldhof endå ein gong alle aksjane og hypoteka i A/S Stordø Kisgruber. 



Det vart gjort vedtak om så snart som råd å ta opp att drifta, men etter dei siste pengevanskane dei siste åra, som hadde ført med seg at naudsynte reparasjonar vart forsømt, og etter den lange stillstanden, var anlegga komne i ein svært dårleg forfatning. Det kosta både mykje tid, og mykje pengar, å få anlegget og gruvene i nokolunde produksjonsdyktig stand att. Vidare måtte ein tilsetja nye arbeidarar, formenn og funksjonærar, og læra desse opp. Fyrst 1. april 1925 kunne ein ta opp att produksjonsdrifta, og fram til 30. juni berre med eitt skift. Resten av året vart det drive med to skift.



Kisproduksjonen i 1925 vart på 43 000 tonn eksportkis. Ein ny mekanisk verkstad vart bygt, saman med hus for materiallager og anna. 



I 1926  1 ½ månads arbeidsstans, og resten av året full drift. Produksjonen var 72 000 tonn eksportkis. Det var Münster sitt normalanslag, som endeleg vart nådd, etter 20 år. 



1927: 8 ½ månads fulldrift, 3 ¼ månads streik. Produksjon 65 000 tonn eksportkis. Ein ny 30 kubikkmeters kompressor vart bygt til.



1928: Påbyrja utvidingar av anlegget, for ein normalproduksjon på mellom 100 000 og 130 000 tonn eksportkis. Det ville seia mellom anna nytt sjakttårn i jernbetong (det står der den dag i dag/2003), eit grovknusaranlegg og råkisbunkers. Det vart òg reist ein funksjonærbustad for to familiar. Ved Børtveit vart den fyrste påbygginga av stemma i Svartevatn påbyrja. Produksjonen var 103 000 tonn eksportkis, etter fulldrift heile året.



1929: Produksjon 102 000 tonn eksportvare. Fulldrift. Installering av eit slamvaskeri i oppreiingsverket. Montering av knuseanlegg på kaien. 



1930:  Produksjon 100 000 tonn. Fulldrift.



Med det var den førebelse toppen nådd, og nedgangen skulle straks melda seg, depresjonen sette inn for alvor, avsetnadsvanskar og pengemangel, lønskonfliktar og produksjonsinnskrenkingar. Det er nesten tragisk å lesa protokollutdraget for 1931 i direktør Nielsen si oversikt:



1931: 3 1/3 månads fulldrift. Fem månaders lockout. 3 ½ månads stillstand, grunna avsetnadsvanskar. Produksjon 32 000 tonn kis. 










I denne perioden (1924-31) vart dei ovafor nemnte arbeida fullførte. I mellomtida vart òg verksemda belasta med eit nytt lån på 600 000 kroner, for nye arbeid. Det var snakk om støyping av ein betong-kisbunker på kai 1, omlegging av jernbanelekamen i dei skarpe svingane, nye leidningsstolpar i jernbetong, ombygging av råtne tømmerbruer til jern eller betong, nye vogner osb. Nye vibrasjonssikter, nye setzmaskinar (vaskekasser), nye knusarar vart montert i oppreiingsverket, verkstadmaskinar vart kjøpt inn, det galdt òg fleire lokomotiv og vogner, pumper og trykkluft-boremaskinar til gruva. Ved kraftanlegget vart demningen endå ein gong heva, og større mengder vatn vart tilført reservoaret (Svartevatn) gjennom utgraving av kanalar. 

I gruva vart sjakta utvida og senka, nye sålar vart drivne inn og oppfarne. Litt etter litt i orden, sjølv om ein ikkje hadde høve til å auka reservane av oppfaren kis så mykje som det nye produksjonstempoet tilsa. Også andre av dei viktigaste forandringane og nyanlegga for ein høgare, rasjonell produksjon stod att, skeidehus, omlegging av vaskeriet, monteringa av slamvaskarar osb.



1932-1939: 



I mars 1932 vart drifta teken opp att. Frå april på to skift. Kisproduksjonen var på 72 000 tonn. 



I 1933 var det endå ein gong innskrenka drift, med dels fire, dels fem dagars veke. Produksjon 79 000 tonn. 



1934-35: Fem dagars veke med to skift, produksjon 90 000 og 93 000 tonn. I 1935 vart arbeidet påbyrja med å skyta ein tunnel fram til den nordlege Børtveit-bekken. 



I 1936 vart det i fem månader drive fem dagars veke, resten fulldrift. Produksjon 108 000 tonn. Eit grovskeideanlegg vart bygt like ved sjakta, og med det fall grovskeidinga i vaskeriet vekk. Slik fekk ein spart inn plass for ombygging, og for plassering av nytt maskineri. 



I 1937 var det fulldrift i 11 månader, og streik i ein månad. Produksjon 121 000 tonn kis. Oppreiingsverket kunne no ta imot 66 tonn råkis i timen. På kai 2 vart det bygt eit transportbandanlegg for innlasting av skip, noko som gjorde at lastekapasiteten auka mykje. 

I tillegg til grovskeideanlegget ved sjakta, vart det bygt eit fin-skeideanlegg, med det føremål å skjera ned på driftsomkostingane, og gje oppreiingsverket høgare kapasitet, og betre resultat. 




























































KONFERANSE I BERLIN HAUSTEN 1937






4. og 5. november 1937 vart det arrangert ein konferanse i Berlin, mellom Zellstoff-Fabrik Waldhof sin direksjon og direktør Carl Nielsen, Stordø Kisgruber.



Nielsen gav ein oversikt over stoda i Stordø gruber, der det særleg vart lagt vekt på problema med produksjonen i framtida, grunna store forkastingar i fjellet. Faren låg i at dei kjente kisgangane vart skorne over av forkastinga, det vil seia at den ventande kismengda over forkastinga var sterkt avgrensa, og at det nett no ikkje såg ut til at ein kunne finna kisgangen under forkastinga - det einaste ein visste, det var at spranget nedover var svært langt.       

       

For om mogleg å overkoma dette problemet, og halda oppe produksjonen, og rimelege omkostingar, vart dei følgjande forholdsreglar vedtekne:



Oppfaring av dei råkismengder som var naudsynte for å halda oppe produksjonen.

Diamantboringar for å finna reserveførekomstar.

Nytt heiseanlegg

Trykkluftkammer

Ombygging av vaskeriet

Utviding av kraftanlegget på Børtveit



Vidare fortalde direktør Nielsen at regjeringa i Noreg mest truleg ville koma til å godta eit skifte i den konsesjonen som Stordø Kisgruber dreiv på. Denne konsesjonen var avgrensa til utnytting av 35 bestemte mutingar, som for den største delen ikkje var drivverdige. Med det var A/S Stordø Kisgruber avskore frå å nyttiggjera seg nye (nyleg funne) førekomstar (som til dømes Odins-, Tors-, Vidars- og Balders-gangane), utan ein ny konsesjon etter den då gyldige konsesjonslova, som var langt mindre gunstig for selskapet. 



Endringsforslaget i den konsesjonen Stordø allereide hadde, føresette at Stordø i dei neste femti år skulle ha rett til å muta og utnytta eventuelle kisførekomstar i eit vidare distrikt, nærare bestemt heile den sørlege delen av Stord. Konsesjonsendringa vart innvilga 4. februar 1938. 



I 1938 var det fulldrift, 128 000 tonn kis vart produsert. I oppreiingsverket var den gamle trebygningen fullt ombygt i mur, jern og jernbetong, eit nytt System 1 vart no montert, med større maskinar, og større kapasitet. I staden for den tidlegare knobbebane, vart det bygt to transportband mellom skeideanlegg og vaskeri, med ein mellomliggjande bunker for vaskegods som var nedknust til under 20 mm. I slamvaskeriet vart den fyrste flotasjonsmaskinen installert. På Børtveit vart tunnelen til den nordlege bekken ferdig, og med det fekk ein vasstilførsla auka med om lag 80 prosent. Stasjonshuset vart utvida, for å gje plass til eit nytt turbinaggregat på 2400 hk, med tilbehøyr. Aggregatet var driftsferdig i april 1939.



1939: Fulldrift, den største produksjon til då: 130 000 tonn eksportkis. System II vart montert i vaskeriet. 



I desse åra (1932-39) vart det endå ein gong utført ei rekkje ombyggingar og nyinnkjøp, som vart belasta verksemda sjølv. Dels var dei naudsynte på grunn av det auka produksjonstempoet, dels av ombyggingane i vaskeriet. 































For gruva var det her snakk om nye lokomotiv, vogner, pumper med røyrleidningar (for nye sålar), trykkluft-boremaskinar, nye store blokkskiver for sjaktheisen, bor-kvessemaskinar og elektrisk bor-esse, lastemaskinar, kondensator til gruva sin kraftleidning, og eit nytt stigarkontor. 

For oppreiingsverket var det nye vibrasjonssikter, ny finknusar, setzmaskinar (vaskekasser), to trefots cone-knusarar for vaskegods og mellomprodukt, ny motor i slamvaskeriet, ny røyrleidning for vasstilførsla, tunnel og bunkers for vaska grovkis og berg, nye bunkerar for vaska finkis og berg. 

Vidare kondensatorar, utviding og pensespor for jernbanen ved sida av, og framfor vaskeriet, forlenging av tunnel til skeideanlegget, ny stor kraftleidning, nytt dekke med skillevegger på lagerplassen ved kai 2. 

Transportanlegget til kisknusaren på kaien vart lengd, for å skaffa større lagerplass for den knuste kisen. Kailekamen ved kai 1 vart bygt i jern og betong. I badehuset vart det innreidd eit vaskerom for gruvearbeidarane.




Diamantboringar etter reserveførekomstar




I reserveførekomstane i Nysæter, Knorøen og Rostnes gruver, vart det frå 1938 til 1940 gjort ei rad med diamantboringar. Dei fleste av desse viste ingen, eller berre lite drivverdig kis. Borehola i Nysæter åleine viste drivverdig, og til og med god kis, men ein har til no (1944) berre følgt denne ein kort distanse, det må borast vidare, mot sørvest, med ei rekkje hol. Desse arbeida vart innstilt etter krigsutbrotet i 1940.




Diamantboringar i gruva




I gruva vart det bora heile tida, for den største delen av dei kjente gangane vart hengen og liggen med dette undersøkt. Hausten 1939 fant diamantboret kis på åttande såle, under forkasting X. Fleire gangar vart oppdaga: Balders, Vidars, Tors og Odins gang. Alle desse hadde drivverdig kis, særleg Odins gang hadde kis i stor mektigheit. 

Den samla omkostinga for desse utbyggingane og nyinnkjøpa (1932-39) var om lag 664 000 kroner, som vart ført på drifta.




Drift i krigstida




På grunn av krigen, vart drifta innstilt frå 10. april til 21. juni 1940. Produksjonen for året var 99 000 tonn kis. I januar vart det tinga eit nytt maskineri for heisesjakta. 



I 1941 var det fulldrift, sjølv om produksjonen, på grunn av lite arbeidskraft, ikkje nådde høgare enn 109 000 tonn kis. Sjakta vart senka til niande såle, og førebuingar sett i gang til drift i Odins gang. Ein tok òg til med bygging av demning i Stemmevatn, ved Børtveit, og med maskinhall for det nye heisemaskineriet. Det vart tinga eit elektrisk dampturbinanlegg på 1500 kW, liksom det vart vedteke å byggja om det gamle kjeleanlegget. Det vart òg vedteke å gå i gang med bygging av nye funksjonær- og arbeidarbustader.

I 1942 vart det, grunna skjerpa mangel på arbeidskraft, og ein månads kraftmangel, berre produsert 94 000 tonn. Demningsarbeidet i Stemmevatn heldt fram. Maskinhallen for heisen vart gjort ferdig, det nye maskineriet montert, og sett i drift frå august. Ombygginga av det gamle dampmaskinhuset vart òg ferdig.



Den 24. januar 1943 vart det retta eit norsk-engelsk commando-raid mot Stordø Kisgruber, og sprengladningar gjorde stor skade på sjaktheisen og maskineriet, på grovknusaranlegget ved heisetårnet, på det gamle dampmaskinanlegget og meir. Drifta vart stoppa i sju veker. Ein fekk sett i drift att det gamle heismaskineriet, ein skade som i seg sjølv ville ha innskrenka produksjonen til om lag 90 000 tonn kis. Men òg kapasitetssvikt i kompressor- og transformatoranlegg gjorde seg gjeldande. Saman med mangelen på arbeidskraft, reduserte det kisproduksjonen det året til 52 000 tonn, på eitt skift. Demningsarbeidet i Stemmevatn heldt fram. Ved gruva måtte nyanleggsarbeid stoppast, grunna naudsynte reparasjonsarbeid etter sprengladningane.

 

I 1944 vart det endå ein gong arbeidd berre i eitt skift i sju veker, resten av året på to skift. Og produksjonen var 81 000 tonn. Tre større arbeidarbustader vart bygde. Arbeidarmangelen heldt fram. Det meste av det nye dampelektriske anlegget vart montert, men det kunne ikkje setjast i drift, då det mangla nokre viktige delar. 

Ombygginga av det gamle kjelehuset vart fullført. Bygningen for slamvaskeriet vart lengd, og flotasjonsmaskin nr. 2 vart installert. Ein elektrisk verkstad vart innreidd i forlenginga av den mekaniske verkstaden. Demningsarbeida i Stemmevatn vart gjort ferdige.



I denne perioden (1940-44) vart gruva tildelt 358 000 kroner til ombygging og nyanlegg, til belasting på drifta.                 

Til saman fekk selskapet i åra 1925-44 låna kr 1 682 000 til ombyggingar etc., ein sum som for det aller meste vart brukt, og som vart ført til belasting på drifta. I same perioden vart det produsert 1 774 000 tonn kis, det vil seia at lånetilskotet kunne reknast til om lag 95 øre per tonn kis. 

30. september 1944 slutta Carl Nielsen som driftsleiar.  








DIREKTØREN




Etter at direktør Nielsen hadde slutta, vart bergingeniør Steinulf Smith Meyer tilsett som driftsleiar. Sjølvsagt sette krigen framleis sitt preg på alt og alle ved anlegget. Men det var alt då heilt innlysande at Hitler sitt Tyskland gjekk mot eit snarleg og totalt nederlag, som ville snu opp ned på mykje. Det var til sjuande og sist lettare å arbeida, og eit lysare framtidsperspektiv. Sjølv om det er ein viss forskuving i timeplanen, kan ein seia at når direktør Nielsen slutta, var det slutt på eit kapittel. Og med direktør Smith Meyer, byrja eit nytt kapittel. 

Og det er, over gruvas fyrste lange kapittel, ein merkande dramatisk kvalitet. Nielsen sine rapportar over driftsresultata i 33 år, er ein arbeidsrapport. Denne er nøktern nok. Han held seg til tekniske og faktiske ting, utan å lodda stemningar, og utan å røpa kva han ynskte å oppnå, utanom det reint praktiske. Men rapporten gjev likevel eit inntrykk av nokså gigantiske og uthaldande anstrengingar, stikk imot tunge odds. Det er som ei uhellet si stjerne har brunne over verksemda, heilt ifrå den aller fyrste tida. Og det er ikkje til å unngå at rapporten vekkjer tankar. 



Det er sannsynleg at mange, kan henda dei fleste norske gruveføretak i same tida, i ein viss mon hadde liknande økonomiske problem som Stordø, og sikkert måtte dei alle svi under dei upålitelege og ubereknelege konjunkturane. Men for rett å forstå situasjonen ved Stordø Kisgruber, må ein hugsa at trass i all teknisk framgang, var gruva eit pengesluk for Zellstoff-Fabrik Waldhof. Gjelda auka nær sagt heile tida. I alt har Zellstoff-Fabrik Waldhof  i desse åra, fram til freden i 1945, lagt ned nær 15 millionar i verksemda. Nær fire av desse millionane sokk stille og roleg ned i det evige omkostingssluket, medan 11 av dei viser att i status, som gjeld.

Ved freden stod Stordø Kisgruber stadig i gjeld til Zellstoff-Fabrik Waldhof , med over 5,8 millionar kroner.



Overskot av verksemda kunne Zellstoff-Fabrik Waldhof aldri henta, ikkje eit einaste år. Naturlegvis var det ikkje av rein snillskap Zellstoff-Fabrik Waldhof  heldt fram med å halda Stordø oppe, og sprøyta nye pengar inn. Zellstoff-Fabrik Waldhof  er eit svært stort papirkonsern, med eit enormt behov for svovelkis. Det var andre kiskjelder, fyrst og fremst i Spania. I 1920-åra tilbaud det store spanske kiskonsernet Rio Tinto å kjøpa Stordø Kisgruber av Zellstoff-Fabrik Waldhof , berre for å leggja ned heile gruva, medan Rio Tinto skulle forsyna Zellstoff-Fabrik Waldhof med billigare kis, for eit åremål. 



Zellstoff-Fabrik Waldhof avslo. Konsernet sin politikk var å driva Stordø sin produksjon oppover mest mogleg, sjølv om det kosta store investeringar. For med denne leverandøren, ville Zellstoff-Fabrik Waldhof alltid stå meir uavhengig av storleverandørane, og vera mindre truga av ein mogleg kartellpolitikk. Zellstoff-Fabrik Waldhof  sine motiv var for så vidt forretningsmessige nok.

Men unekteleg må konsernet no og då ha tenkt at dei, med Stordø, hadde skaffa seg ein kvit elefant rundt halsen.



Og for dei på Litlabø som stod ansvarleg i høve til Zellstoff-Fabrik Waldhof, må situasjonen ha vore belastande.





Den gongen industrien, på 1800-talet, byrja å dukka opp i spreidde verksemder i Noreg, etter at monopoltida, med sin preferanse for festningsslavar som arbeidskraft var forbi, søkte industrien seg nokså patriarkalske former, etter mønster frå handverksverksemdene, og i ein viss mon frå bondesamfunnet.



Dei eldste verksemdene her på Vestlandet hadde ikkje arbeidarar, dei festa gardsdrengar. Arbeidsløna var nokre få dalarar, og folka budde og åt hjå eigaren av verksemda. For han hadde det den føremunen at han kunne setja kvar av dei til det arbeidet som i augneblinken var mest naudsynt, og han trong ikkje tenkja på å telja timar. Det var langt ifrå noko ideell form for økonomisk verksemd. Men arbeidsstokken høyrde på eit vis med i huset, og der var i alle høve idéen om gjensidige lojalitetar, og gjensidige forpliktingar.



Det prinsippet vart fort sprengt, med den aukande industrialiseringa, der store pengesummar var investert etter aksjesystemet. Arbeidarar og eigarar vart framande og uforpliktande overfor kvarandre, og fortida sitt stillferdige, nesten patetiske, konfliktstoff, vart eksplosivt. For vår tid synest det lovverket som skulle regulera tilhøvet mellom verksemd og arbeidar, utruleg grissent, og skattepolitikken syntest beint fram idyllisk. Ein generalforsamling av aksjonærar kontrollerte budsjettet. Kvar ekstra krone til arbeidarane var ei krone trekt ifrå utbytet til aksjonærane. For dei var arbeidarane heilt anonyme, i beste fall. Og kvar ekstra krone teken ifrå arbeidarane, gjekk etter deira syn til å feita opp ein flokk aksjonærar, som var anonyme for dei. I beste fall. I verksemda sjølv forplanta prestisjekravet seg nedover, steg for steg, som det gjorde i dei fleste andre menneskelege relasjonar. Det var sanneleg heller ikkje nokon ideell form for verksemd. 



Men den leiar for ei verksemd som i dei fyrste tiåra av det 20. hundreåret ville stå fram og reformera tilhøvet, han skulle i alle fall ha ei rik overskotsverksemd å prøva ut reformane på. 



Direktør Carl Nielsen var ein uvanleg formidabel personlegdom. Det er uråd å snakka med nokon som hugsar lenger enn det siste tiåret, funksjonærar, arbeidarar eller folk i kommunen, utan å merka kor sterkt han har prega både fantasi og den praktiske samanhengen. Verksemda vart alltid identifisert med han, alle tilhøve vart ført tilbake til han. Det som i desse åra skil Stordø Kisgruber ifrå fleirtalet av norske gruveselskap, er ikkje berre den djupe økonomiske avhengigheiten av ein utalandsk eigar med spesielle interesser, men òg det at driftsleiaren var ein så sterk dominant i det vesle samfunnet sitt indre liv.



Direktør Nielsen var opphavleg maskiningeniør, men han hadde teke eit tilleggsstudium i bergverksfaget i Tyskland. Hans kunnskapar og dyktigheit var beint fram imponerande, i gruveindustrien var det ikkje noko som helst fagfelt han ikkje var fortruleg med. 



Til Stordø kom direktør Nielsen frå Folldal, der han hadde vore gruveingeniør. Arbeidarane der kjente han som ein open og venesæl mann, lett tilgjengeleg, han var svært populær, og då han reiste til Stord, var det fleire av gruvefolka som vart med. Den same endeframme og humane forma heldt han på, også dei fyrste åra som driftsleiar ved A/S Stordø Kisgruber. 



Omslaget kom brått, og svært sterkt. Dei som seinare møtte direktør Nielsen, fant ein streng og lukka mann, som isolerte seg mot all menneskeleg kontakt med det vesle gruvesamfunnet. 



Det kan nok tenkjast at den som kom med altruistiske (menneskekjære) draumar som leiar ved Stordø, svært snart måtte kjenna seg stilt overfor eit val. Det galdt anten å ta sin altruisme med seg, og søkja seg andre felt for den. Eller òg å velja den lange og harde vegen, som gjekk på å løfta verksemda opp av fattigdom og avhengigheit, og skaffa seg ein solid økonomisk plattform, som tillot sosiale reformeksperiment.



Det er òg tenkjeleg at for ein mann med faste prinsipp, og med store krav til seg sjølv, så måtte ein ytre venlegheit, utan følgjer for den praktiske realiteten, sjå ut som fjesk, eller smiger.



Direktør Nielsen var ein mann med stor lojalitetssans. Ein eminent dyktig mann, med tilbod nok, både innafor gruveindustrien og på store administrative felt. Men han vart på Stord, han la ned nesten heile sitt faglege arbeidsliv, 33 år, ved Stordø Kisgruber. Og den bitre striden for gruva si økonomiske sjølvreinsing førte han på alle frontar, også mot arbeidarane. Det var mange konfliktar, som vart ført med svært hard haldning frå begge sider. 



Likevel greidde Stordø å knyta til seg ei forbausande stor blokk med gode arbeidarar, dyktige, intelligente folk, politisk bevisste var dei òg. Når ein snakkar med desse gamle arbeidarane i dag (1957), er dei opne nok når det gjeld deira strid, og deira misnøye i direktør Nielsen si tid. Dei vart verande likevel. Dei vart verande av di direktør Nielsen, med all sin kulde, samstundes skapte tillit. Han heldt verksemda så fast i sitt grep, med sterke hender, og med klare planar.  Hans ord var alltid til å lita på. Og det er få av arbeidarane som tvilar på, at den dagen som gruva sin økonomi skulle tillata det, ville direktør Nielsen leggja fram eit reelt program for den sosiale velferda hjå arbeidarane, og setja sin fulle energi og autoritet inn på å få det gjennomført. 



Det er ganske så forunderleg å leggja merke til det. Men tilhøvet mellom denne stride og fjerne direktøren, og desse stride, fagorganiserte arbeidarane, med ei djup avsky for alt som måtte smaka av liveigenskap og stavnsband, var i botn og grunn ikkje utan eit svært sterkt patriarkalsk element. 



Men kor langsiktig direktør Nielsen enn la sine planar, og kor mykje av styrke og dyktigheit han enn satsa, vart det aldri råd til rausheit og reform, og verksemda kom aldri ut av den djupe avhengigheita. Den er som om ein evig vanlagnad heile tida utover slår strevet, slitet og møda sine frukter ut av handa åt leiinga. Ei soge med stadig nye toppar, og stadig nye fall, trass i alle moglege faglege kunnskapar, trass i slit og møda, trass i ei merkande forståing  frå det tyske morselskapet si side. Og for det aller meste skuldast falla omstende utafor leiinga sin kontroll. 



Det står over heile denne perioden eit rart lys av einsemd, ei påminning om sagaen sin Gisle Surson, som var ein på alle vis merkeleg mann, men lukka var ikkje med han. 



Det er sant nok at verksemda sitt tekniske apparat vart stadig meir perfekt, men det fekk aldri langt omrøme å fungera i. 



Særleg kjennest det som om det må ha vore spesielt vanskeleg i dei siste åra av Nielsen si direktørtid, frå 1940 til 1944, då gruva eigentleg var komen i så bra stand at sjølv det norsk-engelske raidet i vesentleg grad kunne lamma kapasiteten, og ein visste av denne dyrekjøpte fullkommenskapen arbeidde for ei fiendtleg okkupasjonsmakt.



1940 må på ny ha vore ei valets tid for direktør Nielsen. I og for seg ville det vel ha vore lett for ein direktør med 30 års tenestetid å trekkja seg tilbake, og sleppa ifrå både ansvaret og den tvetydige situasjonen. Det er òg sant at ein nasjon i kamp for sjølvstende  mot ei okkupasjonsmakt, har bruk for samvitsdeklarasjonane, for dei avgjorte standpunkt, likså vel som for martyrar.  Men nasjonen har ikkje råd til å la alle demonstrera, til å stoppa alle hjul, og leggja ned alt verkty. Den lova kjem alltid fyrst, at nasjonen skal overleva. 



Og ingen demonstrasjon kunne ha stoppa gruva, den var altfor viktig for tyskarane. 



Direktør Nielsen valde si line, og stod ved den heile tida, bratt, stivnakka og taus. For alt som hende i gruva, tok han på seg eineansvaret, både overfor tyskarane og overfor den seinare norske undersøkingskommisjonen. Han omgjerda alle sine undergjevne med immunitet.



Stordø Kisgruber sorterte under Reichskommissariat, under Wehrwirtschaft, gruva var utsett for ein evig pågang ifrå tyskarane om å skaffa meir kis, og ho var under kontroll av ein serie fagkunnige bergverksfolk, major Gerich, major Mayer og major Maucher. Det hende at major Mayer kom stormande inn på gruvekontoret, med geværvæpna soldatar i følgjet, og prøvde å skrema produksjonstempoet opp med truslar, og knyttneveslag i bordet.



Folk reiste frå gruva, nye arbeidarar vart utskrivne av tyskarane. Å sjå til gjekk arbeidet i gruva med full energi. Skadane som dei norsk.engelske sprengpatruljane gjorde, vart, å sjå til, retta opp. Men produksjonen vart heile tida halde på eit diplomatisk minimum, utan at dei tyske kontrollørane var i stand til å prova det. Folk vart tekne frå avbyggingsarbeidet, og sett til oppfaringsarbeid. Den fattigste malmen vart teken ut, den rikaste fekk stå att, der kor det var mogleg. 



Som tysk eigedom, og med det allereide på førehand spente tilhøvet til kommunen, var det uunngåeleg av gruva, med si leiing, kom under mistanke for kollaborasjon (samarbeid med fienden). Og etter freden vart tilhøvet granska av ein undersøkingskommisjon. Granskinga resulterte i at all mistanke vart sett til side. Somme fagfolk meiner at direktør Nielsen var ein av dei mest effektive sabotørane i norsk bergverksindustri.

Då hadde han, allereide året før, reist frå Stord, og A/S Stordø Kisgruber var etter freden beslaglagt av Direktoratet for fiendtleg eigedom. 
























ARBEIDSTILHØVE OG ARBEIDARAR                    

                            


        

For folk flest er det ei kjensle av uhygge og skrekk ved arbeidet under jorda, og ingen av arbeidslivet sine katastrofer er så rystande, så belasta med angstfantasiar, som gruveulukkene er.



Det er òg sant at gruvefolket arbeider med eit stort og lunefullt mariale, både steinen dei minerer i, og sprengstoffet dei skyt med. Dei fleste uhella har mangedobla farepotensial. Djupt isolerte frå dag til dag, og kontakt i tarmlange ortar, einsame med sin vesle gruvelampe, i fjellets totale mørke. Nede i gruvegangane vert han avskoren, den auga og øyret sin bestandige og langtrekkjande orientering, som høyrer så sjølvsagt med til alt dagsens liv, at me ikkje ein gong veit om han. Stemmer og vognskrammel når fram til deg forvrengt, kviskrande eller rungande, eit urjordisk ekko. Detonasjonen av dynamittladningar langt vekke sprer seg gjennom steinen, og set i gang vibrasjonar i alle hulrom i heile kroppen. Og kvart lite slepp av stein langt vekke, høyrest ut som om heile fjellet kjem i hovudet på det. 



Lufttrykk-boret dansar som ein djevel i hendene, steinstøv og søle leirar seg, og vaktsemda på følgja gruvemannen frå første til siste minutt, heilt til det har vorte til eit reint instinkt.



Alt det er sant, dersom ein ser med publikum sine augo på gruvemannen sitt arbeid. Det er òg sant at hjå gamle gruvefolk er synet nesten alltid svekka - slik går det med alle holedyr naturen kjenner. Men, i unaturleg kontrast til dyra, er gruvemannen si høyrsle òg øydelagt, av di hola hans er evig full av skrall og brak. 



I meir eller mindre høg grad er han òg ein silikotikar, steinstøvet har uhelbredeleg avleira seg i luftvegane hans. 



Til sjuande og sist er det òg sant at arbeidet med tungt verktøy, i eit nådelaust materiale, det krev sin toll. Som ved alt farleg arbeid, flyging, vegbygging, dykkararbeid, kaslkulerer gruvearbeidet med eit statistisk sannsynleg tap av menneskeliv. Og der er større skoft i gruvene, enn i dei fleste andre arbeidsgreiner, av di større eller mindre skadar er så vanlege.  



Det psykiske trykket let seg vanskelegare registrera. I alle fall i Noreg, er det til no ikkje gjort nokon arbeidspsykiatriske forskingar i gruvene. Det som kan henda seier mest, er korleis dette var i eldre tider, då gruvefolket overalt i den vestlege verda hadde eit svært dårleg ord på seg. Den utfordrande haldninga var til ein viss grad typisk. Dei var nomadar, uglesett blant dei fastbuande, og dei hadde sitt foraktelege kjenningsnamn overalt. «Gruveslusk» heitte dei her hjå oss. Dei storturte, slåst og dreiv med all moglg dævelskap, og ingen klasse har satsa etter måten meir på spelebordet, enn kva gruvearbeidarane har.



Det er lett å kjenna klassekarakteren att frå andre grupper, som lever permanent, eller i lengre periodar, under unormalt psykisk press. 



Etter kvart som endra livsvilkår har utvikla seg, er denne gruppekarakteren vorte mindre og mindre typisk, inntil at han no (1957) er unntaket, ikkje regelen. Og terapien har gitt seg sjølv, den går på dette med trivelegare livstilhøve, breiare tilknytingar og meir lukkelege framtidsperspektiv, til erstatning for den perspektivlause mørkecella som gruvemannen må arbeida i. Ein kan meina kva ein vil om den politiske sosialismen. Men i alle fall på slutten av 1800-talet, og langt inn på 1900-talet, var ganske sikkert den sosialistiske fagorganiseringa det fyrste, og mest effektive terapeutiske midlet, av di det gav arbeidarane eit optimistisk og stimulerande perspektiv. Statistikken viser òg at organisasjonsprosenten alltid har vore svært stor blant gruvearbeidarane, større enn i byindustriane, der idé og påverknad skulle ha hatt lettare for å nå fram. Ved Stordø Kisgruber var oppslutnaden om organisasjonane uvanleg stor, ein indikasjon som ikkje kan avvisast. 




















Som nemnt finst det ingen norsk statistikk over kor mykje nevroser eller psykoser ein finn hjå dei som arbeider i gruver, og då heller ikkje noko samanlikning med andre grupper. Men gruvetradisjonen har nok fleire forteljingar om sjølvmord, og ville utbrot, enn dei fleste andre arbeidstradisjonar. Og ved mange isolerte dødsulukker under dagen heftar det ein mistanke om sjølvmord, eller ynskt uforsiktigheit hjå offeret. Ved Stordø hende det at ein arbeidar som leid av manisk depresjon, gjekk inn på dynamittlageret, sette seg på ein 25 kilos dynamittkasse, og tente på ei patron som han heldt mellom tennene. Heldigvis var det berre den eine patrona som eksploderte. 



Heldigvis er det så at nest etter den dristige fantasien, er tilpassingsevna mennesket si størte gåve. Framleis er gruvearbeidet ikkje ein jobb for melankolikaren. Heller ikkje for folk med utprega sosialt instinkt, av di arbeidet med bor og dynamitt, i tronge ortar og strossar, ikkje let seg gjera med store arbeidslag. Særleg etter at trykkluftboret kom i bruk, har tendensen gått mot einmannslag. Men dei fleste, som gjer seg tilvenningstid, klarar seg godt i gruva. Om ein og annan får klaustrofobi i strossen, er det til gjengjeld andre som får ein særleg affinitet (tiltrekkingskraft) for den menneskelege isolasjon, for herreedømmet over veldige krefter, og for det underlege, hemmelege pulsslaget ein kan føla, under alt gruva sitt skrall og skrammel. Det finst mellom gruvene sine yrkesminørar eit fenomen som dei kallar «gruvsjuke». Det er ikkje, slik ein skulle tru, ein parallell til fangane sin celle-spleen (-melankoli), det er tvert om lengsla etter å koma ned att i ortane, når ein har arbeidd lenge oppe i dagen.



Og mang ein mann på vinterarbeid ute har lengta ned att i gruva, om ikkje for anna så for å koma vekk ifrå frosten sitt harde grep. 

Slik er, i grove trekk, mannen sine vilkår på arbeidsskiftet under dagen. 



Ved Stordø Kisgruber var arbeidarane under dagen, på somme vis heldigare stilt enn dei fleste av kameratane. Det tempererte klimaet gjer ein jamn temperatur i stollar og strossar, ein sval og lett arbeidstemperatur.



Endå meir har det hatt å seia at fjellet er så fast. Det har aldri vore noko som helst svikt i feste og tak, i noko farleg omfang. Med alle normale tryggleiksreglar følgde, er det ei uvanleg trygg gruve.



Som ein ekstra tryggleiksgaranti, kom òg direktøren sin kravstorheit, både når det galdt arbeidsdisiplin og dei hjelpemidla ein hadde. Med forbausande fortrulegheit, kjente han kvar detalj i drifta, sluntring og tilfeldigheit vart ikkje tålt, det var alltid orden. Nett som arbeidarane kunne lita på fjellet som dei bora og skaut i, kunne dei lita på kontrollen. Feil ved maskineri eller verkty vart alltid retta opp med det same, om naudsynt på overtid. Apparatet fekk aldri slurva. Det er ein påpasselegheit som kom alle tilsette i verksemda til gode. Men for dei som arbeidde under dagen, der farepotensialet er størst, var dette auka tryggleiksmomentet dobbelt verdfullt.



Som i så mange andre tilfelle, hadde òg leiinga eit skarpare blikk for forbetra arbeidsmetodar, enn det arbeidarane sjølv hadde. Då ein byrja med trykkluftbor, i 1912, var det med atskillig motbør frå arbeidarane. Dei heldt på den gamle metoden, med handbor og feisel. 



Pressboret larma kraftig, det spente i nevane på dei, og det utvikla så mykje steinstøv, at at arbeidarane meinte at dei ikkje kunne sjå att verken seg sjølv, eller noko anna. Boret hadde òg lett for å setja seg fast i boreholet, og det var ingen leik for ein kar å stå på ein steinhaug, og benda og vrikka på det 40-50 kilo tunge boret, når det hadde låst seg fast meterdjupt inne fjellet, over hovudet på han. Heller ikkje var det lett å transportera uhyret med seg i bratte og tronge stigortar. Nest etter botnlastinga, var transporten av pressboret det tyngste arbeidet i gruva.



Men det var effektivt, og sigra stort. Det er truleg at den alminnelege bruken av pressbor i alle gruver dei første tiåra av 1900-talet etter kvart førte til at silikosen fekk tak på gruvearbeidarane. Våtboringa, der ein strøm av vatn vert leia gjennom boret, som gjennom eit røyr, tvang seg saktens like mykje gjennom, fordi det bandt steinstøvet, og gjorde med det faren for siikose mindre. I tillegg heldt vatnet boret kaldt, og då sette det seg ikkje så lett fast, som det hadde hatt ein tendens til tidlegare. Ved Stordø vart våtboringa innført på 1930-talet. I det heile vart det i dei fyrste 30-35 år gjennomført mange arbeidsforbetringar, dei fekk lastemaskinar, som sparte dei for botnlastinga- dei fekk den svært så praktiske Stordø-lastebenken, nye lokomotiv og større vogner, slik at lasteproblemet skulle verta mindre, både med omsyn på naudsynt energibruk, og på bruk av tid.

Og direktøren kunne sjølv gå ned i gruva og arbeida eit skift, før han fastsette dei nye akkordane. 








Så langt kjente arbeidarane seg i gode hender, det var ein fast orden i alt arbeid, og der var eit program. 



Og sjølv dei, mellom dei gamle arbeidarane, som stod hardast i strid med leiinga, vedgår frimodig at om direktøren sine lovnader var vanskelege å få, og om avslaga hans var kategoriske, og aldri sukra med smukke ord, så var dei lovnadane han trass alt gav, totalt pålitelege, det vart aldri brukt påskot for å koma vekk ifrå dei. Til og med i dei vanskelege 1930-åra, då det var full stopp mange stader, greidde Stordø å halda det gåande så nokolunde, sjølv om det var periodar med innskrenka drift. Og tariffløna vart heile tida respektert, det var aldri snakk om å la arbeidarane gå på kriselønningar, slik det vart gjort ved mange andre gruver. 



Men likevel gjorde det seg gjeldande i heile det vesle gruvesamfunnetei kjøleg og trykka atmosfære, det skuldast ikkje berre leiinga si mangel på kompromissvilje, det skuldast òg det framande og konfliktfylte tilhøvet til kommunen. Men det kan ikkje nektast for at arbeidarane kjende seg på somme vis nedvurderte. 



No er det slik at det er stor skilnad på det me, i 1957, reknar som ein rimeleg levestandard, og det som 20-30 år tidlegare vart rekna for å vera rimelege krav. Det i sosial tyding ideelle samfunnet var ein fjern framtidsmusikk for dei fleste, om ikkje for arbeidarane sjølv. Ingen mann kan lastast for at han ikkje kjem framtida i forkjøpet. Sjølv dei mest velsituerte og velmeinande industrielle anlegg såg det som godt nok å vera litt i framkant, når det galdt dei vilkåra arbeidarane hadde på arbeidsstaden. Ford sine sosiale eksperiment vart sett på med mykje skepsis innafor den industrielle leiinga, og sant å seia ikkje med velvilje ifrå arbeidarane heller, av di det smakteav formyndar-diktat. 



Når det galdt vilkår på arbeidsstaden, var Stordø sine arbeidarar heldigare stilla, enn dei fleste andre dei kunne samanlikna seg med. Og når det galdt moglegheitane for forteneste, var dei ikkje verre stilt enn dei fleste. 



Men dei hadde inga tryggleik for framtida, anna enn si eiga arbeidskraft. Det var inga pensjonsordning, sjølv ikkje for dei arbeidarane som hadde eit langt liv ved verksemda. Det var berre eit altfor lite sikringsfond, i fall drifta skulle verta nedlagt. Det krenka dei bittert å sjå fram til Rikstrygdeverket dersom dei vart arbeidsuføre, til forsorgsvesenet om det vart stopp i arbeidet, og til ei minimal alderstrygd frå det offentlege, når dei ikkje lenger kunne arbeida.



Nokre fekk prøva desse vilkåra. Då silikoseproblemet vart eit offentleg problem i 1930-åra, med tvungne undersøkingar ved alle silikosefarlege verksemder, vart det kan henda noko overvurdert av dei medisinsk fagkyndige. Det ser i dag (1957) ikkje fullt så farleg ut, som det den gong gjorde. Men det viste seg i alle fall at det ved Stordø var ein stor prosent silikotikarar, sjølv om svært mange av arbeidarane i gruva i høg grad mislikte undersøkinga. Til og med fagforeiningane tok avstand ifrå undersøkinga, av di eit positivt resultat skapte arbeidsløyse - det var ikkje plass for uføre folk i gruvene. Nokre måtte leva for dei 100 kronene i månaden, som då var Rikstrygdeverket sin takst for hundre prosent arbeidsudyktigheit, eller måtte stola på forsorga, noko fagstolte arbeidarar alltid har kjent som ei bitter fornedring.



Denne vanlagnaden vart av mange arbeidarar teke som eit prov på at leiinga ved Stordø kjente seg fritekne for alt ansvar for arbeidarane sine.





Ein annan faktor, som òg gjorde sitt til å skjerpa kjensla av konflikt mellom leiinga og arbeidarane, var bustadtilhøva.



Münster sin plan om å leggja heile arbeidsstokken i brakker, vart det aldri noko av. Det var alltid nokre - eit fåtal - arbeidarar, som vart husa på den måten. Gruva byrja alt i 1908 å byggja hus for folka sine, for funksjonærar, stigarar og for arbeidarar. Det er mogleg at den standarden dei valde for arbeidarhusa ikkje den gongen kunne seiast å vera dårleg. Men han lét seg ikkje betra, i pakt med tida. 























Det er i høg grad naudsynte hus, med 60 - 70 kvadratmeter golvflate, nokre einebustader, andre tomannsbustader. Dei fyrste vart bygt kloss opp i gruveanlegget, med heisetårn, verkstader, vaskeri og bane tett innpå, slik at larmen alltid var i øyro, og gruveslammet låg overalt. Null privatliv, under alle sine augo, ligg dei der den dag i dag (1957), utan kjellar, og utan sanitæranlegg. 

Dei fyrste åra vart fyrste etasje leigd ut til familiar, romma i andre etasje til tre-fire ungkarar, eller dei som ikkje hadde familien på staden. I mange, mange år framover, heilt til 1938, var dei utan innlagt vatn, kvar fekk henta sitt vatn frå vasspostar. At det måtte vera trongt og utriveleg, seier seg sjølv. Alle desse arbeidskarane, på ulike skift, frå gruve, vaskeri eller verkstad, drog skiten og søla frå arbeidsplassen med seg inn i huset. 

Og gruvearbeidet i steinstøv og leire, det er vått og skittent arbeid. I to små etasjar skulle alle desse menneska halda til, med vask og klesvask og klestørk, med seng og fritid og trivnad, samstundes som ein familie skulle auka, og veksa fram til folk. Det var eit tilvære mellom evige pyntelekkjer av våte arbeidsklede, som skulle tørka frå skift til skift. 



Verksemda fekk eit bad nokså tidleg, mest rekna for dei som arbeidde i gruva, og difor hadde den skitnaste og våtaste jobben. Men så lenge der ikkje var tørkerom for arbeidskleda, var det lita dagleg hjelp i det, dei måtte likevel gå heim i arbeidskleda, og få dei tørka der. I gruva sine arbeidarbustader er det stort sett ikkje bad den dag i dag (1957), dei er bygt slik i terrenget at det ikkje er råd å få inn røyrleggjarinstallasjonar, ikkje utan svært store kostnader. 





Som ved alle liknande anlegg, var det stor utskifting i arbeidsstokken. Folk kom, vart verande ei stund, og reiste vidare, nokre med harske ord om verksemda. Men Stordø Kisgruber var sanneleg ikkje åleine om å få slike attestar frå vandrarar mellom gruvefolket, den kritiske sansen høyrde med til typen sin generelle mentalitet.



Direktør Münster rekna nok grundig feil, når han trudde at kommunen kunne/skulle levera nok arbeidskraft. Det var ikkje mange frå bygdene ikring som ville arbeida i gruvene, berre i dei vanskelege åra frå 1926 og utover, var det nokre som var glade til for å få arbeida for 80 øre timen. I dei tidlege 1930-åra køyrte det morgon og kveld buss med arbeidsfolk mellom Leirvik og Litlabø. 



Frå nabokommunane, derimot, der jorda og skogen aldri har vore så viktig som på Stord, kom det etter kvart ein heil del med folk til Litlabø. Men i alle fall i dei fyrste åra var det folk nordanifrå som verksemda hadde mest å takka for, frå Nordland og Trøndelag, der gruvearbeidet hadde byrja å gå i blodet på folk frå somme bygdelag. 



Utlendingar har det alltid vore svært lite av ved Stordø, og kan henda er det ein av årsakene til at det var fredelege tilhøve arbeidarane imellom, der var lite av dei store, sagnomsuste oppgjera, som elles krydrar anleggs- og gruvesoga vår. Dei fleste av arbeidarane var folk ifrå bygdene. Friluftslivet, som Stord gjev så rikt høve til, var alltid ei kjær fritidsinteresse, og det livlege foreiningslivet gjorde i høg grad sitt til kjensla av fellesskap, og til innbyrdes forsoning. 



Kortspel var det nok, det følgjer alltid med gruvedrifta. Det var ei brakke som vart kalla Monte Carlo, der korta klaska, og pengane trilla livleg. Blant spelarane kunne det nok koma ein og annan halvprofesjonell poker-djevel, som reiste frå stad til stad, for å lura dei truskuldige. Men stort sett var det den same gjengen som heldt til i Monte Carlo, vinst og tap hadde eit lag med å jevna seg ut i det lange løp. 



Ein av årsakene til at så mange familiefolk reiste ifrå gruva, var skuletilhøva. Alt i 1860-70-åra var borna sin skulegang eit problem, kommunen kravde fyrst ein dalar, så to dalar om året, for kvar skuleelev ifrå gruva, anten dei gjekk på skulen heile året, eller reiste derifrå etter ein månads tid. Men krinsen voks likevel, mange av folka nordafrå slo seg ned for godt, og kravet voks i styrke. Kommunestyret gjekk ikkje lenger enn å peika på at det var skule i Sagvåg. Men det var veglaust frå Litlabø til den vesle skulen i Sagvåg, heilt til gruva, i løpet av perioden med driftsstopp i 1930-åra, bygde den lengste stubben av vegen for eigne midlar, og med eigne arbeidarar, og gav han til kommunen, som bygde den siste stubben. Det veganlegget tente Stord kommune direkte kontantar på, for kommunen fekk meir att i refusjon frå fylket, enn kva han sjølv hadde betalt for sin del av vegen.










Men då var det ikkje lenger så sterk bruk for vegen, for det som vedgjekk borna. Dei hadde fått eigen skule på Litlabø. 



I byrjinga var skulen berre ei brakke, som stod på to hjultraller på jernbaneskjenene ved gruva. Det kunne henda at læraren ikkje kunne finna skulehuset då han kom om morgonen. Då hadde ungane trilla det vekk, og gøymt det bak resten av bygningane der oppe. Ein gong hende det til og med at deltakarane på eit krinsstyremøte brått la merke til at dei sat inne i eit snøggtog!



Men no (1957) har då krinsen, i snart 30 år, hatt sin eigen store og tidhøvelege skule, som verksemda kosta det meste av. 



Utover i 1930-åra kom det seg mykje i det vesle samfunnet. Det kom kino, som samstundes gav eit hyggeleg lokale for dans og festar. Det vart mura opp felleskjellarar for arbeidarbustadane nokre stader, familiane fekk òg ha husa sine åleine, badesaka fant ei betre løysing, og frå 1938 vart det lagt inn vatn i arbeidarane sine bustader. Det vart lettare for folk å slå seg ned der, og sjølv om det kunne vera mangel på arbeidsfolk no og då, voks i alle fall den bufaste arbeidsstokken.



Men kor langt no solidariteten mellom arbeidarane innbyrdes måtte bera, var dei då strie nok sett utover, og det på to frontar. Fronten mot leiinga var den eine, og fronten mot kommunen var den andre. Og på den fronten stod i alle fall heile gruvesamfunnet samla, skulder ved skulder.






GRUVE OG KOMMUNE




Det er visst sant nok, at utviklinga dei siste hundre åra - fram til andre verdskrigen, tilsidesette bøndene, både sosialt og økonomisk. Men til gjengjeld har i alle fall dei typiske bondekommunane gjort alt dei har kunna for å halda på bøndene si stilling - så langt formannskapslova lét seg tøya, og litt lengre no og då. Saktens har det vore instinkt meir enn berekning, eit instinkt for å ta vare på det lange siktet, den trygge tradisjonen, den spesielle livsrytmen som høyrer bondesamfunnet til.



Effektivitet, slik den moderne industrien tolkar det, har aldri vore ein bondeeigenskap, heller ikkje kunsten å rekna nøye på timar og minuttar - til det har deira inntektstilhøve vore utsett for altfor mange usikre faktorar opp gjennom tidene. Ikkje heller har dei vore lova sine bokstavtrellar, og endå mindre bokføraren sine. Ein kan nok trygt generalisera, og seia at i desse bondekommunane har bøndene vore meir uglade skattebetalarar enn folk flest, og også dårlegare skatteinnkrevarar. Dei kunne ikkje rekna i små sikt, og den eine over alt viktige tingen stod i hovudet på dei, at bøndene måtte overleva. Trongen til å sikra seg, førte skattepolitikken i dei fleste bondekommunane inn på banar som ingen bykommune, eller industrikommune, kunne tenkja seg å slå inn på.



For den skarpe revisjon kunne det nok sjå ut som om kommunen sitt skattegrunnlag i ein viss monn tente som bondebank - ikkje så mykje i dei budsjetterte utbetalingspostane, som i dei moglegheitane likningsnemnd og restanseprotokoll baud på.



Denne politikken har meldt seg som ein nødvendigheit, tendensen er endå sterk nok i dei typiske bondekommunane, og han er akseptert i nokså stor monn av alle grupper i kommunane, i alle fall møter den lita motbør ifrå lønsmottakarane, kor lite gunstig deira skattemessige stilling måtte sjå ut i samanlikninga.     



Fyrst når lønsmottakarane vert mange nok, og vel nok organisert, er det mogleg for dei å tvinga fram eit skifte, og den plar krevja stor tolsemd frå begge sider.





Stord kommune var saktens ikkje verre enn andre bondekommunar, men han var nokså typisk. Og kommunen hadde vanskar med å tilpassa seg. Det var mange gode gardar, mange gode, tradisjonsrike bondeætter - og mykje inngifte. Strie folk, og trygge på seg sjølv, syntest dei at dei, og det som høyrde dei til, var det som skulle telja i deira kommune. 








Direktør Münster si optimistiske vurdering av gruvene på Litlabø, var allment kjent i kommunen. Og då konsesjonen var på plass, venta bøndene at kommunen skulle få store innkomer, ikkje berre av skatt på løner, men fyrst og fremst av skatt på overskotet på drifta i gruva. Det varte svært lenge, heilt fram til dei aller siste åra før dagen i dag, før kommunen sin bondebusetnad kunne overbevisa seg om at Stordø Kisgruber sin rekneskap var reell, der dei år etter år ikkje kunne visa til overskot på drifta. Den langvarige mistanken skuldast naturlegvis i ein viss monn den situasjonen at heile aksjekapitalen var i hendene på eit utalandsk konsern. Det skuldast òg den tingen at gruva sine folk heile tida heldt seg isolerte frå stordabuane. Ein slik situasjon av gjensidig mistanke kan oftast berre lindrast med alminneleg menneskeleg kontakt. Men gruva sine folk kom i dei fyrste førti åra aldri i den stillinga at dei stod som personlege kausjonistar overfor bygdene, når det galdt gruveselskapet si økonomiske vanmakt.          



Som det var, tente den gjensidige mistanken til å utdjupa nokså tragisk det i og for seg naturlege skiljet mellom bøndene på den eine sida, og på den andre sida dei politisk medvinte arbeidarane, og den urbane, eller akademisk utdanna middelklassa, som industriadministrasjon rekrutterte sine folk ifrå. 



Bondemakta i kommunestyret heldt, heilt upåverkande, fram med sin tilfeldige, og ikkje svært effektive politikk, utan omsyn til at alle kommunen sine disposisjonar vart overvaka av eit opposisjonelt lite gruvesamfunn, godt væpna med ein farleg teknisk og økonomisk ekspertise. 

Gruva vart mest mogleg oversett, krav og kritikk derifrå vart kort, og ofte avfeiande, handsama. Lokalpressa på Stord hadde lite anna enn ubehageleg nytt å melda ifrå Litlabø.



Og då spenninga til slutt løyste seg ut, var det som ein eksplosjon.





Arbeidarane ved Stordø Kisgruber hadde, allereide i 1918, sprengt seg til ein liten plass i kommunestyret, då arbeidar- og småbrukarlista fekk inn fem mann. Fram til 1928 hadde Arbeidarpartiet og Kommunistpartiet felleslister til kommunestyrevala, representantane deira var evnerike nok, med djerve liner. I lengre tid betalte gruvearbeidarane ved Stordø 33 prosent av kommunebudsjettet, og det skulle gje dei ein viss rett til å verta høyrt. Men sjølvsagt hadde dei mange andre sosiale jern i elden, enn berre skattesaker, dei var svært glade i å la den raude fana vaia, og sjølv der kor deira argument var strengt saklege, var det - på Stord som andre stader - lett for eit borgarleg fleirtal å oversjå dei, av di etiketten revolusjonær alltid var lett å ty til, for motangrepet. 



Farlegare vart det, då gruva i 1928 fekk inn ein borgarleg representant, etter ein allianse med dei konservative i kommunen. Det var gruveingeniør Brodtkorb, ein skarp og utrøytteleg energisk mann, som ikkje låg dei mest sjølvtrygge bønder i kommunestyret noko etter, når det galdt arrogant form. 



Revolusjonen mot bondestyret var allereide signalisert mange månader tidlegare, då direktør Nielsen sendte formannskapet eit skriv om dei store skatterestantane, og i ein oppstilling påviste at kommunen sitt skattøyre kunne skrivast ned, frå 14 til 10 prosent, om det vart etablert ei effektiv skatteinndriving.

Appellen vart avvist, også etter at direktør Nielsen hadde sendt skrivet vidare til fylkesmannen. Kommunestyret fann ingen grunn til å gjera noko som helst, trass i at restantane var svært store, sjølv om svært rundelege summar no og då vart ettergjevne. 

Men det var ingeniør Brodtkorb sin plattform klar, og han nølte ikkje med å slå han fast. Allereide jomfrutalen hans var slik at han for alltid flenga opp den gamle, idylliske forma for kommuneleiing, i regi av bøndene. Kommunestyremøta vart dundrande holmgangar, som skaffa sensasjonsstoff til pressa på Vestlandet, mellom anna hadde avisene i Haugesund ofte utsendte medarbeidarar til stades. Og då striden mellom gruve og kommune stilna av, hadde utviklinga gått forbi stadiet med reint bondestyre. Det hadde vokse fram så mykje industri, at gardbrukarane aldri fekk sitt trygge og fredsæle fleirtal tilbake.



Det seier seg sjølv at bondekommunane sitt system er svært sårbart i debatten. I gruva vart det fortalt at no og då hadde Stord kommunestyre ikkje eingong budsjettmøte, kommunekasseraren ringte til ordføraren om at dei hadde trong for så og så mykje i år - så fekk dei likna ut så og så mykje, og med det var det heile avgjort. Det var vel mest ei illustrerande overdriving. Men systemet utleverer i alle fall mengder av ammunisjon til skarpe og rekneskapskunnige polemikarar(stridslystne).  Og sjølv om tilhøva menneska imellom aldri er avgjort berre av rasjonelle og faktiske omsyn, er det svært vanskeleg å gjera dei irrasjonelle argumenta overtydande i debatt.










Det er sikkert høvesvis få lønsmottakarar som trur at bøndene stort sett gjev korrekte sjølvmeldingar, i det minste ikkje i ein kommune der dei sjølv rår, og kan dominera likningsnemnda. Og ein kan skjøna skattebetalarane i gruvedrift og annan industri, når dei strir for at den ilikna skatten i det minste skal betalast.



Men altfor direkte og udiplomatisk ført, vil slike oppgjer ofte kjennast som angrep på einskiltpersonar meir enn på systemet - på kommunekasserar, på medlemene i formannskapet, og på den einskilte skattskuldige. Det var det som hende på dei mektige oppgjera i Stord kommunestyre. Ingeniør Brodtkorb førte ein nådelaus strid mot rekneskapen, som han kalla eit «rot», mot dei store restantane og ettergjevingane, som han kalla ei premiering av dei dårlege skattebetalarane. Etter at han, som medlem av ein skattekomité, hadde hatt tilgang til bøkene, offentleggjorde han at det alltid var bønder som slapp unna skatten, og at 60 prosent av kommunestyret, og 80 prosent av formannskapet, stod på restanselista.



Injuriesøksmåla svevde alltid i lufta, men dei realiserte seg aldri. Og både hans skarpe formuleringsevne, og hans staheit, skremde listefellene frå Leirvik frå å samarbeida med han. Difor oppnådde gruva aldri meir den alliansen. Derimot stod gruvearbeidarane sine kommunestyrerepresentantar stødig ved hans side, når han slåst imot kommunen sin skattepolitikk.



Og då gruva ved neste kommunestyreval, i 1931, sette opp «Skattytarlista», med Brodtkorb som fyrstemann, var den inga løyndom at det var arbeidarstemmer som sikra han stort nok stemmetal, slik at lista fekk inn den representanten.



Men var ingeniør Brodtkorb hard i formuleringane sine, så nytta dei ikkje silkehanskar, dei som var på hi sida, heller. I fyrste rekkje då kommunekasserar Rasmus Rommetveit. Han skulda Stordø Kisgruber for kommunen sin dårlege økonomi, av di forsorgsbudsjettet svulma uhyggeleg opp kvar gong det var driftsstopp, eller lockout, i gruva. Eit år hadde kommunen måtta låna 125 000 kroner til forsorgsvesenet under driftsstopp, eit anna år var forsorgsbudsjettet for Stord på 50 000 kroner, medan nabokommunen, med like mange innbyggjarar, hadde 9000 kroner til den same posten. Argumentet vart imøtegått ifrå gruva, ved eit rekneskapsoppsett som viste at kommunen hadde eit stort overskot i sine skatteinntekter frå gruva sine folk.



Brodtkorb vart sikta for å vera reaksjonær, og for å vera fascist. Bladet Sunnhordland, som gjennom heile striden var kommunestyret og kommunekasseraren sitt organ, skreiv patetisk om «Det gode og fredfulle borgarlege samarbeidet innan kommunestyret, som hev vorte uhugleg skipla», og  mindre patetisk at det var minst for Brodtkorb å betala skatten punktleg, med 18-20 000 um året, og ikkje ein unge å kosta klede og sko på».



Det vart insinuert at kommunestyret måtte halda ekstra politi for «gruvesluskens fyll», noko politiet skunda seg med å seia ifrå om at aldri var påkravd.



I åra utover fekta Brodtkorb som ei løve for å halda skatteprosenten nede, mellom anna i elektrisitetssaka. Kommunen sitt opphavlege verk var upåliteleg og utilfredsstellande, spenninga var svært låg, og mørkeperiodane var mange. Mange var òg straumrestantane hjå abonnentane, og det same med verket sine restantar i høve til kommunen. Ingeniør Brodtkorb gjorde det han kunne for å sanert e-verket si skuld. Men då det kom framlegg om at kommunen skulle låna pengar, og gå til ei ny og større utbygging av Tysevatn, sette Brodtkorb seg skarpt imot. På det standpunktet miste han støtta frå arbeidarrepresentantane, og han utsette seg for den siktinga at han, og dei som stod bak han, ikkje hadde noko interesse for kommunen si naturlege utvikling, men berre for å spara skattepengar. I løpet av ein av debattane kom det ifrå gardbrukar Ola Vatna ein replikk, som kan henda var striden sin mest uparlamentariske, men samstundes mest forsonande: 



«Du, din gruveingeniør! Du kan fara opp i Tysevatnet og fiska padda. Her he' me ikkje bruk for deg!»



Tyseverket vart bygt, og førte med seg eit utvida arbeidsliv på Stord, mellom anna på Kjøtteinen, som i høg grad skulle hjelpa til å forandra kommunen, frå bondekommune til industrikommune. Kommunen har ikkje på langt nær nok kraft sjølv, det har tilskotskraft frå Sunnhordland Kraftlag, og er interessert i den tredje fasa av utbygginga i Blåfalli.












På somme vis sigra gruverepresentanten i kommunestyret. Kommunekasseraren fekk eit nytt, og meir rasjonelt rekneskapssystem, og meir hjelp på kontoret. Og restansepolitikken vart reformert, sjølv om ein del av æra for det skuldast den økonomiske framgangen framover mot krigsutbrotet.



Men striden hadde ikkje berre vore ført på det administrative planet, i kommunestyret og i det offentlege ordskiftet, han hadde trengt djupt inn i dagleglivet til folk, og engasjert mykje temperament, sjølvsagt meir utanom gruvesamfunnet, enn i gruvesamfunnet.



Motsetnadane voks seg sterkare, mistenkeleggjeringa hadde fått meir stoff å arbeida med. 



Men synet på arbeidarane, det hadde i alle høve forandra seg. For det fyrste hadde dei, i striden mot fleirtalet i kommunestyret, stått meir ubundne, kan henda òg meir framtidsretta. Elles var Arbeidarpartiet i sterk framgang over heile landet, sosialistane var ikkje lengre outsidarar, dei hadde vorte ein av hovudfaktorane i samfunnslivet vårt, og dei hadde ikkje lenger rabulist-stempelet på seg. Stordabuane kunne heller ikkje unngå å verta påverka av denne endra vurderinga. I tillegg var mange av gruvefolka allereide fastbuande i kommunen, representantane deira i den offentlege debatten var allereide vorte ein gamal garde, bygdefolket hadde betre råd til å stå ved den respekten dei hadde for dei.



Mistilliten galdt vel eigentleg mest gruva som institusjon, ein institusjon i framand eige og - etter folk sitt syn - på somme vis utafor kontroll - og uavhengig av kontakt. Gruva kjentest for mange som ein framandlekam i grendelivet. Denne kjensla av at gruva var noko utaforståande, i beste fall uvedkomande, følgte nok med utover i krigsåra, og farga i ein viss grad bygdefolket sine reaksjonar.






STORDØ KISGRUBER ETTER ANDRE VERDSKRIGEN




I 1944, det året direktørskiftet var, var gruva i god produksjonsstand, men på grunn av svikt i arbeidskrafta, vart det berre fordra ut 183 000 tonn råmalm, med ein svovelprosent på 22,4, som gav om lag 82 000 tonn eksportkis, med 39,2 prosent svovel. Samstundes vart kjeleanlegget i dampsentralen gjort ferdig, liksom vegen til Rostnes vart ført fram, og dammen ved Stemmevatn ferdigbygt. 



Også i 1945 svikta produksjonsprogrammet, og då endå meir, etter at dei tvangsutskrivne arbeidarane var reist ifrå gruva i mai. Fram til september var det sterkt nedsett produksjon, og i dei siste månadane inga produksjonsdrift. Årsresultatet vart 32 600 tonn eksportkis, med 39,7 prosent svovel, utvunne av 78 000 tonn  råmalm. Noko etterarbeid på turbinanlegget vart gjort ferdig, og ein ny 30 kubikkmeter kompressor vart montert. Etter det tyske nederlaget, vart anlegget beslaglagt av Direktoratet for fiendtleg eigedom. 



I 1946 vart alt produksjons- og oppfaringsarbeid stoppa i midten av januar, i gruva vart det berre lensa, og elles vart effektivt vedlikehaldsarbeid utført. Arbeidsstokken var det meste av året berre 83 mann, og ved sida av dei 28 funksjonærar og formenn. Sist i september vart produksjonen teken opp att, og arbeidsstokken auka smått utover i året, til han ved nyår var komen opp i 119. Det vart arbeidd berre med eitt skift, mangelen på minarar i gruva, var svært alvorleg for produksjonsresultatet. Det vart fordra i alt 25 000 tonn råmalm, som gav 10 500 tonn råmalm, à 38,7 prosent svovel.  Ein transformatorkiosk ved vaskeriet vart ferdig, og to transformatorar vart sett i drift. 

 I 1947 steig produksjonen noko att, til om lag 48 000 tonn eksportkis, med 39,6 prosent svovel, utvunne av 109 000 tonn råmalm. Men den nemnte mangelen på rutinerte minarar og fordrarar, gjorde at det berre kunne utførast lite oppfaringsarbeid. Dampsentralen vart gjort ferdig for drift, med eit kraftleveranse på 1000 kW.



Mangelen på øvde arbeidarar heldt fram i 1948, og det vart stadig gjort lite oppfaringsarbeid. Det vart fordra om lag 127 000 tonn råmalm, som gav om lag 59 000 tonn eksportkis, med 39,4 prosent svovel. 



I 1949 vart det fordra nye 126 000 tonn råmalm, med eit produksjonsresultat på om lag 55 000 tonn eksportkis, à 39,5 prosent svovel. Kisknuseriet vart ombygt, og det vart lagt vassleidning til Nysæter, der ein koloni av einebustadar var under reising. 














I 1950 vart tilgangen på arbeidskraft betre, og ein kunne leggja meir vinn på oppfaring. Det vart drive om lag 350 meter meir enn i 1949, loddsjakta vart senka til under 10. såle, og utvidinga av ein pumpesump på 9. såle vart påbyrja. I alt vart det fordra om lag 120 000 tonn råmalm, og produksjonen var om lag 52 300 tonn eksportkis, à 39,3 prosent svovel. 



I verkstaden vart det installert ei ny platevals, og ved arbeidarbustadane som var i selskapet si eige, vart det gjort ein del større reparasjonar. 



I 1951 vart sjakta ombygt og utvida, for dei 1,6 kubikkmeters vognene som gruva hadde fått. Den nye gruveheisen vart montert ferdig, justert og teken i bruk, nett som dei nye lineskivene, og ein ny rulletipp ved hengebenken (det vil seia losseplanet oppe i dagen, over sjakta). 

               

Det var i det heile eit år med mykje nyinnkjøp, dampsentralen vart ombygt for oljefyring, vaskeriet fekk to nye Denver flotasjonsceller, og på kaien vart det kjøpt inn eit 50 hestars skrapespel. Produksjonen var om lag 58 000 tonn eksportkis, med 39,3 prosent svovel, utvunne av 127 000 tonn råmalm.



I 1952 vart det fordra 142 000 tonn råmalm, og produsert 61 500 tonn eksportkis, med 39,4 prosent svovel. 



På 9. såle vart det skote ut rom i fjellet for ein pumpesump, og ein transformatorkiosk. Kompressoranlegget vart flytta til eit nybygg i utviding av verkstadbygningen, og vaskeriet fekk ein thickener-tank til flotasjonsanlegget. 



I 1953 vart det fordra om lag 147 000 tonn råmalm, som gav om lag 58 800 tonn eksportkis, med 39,3 prosent svovel. 



I gruva vart det bygt ein ny transformatorstasjon på 10. såle, og det vart lagt ein ny 20 kV-kabel. For gruveheisen vart det montert svinghjul for omformaraggregat. 



I vaskeriet vart det montert fire cellers Denver flotasjonsmaskineri, og kraftleidningsnettet vart ommontert frå 110 til 220 volt. 



På kaien vart det bygt eit bad, og skifterom for arbeidarane. Og, som ei lita triumf, den siste av verket sine arbeidarbustader fekk innlagt vatn. 



I 1954 vart det produsert om lag 53 000 tonn eksportkis, med 39,2 prosent svovel, utvunne av 127 000 tonn råmalm.



Den kalde vinteren 1953/54 hadde ført med seg ei tragisk ulukke i gruva. Ein issvull hadde bygt seg opp i heisesjakta, ei heisekorg for nedgåande hengte seg opp på svullen, medan lina heldt fram med å slakka ut. Då korga glei av issvullen, var lina slakk, så elevatoren styrta. Fire arbeidarar miste livet. Det førte i alle fall til at det vart montert lineslakkbrytar på gruveheisen.



Det vart installert ein 500 kW transformator i gruva, og ein 650 kW-transformator i kompressoranlegget. 



I verkstaden vart det sett opp ein ny dreiebenk. 



I 1955 vart det fordra om lag 149 000 tonn råmalm, og produsert om lag 68 000 tonn eksportkis, med 39,5 prosent svovel.



I gruva vart sjakta senka 53,4 meter. Og i vaskeriet vart det montert fire celler Denver Scavengers nr. 18 sp.



På kaien vart det sett opp lyskastar. I kompressoranlegget vart det montert ein etterkjølar, og kjøpt inn ein luftmålar. Ein Nuffield dieseltraktor, med tilhengar og kompressor, vart òg kjøpt inn.



I 1956 vart 163 600 tonn råmalm heist opp, med ei utvinning av 75 665 tonn eksportkis, og 39,4 prosent svovel.



I heisen vart det montert etterkjølar for kompressoren, liksom dekselet vart skifta på heisetrommelen. Elles vart det, etter kvart utover i etterkrigsåra, kjøpt inn ni Eimco 21 laste
maskin
ar, åtte av dei 12B, og ein Eimco 21 til lastearbeidet i gruva, og i tillegg to små 1,5 tonns akkumulatorlokomotiv, og eitt stort, på 4,2 tonn.



I 1947 byrja ein å prøva seg fram med å innføra hardmetallboring og knematarar, som kan bera og støtta pressboret, slik at arbeidaren berre treng å styra det. I dei neste tre-fire åra gjekk ein etter kvart til komplette innkjøp for heile gruva, av både hardmetallbor og knematarar.





Det er eit rart toneskifte i denne drifts- og arbeidsrapporten. Det er som om han byrjar i vonbrot, men nokså snart finn ein fram til ein veksande optimisme. Sjølv om produksjonen berre eitt år kjem over halvparten av det som var topp-produksjonen før krigen, er dei nyinnkjøpa verksemda gjorde så visst ikkje berre naud-kjøp, det er overskotskjøp, mange er innkjøp på toppen av eit allereide velutbygt apparat.



No har alle gruver i landet fått betre råd etter krigen, trass i at alle utgiftsbudsjett har stige. Det kjem av at den sterkt auka prisen på svovelkis. Men for Stordø Kisgruber gjeld nokre spesielle vilkår, utanom berre konjunkturane.



Då Direktoratet for fiendtleg eigedom overtok gruva etter krigen, vart ho taksert til ein million kroner. Det vart slege ein raud strek over all gjeld gruva hadde til Zellstoff-Fabrik Waldhof, til saman vel 5,8 millionar kroner.



Likevel var det vanskelege tider, all omsetnad låg nede, svovelkis var i det heile ei dårleg vare å verta av med, og Stordø-kis, med dei særskilte eigenskapane, var endå verre. Dette kjem av at at denne fattige kisen krev ein særskilt rostingsteknikk. Waldhof hadde, etter alle sine år som hovudavtakar av Stordø-kisen, både metode og rutine i handsaminga av han. Men dei store verksemdene i Tyskland slikka sine sår, og såg kva veg utviklinga ville ta vidare, og dei fleste stader elles i verda var det innskrenkingar i forbruket, papir var ei rasjonert vare i dei fleste land som hadde teke del i krigen, og svært få hadde lyst til å hanskast med ein både fattig og vanskeleg kis, som Stordø sin. 



Det såg til den grad lovande ut for A/S Stordø Kisgruber, at Direktoratet for fiendtleg eigedom såg seg om etter eit høve til å avhenda heile verksemda. Men heldigvis var det ingen kjøpar. Frå 1941 til 1947 hadde verksemda eit samla driftstap på 1 368 000 kroner. 

Då tilhøva byrja å verta lettare, etter eit par år, og Stordø-kisen hadde funne ein kjøpar bak jernteppet, i Sovjet-regi, gjekk Stordø Kisgruber ut av Direktoratet for fiendtleg eigedom sine hender, og over til å vera eit aksjeselskap, med Den norske stat som hovudaksjonær.  Selskapet sin kapital var på tre millionar kroner. Og det hadde eit svært velutvikla anlegg, nyverdien ville i dag (1957) vore rekna til 15 millionar. Og dei siste åra hadde dei ikkje hatt nokon problem med å få selt kisen, til gode prisar. Frå 1946, til og med 1949, gjekk heile produksjonen austover. 



I 1950 dukka på ny Waldhof opp som kjøpar. Konsernet er no den største av to hovudkjøparar, den andre er Kali-Chemie AG, i vestsona.  Det er noko nesten forsonande i at Waldhof har kome tilbake, konsernet har betalt sin plass i Stordø Kisgruber si soge, og trass i den nazistiske okkupasjonsperioden, var det lett å knyta trådane att. Waldhof var aldri svært nazi-infisert, og konsernet si haldning til gruva i Noreg var heile tida full av forståing. 



Med det apparatet, og den arbeidsstokken gruva har no, ville det vera lett å ta ut meir kis. Men drifta er stabilisert på eit økonomisk føremålstenleg produksjonsnivå. Nasjonaløkonomisk er det inga grunn til å driva rovdrift, og tøma førekomstane, så lenge prissituasjonen tillet ein rimeleg utnytting av malmrikdomen.                                                          

 

Og det er alltid det omsyn å ta i gruveindustrien, at når ei gruve er tømt, då ligg det vesle samfunnet aude att, utan eksistensgrunnlag, og heile det store anleggsapparatet har brått mista det meste av verdien sin. 



Men sjølv om ein held på det prinsippet, at verksemda skal fara varleg fram med kisreservane, har då staten kunna unna seg det høvesvis sjeldne forretningsresultatet i våre dagars Noreg, at han har henta ut seks prosent utbyte på aksjane sine i Stordø Kisgruber. 












Ved det nye selskapet, med staten som hovudaksjonær, vart det sett inn ein ny direksjon, som heile tida utover har vore den same, og er samansett av: Bergmeister Hans Merckoll, formann, generaladvokat Ivar Follestad, varaformann, og sekretær Ole Beck.



Industridirektør Slåtto erstatta ei kort tid bergmeister Merckoll i direksjonen. 



Direktør Smith-Meyer sat som leiar for verksemda til han døydde, i 1955, og etterfølgjaren var bergingeniør Ånen B. Bøe, som har direktørstillinga no (1957).



Heller ikkje Stord kommune skal lenger klaga over at ikkje verksemda gjer kommunen skatteinntekter. 

Med dei 5,8 millionane i skuld til Waldhof strokne, og med eit moderne anlegg, byrjar endeleg A/S Stordø Kisgruber å sjå ut som ein svært god forretning, for alle partar. Nokre tal frå rekneskapen vil visa det. Med ein aksjekapital på tre millionar, ser same posten i perioden 1944 - 1956 slik ut:



Brutto-overskot			kr 15 800 000

Eigne fond			kr   5 900 000

Brukt til pensjonar for tilsette	kr   3 200 000

Utbetalte løner			kr 21 000 000

Utbet. skattar, stat og kommune

frå verksemda og tilsette		kr   7 100 000





For arbeidarane ved Stordø Kisgruber, har utviklinga etter krigen vore svært god. 

Verksemda leiger framleis ut dei 90 leilegheitane sine, av dei kan nokre ikkje moderniserast. Men verksemda har ikkje sjølv bygt fleire arbeidarbustader, om ein ser vekk ifrå at det er reist ein romsleg og tidsmessig ungkarsheim, med opphaldsrom, matsal og bad, og med rom for 39 ungkarar. 



For gifte arbeidarar har verksemda hatt som prinsipp å oppmuntra til å byggja sjølveigarbustader. Sidan 1948, då den verste materialmangelen var over, er det bygt 31 einebustader, dei fleste av desse ligg i vakkert terreng vest for gruveområdet, på Nysæterneset. Verksemda er byggjebank, fram til at Husbank-låna vert utbetalt, samstundes som verksemda òg legg fram veg og vatn til tomtene. På særlege vilkår gjev gruva gratis tomt, og eit kontant byggjetilskot. 



Dette er eit program som har fått sterk tilslutnad ifrå arbeidarane sjølv, talet på einebustader aukar stadig, vakre og føremålstenlege små villaer, i velstelte hagar, grupperer seg fritt og fargerikt, i eit idyllisk landskap.



Pensjonsordning for funksjonærane vart, som tidlegare sagt, sett i verk siste året før krigen. Arbeidarane måtte venta til 1948, då verksemda endå ein gong gjekk over til å vera aksjeselskap. Då vart det gjennomført full pensjonsordning for alle tilsette ved gruva, finansiert av verksemda. Pensjonsfondet er no på om lag ein million kroner, men det er under avvikling, sidan alle som var tilslutta ordninga, frå 1955 vart overført til Statens pensjonskasse for statstilsette.



Arbeidet i gruva, i 7 1/2-times skift, har òg vorte lettare, med knematarar og elektriske hjelmlykter. Det er ei sjukestove, liksom det er eit effektivt og velinstruert hjelpekorps. Arbeidarane er representert i bedriftsråd, og i kontrollnemnder. Trykkleiken i verksemda vert av leiinga gjeve den høgste prioritet. Det er instruksjonskurs, og verksemda har trykt ei brosjyre om alt sikringsregulativ, poengtert med i sanning sterkt illustrerande teikningar. 



To sikringsutval, eitt for dagen og eitt for gruva, med representantar for leiing, formenn og arbeidarar, overvakar heile verneapparatet, gjev forslag til førebyggjande tiltak, og saumfer alle driftsuhell. For kvart tilfelle vert det utarbeidd ein rapport, eventuelt med forslag om åtgjerder som kan sikra mot gjentaking. Desse råda sorterer under produksjonsutvalet, og kvart år vert det utarbeidd ein skadestatistikk, etter B.V.L. sine normer. 
BVL =  Bergverkenes L
andssammenslutning.




Verksemda sitt bad har vorte ein tidsmessig institusjon, med bad, vaskerom, skifterom for arbeidarane, tørkerom for arbeidskleda, og med eit solarium.





Alle desse vinningane skuldast ikkje berre den betra økonomien, dei skuldast naturlegvis òg det alminnelege sosiale klimaet etter krigen. Men for arbeidarane ved Stordø Kisgruber har det vore ein sterk faktor i den auka trivsla, at sjølve atmosfæra i gruvesamfunnet har skifta så markant. Isolerande vegger er vekke, alle avstandar, frå leiinga og nedover, har vorte kortare og opnare, alle kjenner ein innverknad og medverknad i verksemda sitt daglege liv, og i verksemda sin framtidige lagnad. Arbeidarane si samkjensle med heile gruvesamfunnet er engasjert, der kor dei tidlegare kjente seg tilbakeviste, og tvungne over i ei kamphaldning.



At verksemda no er i nasjonal eige, med ei leiing som sjølv tilhøyrer det almennorske tenkesettet, og som er lett tilgjengeleg for meiningsutveksling, må sjølvsagt gje større tryggleik, og større tilfredsheit, enn kva situasjonen kunne gje nokon av verksemda sine tilsette, så lenge utalandske interesser, med eit anna samfunnsklima, stod som eineeigarar, og eit råd i Tyskland kunne utrusta ein delegat med praktisk tala diktatorisk makt og mynde. Det er ingen grunn til å retta skarpe åtak på Waldhof, for konsernet sin politikk vis-à-vis gruva si i Noreg. Men sjølve situasjonen gjorde at det måtte verta ein kulturkonflikt. 



I alle fall er det slik, at kjøleg, og ofte nok bitter, som atmosfæra på Litlabø den gongen var, er ho no open og frimodig venskapeleg.



Og nett som dei isolerande faktorane har skrumpa innafor sjølve gruvesamfunnet, har dei òg nær vorte vekke i høve til kommunen. Ikkje berre har kommune og gruve kome kvarandre i møte når det gjeld dei administrative prinsippa, men gruva har glide inn som ein integrerande del av kommunen. Ingen gamle motsetnader kling lengre igjennom, bygdefolket nemner hendingar og namn frå Litlabø i den same tonen som dei nemner hendingar og namn frå Rommetveit eller Sagvåg. Og gruva sine folk snakkar om kommunen sine saker, og om bygdene sine menn, nett som folk snakkar om kvarandre i eit naturleg grannelag. Dei er ikkje lenger utsidarar i høve til kvarandre.



Den store tekniske utviklinga, og den tryggare økonomien, er målbare vinstar på desse Stordø Kisgruber sine 50 år. Men marsjen ut av isolasjon og konflikt, desse lange og breide trådane som knyter gruva sine menneske til ein større menneskeleg heilskap, er kan henda likevel den største vinsten for alle partar.               	



























































 





SKOGEN VED A/S STORDØ KISGRUBER



Av gartnar Ivar J. Helleland






Då A/S Stordø Kisgruber kjøpte eigedomen Litlabø Øvre i 1907, var all gamal skog uthoggen, eller selt på rot for uthogst. Berre litt rynning og småskog stod att. I 1915 kjøpte gruvene Nysæter gard og skog. Denne skogen vart halden for å vera god, då det stod ein gamal, og dels grov skog att.

          

Men det var drevi klekkingshogst i lange tider, so skogen hadde liten produksjon, i høve til arealet. Større parti er også ring skoggrunn. Nokre mål av det beste er sidan bygsla burt til idrottsplass. I 1937 kjøpte gruvene også Rostnes gard, med tilhøyrande skog, til saman om lag 170 mål. Heile skogen stod tett av rynning. Og grunnen er beste bonitet. Som tynningshogst er det alt utteki om lag 5000 kubikkfot tømmer, og om lag 200 mål ved.



Heile eigedomen til A/S Stordø Kisgruber er no om lag 3760 mål (3,76 kvadratkilometer). Av dette er 1140 mål rekna som fjellgrunn, 270 mål myr, og 2275 mål skoggrunn. Resten, om lag 85 mål, var før rekna som innmark. Største luten av dette er no utlagt til husagrunnar og hagar. 



Åri 1916-18 var det ei heil del skogreising, det vart planta vel 36 000 gran og furu. Furua slog feil, men grani trivst storveges. Her finst no tre på så mykje som 50 kubikkfot, etter 40 år. Det vart òg grøfta temmeleg mykje myr i desse åri. Men då det ikkje vart planta på myrane, syner det lite att. 



Frå 1943 hev me atter drivi med granplanting, mellom 1000 og 8000 om året, so me er no komne opp i 34 000 på nytt.



Frå 1942 til no er det teki ut vel 28 000 kubikkfot (875 kubikkmeter) tømmer, og 6- 800 mål ved. Dessutan vart det i åri 1932 til 1945 hoggi pålag 1600 joletre or granplantingane.



No driv me med reinhogst av ein teig eller to kvart år, og plantar atti året etter. Dette syner gode resultat. I 1946 vart det teki 1600 meter grøft. Til planting i 1957 er det tinga 8000 lerk, for å prøva å få fram eit vyrke til gruvetømmer.



Den naturlege furuskogen i Rostnes, Høgåsen, Underberghaugane, Skenevik og Hustredal står fint, med god tilvekst. Ein stor del av denne vil vera hogstmogen dei fyrste 10-20 åri. Granplantingane i Dyråsen og Høgåsen lagar seg òg fint til.






HAGAR



Av gartnar Ivar J. Helleland




I lendet kring gruvene, er det sers gode vilkår for vene småhagar. Her veks blomar og roser og prydbuskar og plommetre. Folk eigde ikkje bustadane sine sjølv, det vart mykje flytting og byting, og då har det sjølvsagt gått noko upp og ned med hagebruket. Men styret hev alltid vore hjelpehuga, når det galdt hagane, og mange av gruvearbeidarane hadde sjølv òg hug for dei. Alt i alt var det jamn og god framgang. Sume stader var det so vent at det gjekk gitord om det, t.d. «dei hengjande hagane» i Rødkleiv, og prydhagane ved stigarbustadane i Spansteigen. Men i krigstidi var det «matauke» for alt og alle, på laglege og ulaglege stader, og alt som ikkje var matnyttig, kom til nedfalls. Prydhagane vart til potet- og kålåkrar. Men ugras av ymse slag fekk breida seg, so det var tungt å ta det att. 



Mange hev då likevel lagt ned eit gjevt arbeid, so no tek det til å verta vent på nytt. Som rimeleg kan vera, er dei komne lengst, som har fått sine sjølveigande heimar. Og mange stader i «gruvebyen» finn ein hagar som det er ein hugnad å sjå, for alle som fer framom. 

              

  




GRUVEARBEIDARANE OG NATURI



Av gartnar Ivar J. Helleland






Dei fleste av gruvearbeidarane ved A/S Stordø Kisgruber hev vore landsfolk, vane med friluftslivet i skog og fjell. For dei hev naturi på Stord vore til stor trivnad.



Lendet på Storden er ikkje storslege, som inne i fjordane. Det er meir sørlandsk-idyllisk. Småkupert, med berg og brot og kollar og knausar, med myrar og bekkefar, under ås og bratte lider.



Og med ei grå krune av snaufjell på toppen. Ikkje oversiktleg, men overraskande. Etter kvart som ein går fram, opnar det seg nye bilete. Her er frodig natur på skifergrunn, med utruleg mange planteslag, med fugl, og med far etter dyr. Og der, eit nake og audt landskap, med myrsøkk millom kollar av granitt. Ei blanding av surt Vestland, blidt Sørland og tungt Austland.



Går ein upp på Litlabøfjellet eller Mennene, ser ein låglandet under seg og på avstand, blenkjande vatn smøygjer seg millom barskog og bø. Myrk furuskog, lett lauvskog og grøne gardar. Innafor ser ein fjorden, der høge Kvinnherads-fjell reiser seg, med den skinande Folgefonni oppå, som ei bjart boge mot himmelen. Og utafor ser ein mot fjord og sund, mot skjer og øyar. Det ytste ser ut som ei hilding, som om dei heng i lause lufti. Og langt i vest havsens blågrå strima.



Heilt til fjells, på Stovegolvet, kjem ein upp i eit landskap som liknar på Hardangervidda. Snaufjell og audfjell, 6-700 meter over havet. Høgste toppen er Midthamarsåto, 749 meter over havet.



Men i dei livdlege plassane er her eit uvanleg rikt planteliv. Den som ikkje hev vore i Sunnhordland før, hev knapt sett noko slikt.

 

Botanikarane deler plantelivet i Noreg i tre serslag:



1. Høgfjellsfloraen, som me finn på Dovre, og andre høgfjell.

2. Den varmekjære floraen, som me særleg finn på silurjord i Oslodalen.

3. Den atlantiske floraen, som me finn på Vestlandet, der Golfstraumen skapar milde vintrar - men berre på dei stader av Vestlandet som hev god jord - som oftast kalkrik grunn - og som ligg lunt til. Her på søre luten av Stord hev me nokre stader med slike tilhøve. Det er serleg tre planteslag som sermerkjer den atlantiske floraen. Det er kristtorn, barlind og bergflette. Dei er alle grøne heile året. Dei krev jamn råme, god jord og milde vintrar. 



Kristtorn (Ylex aquifolia) finn ein i tusental kring gruva. Uppover Furuåsen står dei tett i tett. Men store er det ikkje mange av her. Det er vel truleg to årsaker til det. For det fyrste har han vore mykje utsett for avbeiting, og for det andre har svært mange gruvefok vore ute etter han til jolestas.



Barlind (Taxus Bacata) finn me serleg i dei varme bråtene uppunder bergi i Stordalen og Hustredalen, og mange stader burtetter holene. Uppom Mørkvatnet heiter det Barlinddalen. Barlindi hev flate, mjuke nåler, som vender til to sider frå skoti. Ho er tvibu. Ho-trei hev vakre, raude bær. Ho veks uvanleg seint, jamvel um ho står i djup jord. Det er vanskjeleg å telja årringane. Men dei største som står i Stordalen, er truleg burti 1000 år. So hev ho òg ein ved som er utruleg hard. Det var den gamle nordmenn laga bogar av, og skaut gjenom ei tvilagd oksehud. 



Bergfletta (Hedera helix) veks mest overalt, uppetter berg og trestomner. Ho er ofte avbeitt so langt sauene når, men frisk og grøn lenger uppe, gjerne til topps på høge tre.



Mange let ille over regnvintrane her, men hadde me hatt «ordentlege» vintrar, so hadde me mangla desse treslagi, og mange andre planteslag. 










Her veks, både på innmark og utmark, eit rikt utval av treslag, buskar og blomar. Bjørk, osp, svartor, selja, raun, asal, ask, eik, alm, lind, hatl, hagtorn, trollhegg, krossved, vedvendel, berberris, klunger, bjørnebær, bringebær, og so burtetter, med bærlyng og andre slag, og med eit blomeliv so rikt at det berre er få stader i landet me finn maken. Men det meste av låglandet er dominert av furu. Skeiv, stutt og lubben på hamrane ut mot sjøen, og uppi fjellrabbane. Men kraftig og rakvaksi i åsar og bakkar som ligg lunare til. Og med ei og onnor kjempa innimellom, som Stuafura, som er pålag sju kubikkmeter.



Når floraen er so rik, er det berre venteleg at faunaen ogso er det. No er det helst fari etter dyra den vanlege ferdamannen ser. Men so veit han då at dei er her.



Veidekarane ser meir til dei. Her er ei god harestamme, endå um det hev vori harde innhogg gjort sume år. I 1927 veit eg at det var vender då jegarar frå gruva kom heim med upptil 15 harar på eit tremannslag. 

Kring 1930 vart stamma uppfriska med dyr kjøpt i Trøndelag. Alltid hev det ved gruva vori folk som hadde harehundar, og putla med jakt på førejolsvetteren. Det var trivleg å ta børsa på nakken, når laurdagsskiftet var slutt, og koma heim att med vilt i skreppa. 



Hjort hev det vori meir upp og ned med. Eldre folk hev fortalt at det var bra mykje av han fyrr i tidi. Det vart veida ein del uppover Litlabø, Dalestølen, Holmedalslidi og andre stader. Men so vart han heilt burte. Kring 1920 rekna dei med at det ikkje fanst hjort att på heile Storden. Men alt kring 1930 tok han til å syna seg att, då mest som «skadehjort» på Dirnes (Digernes?) og Fjellgardane. Seinare auka han på i eino. Han er ein god symjar. I 1954 råkte dei ein hjort midtfjords, på veg frå Storden til Valestrand. Sjølvsagt sym han då over Langenuen med, millom Tysnes og Stord. Kor mange dyr som er her no, veit ingen, han er for lur til å gøyma seg. Men mykje far finn me att etter han i skogen, og mykje skadde granplantingar. Ofte kjem han inn på bøar og åkrar, når dei ligg fredelege til, slik som til dømes Falkåsmyri. 



I 1955 vart det gjevi jaktløyve på 25 dyr. Berre seks vart skotne. Men dei fleste av dei som gjekk på jakt, fekk då sjå han, um dei ikkje fekk løyst skot. Og ein, som ikkje gjekk på jakt, fekk sjå sju dyr i jakttidi. 



I 1956 vart her berre skoti to dyr. Heller ikkje ser ein so mykje far etter han, so det er mest som um han alt hev minka att. Det kjem snautt av den lovlege jakti. Og det er i alle høve bra for skogreisingi. 



Serleg attmed sjøbarden hev me oter. Nokre vert skotne, og nokre tekne i saks år um anna. For ferdafolk er det ein slump um dei skulle råka til å sjå han, men det er lett å finna slepa, og andre vister etter han.



Røyskatt er her lite av, merkjeleg nok, det er eit hende um ein fær auga på han, og berre nokre få vert fanga i felle. Men frå 1940-åri hev det vori ikkje so lite villmink langs strenderne, og uppmed bekkefari. Mange har drevi jakt på han, både vinter og sumar, han er truleg ein storfiskar og eggrøvar av verste slag, og gruvekarane unnar han ikkje fisken.

Nett kring Storavatnet, og i Hustrevik og Stordalen, hev han funni seg til rettes, men det ser ut som om veidekarane greider å halda han so nokorlunde i age, so lenge det er stor skotpremi og høge skinnprisar.



Rev er ogso komen til øyi dei siste år, anten han no ættar frå revegardar, eller han hev kome symjande yver frå Tysnes. Førebils er han ikkje noko problem, berre eit nytt innslag i faunaen. Ein av gruvearbeidarane var ute og prøvde etter han i 1955, det vart blod på snøen, om ikkje blod på tann.



Piggsvin vart innførde til Seminariet førstunde på 1900-talet. Det gjekk ikkje lenge fyrr dei hadde spreidd seg yver heile øyi, til hugnad for folk, av di det er slikt eit morosamt dyr, og vel stort sett «nyttig», med di dei er den verste fienden hoggormen har. Ved Rydlandssagi ein gong fekk to karar sjå ei slik holmgonge, der busthyvelen (piggsvinet) drap ormen. Fyrst i 1930-åri var det sott på dei, då kunne folk finna halvdaude dyr, som aula av flugemakk. Det var same åri som sauen her på øyi var so utsett for å få makk i seg i levande live, at mange strauk med.



Serleg sume år er her òg mykje ikorn. Men endå so «underholdende» små komediantar dei er, vil folk helst ikkje ha dei i sjølve hagen. For ikornet er ein eggrøvar og bråkmakar.



Smågnagarar, hoggorm, stålorm, padda og frosk er òg titt nok å sjå, for den som ferdast i skog og fjell. Men det hev visst ikkje alle like stor hugnad av.





Fugl er her makelaust mykje av, mest då av småfugl, i tun og tre, på innmark og i utmark, i skog og fjell, ved vatn og sjø. 



Og om me ikkje hev rjupa (rype), er her då storfugl so fjerre mykje, at det kan vera mun å gå med byrsa.



Storfuglen sjølv, tiuren, hev her alle år vori noko av. Leik hadde han, både her på øyi og på Bømlo, og drivne karar visste kvar dei skulle finna han. No er det kannhenda mindre av han, men enno kan det brasa upp ein baskjen fugl framfor føtene på deg, når du er på bærskog, til dømes i Ulvatjørnsdalen. Kring 1930 var det ikkje uvanleg å møta ei røy, med fullt ungekull, på vegen millom Litlabø og Leirvik. 



Orrfuglen hev vore stadig, og det ser ut som han hev auka noko i den lange fredingstidi, til 1955. Um vinteren hender det stundom at dei samlar seg på skogkledde holmar, der det er lett å mata seg.



Ørn hev havt fast tilhald her. I mange år hadde ein bonde ein slump geiter, som gjekk ute heile året. Då hende det sume tider at dei kidja i utid. Eg kom ein dag midtvinters innover dalen, og skulle reinska upp i planteskogen. Like under berget i Grautastigen fekk eg sjå ei svær ørn, som sat og åt på eit nyfødd kje. Då eg støkte henne, ringa ho seg til veirs, ende upp, so eg fekk sjå henne både vel og lenge. 



For mange år sidan var det ørnereir på ei bergnibba uppfor Hustredalen. Men dei seinste åri hev ho hatt reir lenger burti fjellet, ved Kongsskogvatnet. 



Hubro fær ein òg stundom sjå, både i fjell og i fjøra. Hauk, av ymse slag, finst det mykje av. Og ugla høyrer me ofte nok, um me ikkje ser henne so mykje.



Nøtteskrike er, etter det eg veit, ikkje vanleg på Vestlandet. Men på Litlabø er ho «fastbuande». Reir hev eg aldri funne, ho fer so stillsleg og gøymer seg burt um våren. Det var i 1942 eg fyrste gongen fekk auga på den framande gjesten, sidan hev dei vore her kvart år, i blandingsskogen her på Litlabø, men òg i furuskogen kringom. Nøtteskrika er ein staseleg fugl, mest lik ei duva, men noko mindre, i fin fjørham, med blå tverrstripor på vengjene.



Ein annan framand gjest, som me stundom fær sjå, er silkestjerten (sidensvansen). Eg hev sett dei i lag med dompap, dei åt av dei raude bæri på krossved. Men som dei andre trastefuglane, tek dei òg bæri på kristtorn og raun. Silkestjerten hev ein uvanleg fin fjørham, elegant topp på hovudet, lakkraude flekker på vengjene, og gult tverrband på stjerten. Han er noko mindre enn måltrosten. 



Alle småfuglane er mest sumargjester, men i det milde veirlaget me jamnast hev, er det mange av dei som yvervintrar her, jamvel um dei er rekna som flyttfuglar. Det er mykje vanleg at me hev måltrost, svarttrost og rugde her heile vinteren, og stundom raudstrupe og stare.



Storlomen ragar ved Dalskar vatn. Hegren hev koloni i Dåfjorden. Ramnen byggjer i berget mot Stokksund. Korsnebben hekkjar i Høgåsen. Bekkasinen mekrar yver myrane, i milde marskveldar. Og småfuglen tek til å syngja so snart det vårast. Dei er her visst, mest alle.



Og som ein velkomen tilvokster hev me dei siste åri hatt edelfasan, innført her av Stord Jæger- og Fiskerforening. Det er ein fager fugl, hannen spraglar i alle leter, og hev ein staseleg fjørstjert på burtimot meteren. Men det er alt no klårt at dei må forast her, um dei skal greida seg og trivast. 



Men med alt dette dyrelivet på landjordi er det likevel so, at det er fisken, i sjø og vatn og elvar, gruvefolki hev hatt størst nytte og hugnad av. Og alle dagar hev det vore godt med det at kven som helst kunne ferdast kvar som helst. Få gonger hev det hendt at grunneigaren sette stengsle, og stod på lovi um at «all rett til jakt og fiske tilligger grunneieren». For deira liveveg hadde denne retten tidast lite å segja, og liti tid hadde dei òg til å fara bekkelangs med troa og makkabutt. Soleis hev bøndene i Stord og Fitjar vori heller lette å koma ut av det med for gruvefolket. Og for gruvearbeidarane var det eit kjærkome umbrøyte frå det daglege strevet, når dei kunne koma ut på fiske, samstundes som det heldt ved like dei gode minne frå ungdomstidi på heimstaden. 










Laurdagen var den faste utferdsdagen for mange av dei, med fiskestong, eller med børsa. Og haustadagen var det på bærtur for heile huslyden. 



Ikkje hadde dei so «fine fornemmelser» heller i dei fyrste åri. Etter vår tids måte, var det smått stell med både klede og anna utstyr. Eit par fille lersko laut greida seg, og tidast fór dei utan regnty. Likevel var det vanleg sak å liggja ute, under berran himmel, anten dei fór på sjø eller på land, på desse helgeturane. Dei kråa seg millom nokre steinar i ei ur, eller dei låg på bakken, attmed eit lite bål. Men so er del vel òg slik at det er ikkje so store strekningar det står um på denne øyi, det var snart gjort å koma i hus, um ein skulle vera altfor ille ute. 



For 30 år sidan (1927) var det visst berre to hyttor på fjellet her, ved Dalskar vatn og ved Ravatn. I dag er det mange - på fjell og ved strand. Ved Tysevatnet, Sørlio, Sørlivatnet, Svalevatnet, Stuaseter osb. Siste åri hev serleg Dåfjorden vori i skotet.



For 40 år sidan (1917) var Storavatnet ved Litlabø fisketomt. Det hadde vori eit framifrå fiskevatn fyrr, både med ferskvatnsaure og med sjøaure, som gjekk upp frå sjøen ved Sagvåg. Det var mindre avstengt av sagbruk då. Og det er fortalt at dei tok ovleg stor aure, heilt upp under Dalskarfossen. 



Men so vart vatnet øydelagt av svovelvatn frå gruva. Mest kom det av dei store kishaugane som vart liggjande att etter drifti i Rødkleiv. Ikkje vaks det plantor, og ikkje levde det fisk i vatnet. Men etter kvart hadde kishaugane brunne ifrå seg. Vatnet tok til å livna. 

i 1931 såg eg ein levande ål utfor Ramsdalen. Og eit par år etter tok auren til å syna seg. Fyrst nærast bekkeosane, som førde friskt vatn og småfisk med seg: Vassenden, Osen og Hustredalen. No finst det fisk yver heile vatnet, heilt uppåt slamtippen, so mykje at sume ting tyder på «overbefolkning», som i so mange andre vatn på Storden. 



Og gruvefolket hev prøvd dei alle: Mortjørn, Røyrtjørn, Dalskar, Holmedalsvatnet, Petarteigvatnet, og vatni yver på Ålforo og Bømlo, for å nemna nokre. 



Kvar hadde gjerne sine plassar, som var aller best. Den tid eg var ung, var det mange som heldt på nedste Røydlandstjørni. Dit gjekk auren opp bekken frå Pøylo, inst i Dåfjorden. Burte i urdi i øvste enden var det godt å stå, der vart mange blanke kasta på land. 

Millom store steinar var det eit skarve hæve og, um veret var ruske, eller ein ville yvernatta.



Men bles det nordanvind, so var einaste fiskeplassen på austsida ved Orfallsosen, meinte sume.



Likevel vil eg tru at Rydlandssago visseleg hev vore den beste plassen, som rein sportsfiskeplass. Då måtte ein ikkje venta på langhelg, men 
kunne 
ta ut på timen, når det var storflaum i elvi. Mange små flokkar av gruvekarar hev teki i veg nattarbil, etter ei dugeleg regnskol. For då visste dei at elvi var stor, og at digre, feite aurar «gjekk på bekken». 



So stod dei der då, fem-seks karar, med bambus
-
troer og sterk taum, og ei stor makkaklysa på ongelen, og då kunne det henda at dei bukserte til lands fisk på 2-3-4-5 kilo! På vekti kom dei no ikkje, alle i den tidi, men store var dei for det. Um dei ikkje alle var so store som den fisken han Hallvard fekk, som var nett og jamt ein favn millom augo.





Men det likaste nyttefiske hev gruvekarane hatt på sjøen. Her er framifrå fiskegrunnar kring skjer og flu, i heile Stokksund, og lenger av leid. Mange av dei hadde båt og velde. Fyrr var det robåten dei sleit seg fram på. Rodde til Valebrotet, ja heilt uti Brandasund, stor-fiska hardbalen sei på 60 famnar, og rodde heim att! Det var eit slit. 



Seinare vart det motorbåtar, og so å segja berre moro - Hestholmane, Helganes, Klungervik og Klasen - det er alt klingande namn, som minner um mange gilde turar.



For gruvearbeidarane, meir enn for fok flest, kannhenda, var det godt å koma ut i Guds frie natur, til gleda og helsebot og kvild. Og vart det ikkje fengd, korkje fugl eller fisk, so sa dei med kallen: «Me hadde då turen».








STORDØ KISGRUBER I DAG (1957)



GRUVA




I gruvespråket er ei gruve eit system at sjakter, stollar, ortar, stigortar og strossar. Det er alt låneord ifrå Sachsen, som opphavleg var heimlandet for all skandinavisk bergverksdrift, så vel som for skandinavisk reformasjon innan kyrkja. Det kan vera mykje truleg at Luther, bergmannssonen, kjente dei fleste av orda godt nok.



For ein ikkje-fa
gmann kan ein seia at gruva skjemamessig er samansett av:



1. Den loddrette sjakta, med heisekraft og elevator, den store, samlande kanalen for alt som skal ned i gruva, folk, verkty, lastevogner, leidningsnett og røyrnett - og for alt som skal opp att, folk, verkty og ikkje minst vognene med kislasta.



2. Sålane, eller stollane, det forgreina systemet av vassrette gangar, som med gjevne mellomrom nedover trengjer seg fram ifrå sjakta og inn i fjellet, ofte fleire kilometer, med skjeneveg for lastevognene langs golvet, og leidningsnettet langs taket. Det er hovudtransportvegane for kvar vassrett s
kive av fjellet,med dei kisførande laga, som 
det 
vert arbeidd med.



3. Feltortar og stigortar, stikkvegane frå hovudstollen fram gjennom fjellom til kisførekomstane, som ligg massivt innkapsla i stein, djupt under dagen.



4. Strossane, som følgjer kisgangane i alle retningar innover og oppover, holar dei ut, og let dei utskotne mengdene av råkis - hjelpne av tyngdekrafta, av spett og av krafse, og no og då dynamitt - rasla nedover mot stollane sine transportvegar.





Om lag slik er skjemaet for alle dei gruver der kisførekomsten søkjer b
r
att nedover, vekk ifrå dagen. Skilnaden - problema - melder seg med dei spesielle tilhøva i kvar einskilt gruve. Der er alltid variasjonar frå stad til stad. I mengda av vassårar i fjellet, som gjer pumping naudsynt. Og i kor hardt og fast fjellet er, det får følgjer for kor lett eller vanskeleg det er å bora, og å sprengja. Og ikkje minst mengda av 
stein
støv.






I hardleiken av råkisen, og pålitelegheiten av festet kisen har i fjellet ikring, det som kallast «hengen» og «liggen». I kisgangane si fordeling i fjellet. I lengd og i mektigheit i dei kis
lineal
ane ein arbeider med, det vil seia det vassrette tverrsnittet sitt areal. 



I kisførekomstar av stor mektigheit kan det vera svært store volum ein holar ut, og transporterar vekk, det vert store holrom att inne i fjellet. For å sikra seg at fjellet ikkje ras
a
r ned over heile sålesystemet, må ein setja att vegger eller pillarar av påliteleg fjell, det som på fagspråket vert kalla «feste». I upåliteleg fjell kan det til og med vera naudsynt å rigga opp eit takstøttesystem av tømmerstolpar og overliggjarar, såkalla «props».



«Avbygg
inga» i ei gruve - «die Abbau» - er arbeidet med å vinna ut råkisen, heilt ifrå han ligg fast i fjellet, til berre dei oppstøtta tomroma står att etter han. Og alle dei varierande faktorane som er nemnt ovafor, er medbestemmande for alle tryggleikstiltaka i gruva, for arbeidsmetodane når det gjeld brytinga av kisen, for flyttinga av råkisen ned til transportnivået, og 
for 
innlasting i vognene.



Utanom dette daglege produksjonsarbeidet i ei gruve, er det òg alltid oppfaringsarbeid - det vil seia den systematiske leitinga etter kisførekomstane, slik at ein på førehand, før utvinninga vert aktuell, veit kor i fjellet kisen ligg, og kor store førekomstane er. I gamle dagar skaut ein seg sakte, men sikkert framover i dei retningane som såg mest sannsynlege ut, som eit slag følehorn i fjellet. I våre dagar er det diamantboringa som gjev svaret. For gruver som Stordø, er slike raffinerte apparat som magnetometer ikkje effektive. 












I Stordø Kisgruber er fordelinga av kisførekomstane i fjellet uregelmessig, 
og 
saman med dei store forkastingane, har det gjort oppfaringsarbeida omfattande og dyre.

Men fjellet er hardt og fast, det har ikkje vore naudsynt å setja «feste» med kortare avstand enn om lag 20 meter, i alt om lag 15 prosent av fjellet, og, der kor det er mogleg, i kisfattig fjell. Tømmeroppstøtting har ikkje vore naudsynt.



Fjellet er hardt, men det er lett å sprengja i det.



Det faste og pålitelege fjellet gjev gruva høve til å nytta nokså enkle avbyggingsmetodar. I førekomstar av liten mektigheit, opp til ein 2,5 til 3 meter, brukar ein magasinstrossing. Frå sålen under, det vil seia frå orta under det partiet som skal avbyggjast, vert det for kvar femten meter skote ut ein port opp gjennom taket, skilt frå kvarandre av eit fast steinfelt som kvesser seg opp til ein skarp kam, og fordeler kismassen nedover mot portane, etter kvart som mineskota l
øyser på
 han. Kvar port får med det eit tilførsleplan i breidde med kisførekomsten, og i 45 graders helling. Nedst under taket er porten utvida med eit vassrett kammer, ope ned til orta og skjenelekamen under, men på ny sperra med ein benk av grov kubb, liggjande på eit stillas av tømmer, slik at dei lause kismassane kviler på benken. Slik får ein dempa kismassane si gliding ned gjennom porten. 



Ned mot desse magasina kan ein så skyta heile volumet av det kisførande steinsjiktet over. 



Dei grove plankestubbane, som utgjer benken, og som held på kisen, ligg tett saman, som eit golv, men dei
 er ikkje bolta fast til tømmerramma, og det er ei open spalte i enden av kammeret, slik at alle dei plankestubbane som ikkje vert haldne fast under kisvekta, kan skuvast framover. Slik kjem den frie spalta like inn til kismassen. Lastaren står oppe på benken, med lastevogna plassert like under. Med eit spett, eller ei krafse, karar han det næraste av røysa ned i spalta, og kan nokolunde kontrollera kor store fallmassar som strøymer ned i vogna. P
å
 same vis kan han få til side stein som er for store for grovknusaranlegget oppe i dagen. Spaltebreidda er 65 cm, større gods vert slått eller sprengt på benken. 



Ein slik benk vert kalla ein «Stordøbenk», av di det var her han vart eksperimentert ut. 



Dette er, slik ein kan sjå, ein enkel måte å avbyggja på. Når ein fyrst har skaffa det fyrste tomrommet over portane, kan ein skyta resten av råkisen ned, og halda han lagra der, til det kan høva å tøma han. Metoden vert nytta for førekomstar av liten mektigheit, og magasineringa i fjellet har den veikskapen at kisen i magasina lett «brenn» seg saman, av di Stordø-kisen oksiderer så fort. Når ein tappar magasinet fort, må ein oftast ha reinskarar oppe i strossa for å få alt med, noko som fordyrar metoden.



For kis
lineal
ar av større mektigheit, opp til 20 meter og meir, kombinerer ein helst magasinstrossing og mellom-ort-strosse-bryting. Når ein fyrst, ved magasinstrossing, har fått den nedste delen av kislaget skote ut, og transportert ut i dagen, slik at ein har to
mrom å a
rbeida ned mot, deler ein det øvste laget i «pall
a
r», det vil seia at for kvar ti meter oppover driv ein inn «liggortar», vassrette gruvegangar, og bryt kvar pall etter tur ned i magasinet. 



Når kisen innafor eit avbygt område er tømt, vert det h
o
le rommet, om mogleg, brukt som fyllplass for det verdlause gråberget ein har skote ut med oppfaringsarbeidet.



Med 15 meter mellom benkene, vil ein kisgang med to meters mektigheit, gje 4000-4500 tonn råkis per benk (med ei særvekt på råkisen på 3,5). Ein benk av breidde som ein vanleg ort
,
 vil kosta om lag kr 2000 (1952). Og omkostingane ved lasting vil vera om lag 50 øre per tonn. 



Til lasting frå ortar har Stordø Kisgruber Eimco lastemaskinar, dei har òg vore prøvd ved lasti
ng av strossegods, men dei vert vanlegvis dyrare, og meir langsame, enn magasinlastinga frå lastebenk.  Berre i nokre få tilfelle, der ein med Eimco kan tøma ut ei kislomme på skrå nedafrå, medan ein for benken må skyta ort og benkerom ut i gråfjell, er maskin
a
 meir økonomisk.



Frå benken vert godset lasta i vogner på 1,6 kubikkmeter, oftast femten vogner i settet. Dei vert i dei sålane der utbygginga skjer, trekt av 
Jeffrey batterilokomotiv, som 
kvar  (fire stk.) 
veg 4,2 tonn. I oppfaringsstollar, der det ikkje er stor kistransport, nyttar ein mindre lokomotiv, så små at dei kan køyra inn i heisekurven, og lett flyttast frå såle til såle. 



Sporvidda er 60 cm, og stiginga på skjenegangen er oftast 1 på 300. 



Sjakta er no driven ned til 15 meter under 12. såle, 478 meter under havet. Ho har avdelte rom for kablar og røyr, for faring - det vil seia for folk til å ta seg opp eller ned - om heisen skulle stoppa - og for to heiskorger. Ho har eit tverrsnitt på 2,5 gonger 6,2 meter.



Heisemaskineriet vert drive av ein 685 kW likestrøms shuntmotor, og ein styredynamo med svinghjulsutjamning. Svinghjulet veg 8,7 tonn. Heisen er 
totromla
, 
og
 normalt 
tek
 
han 
ei nyttelast på tre tonn, maksimalt 3,9 tonn. Med 53 løft i timen, har heisen ein standard transportkapasitet på 159 tonn i timen. Vaieren har ein diameter på 36 millimeter, og ein styrke på 140 kilo per kvadratmillimeter. Heisefarten er nett no åtte meter i sekundet, for personkøyring fire meter i sekundet. Bremsene er snøgtverkande trykklufts køyrebremser, og tryggleiksbremser, som vert kontrollert av ei rekkje utløysingsfaktorar.



Løfta opp i dagen, vert råkisen tømt i grovknusaren, ein Morgårdshammar kjefttyggjar, med ein øvre opning på 90 gonger 120 cm, og ein nedste spalteopning på 10 cm. Vognene med reint berg vert tippa i bergrenna, og går til bergsiloen. 



Og med det er gruva ferdig med sitt ansvar for kisen.



Men kisen er ikkje det einaste som skal løftast ut av dei holromma som etter kvart vert sprengt ut. 
F
jellet er gjennomtrengt av vassårer, som tømer seg ut i stollar og sjakt. Dessutan dreg sjakta og dagopningar alltid noko vatn utafrå. Ein reknar nett no med om lag 1500 kubikkmeter i døgeret, som skal leiast inn i utskotne basseng, «pumpesumpar», der pumpene kan få sug på det. Det er om lag 7000 kubikkmeter med slike pumpesumpar, fordelt på dei ulike sålane. Kraftige motordrivne pumper løftar vatnet 100 meter om gongen, til dømes frå såle 10 til såle 8, vidare til såle 6, og så vidare. Ein treng over ein million kilowattimar årleg på å halda gruva lens, og det er rundt femten prosent av det totale kraftforbruket. 



Likevel har Stordø Kisgruber, på grunn av det stadig aukande djupet i sjakta, planar om å gå over til pumper med ein kapasitet på 200 meter, mot altså i dag 100. I fyrste omgang vil dei nye pumpene verta installert på såle 6, 
der ein no held på å skyta ut ein ny stoll, under Stor
a
vatnet, til Rostnes, slik at ein må vera førebudd på store innsig av vatn. Då må ein utvida nokre av pumpesumpane, til 2000 kubikkmeter. Dei noverande pumpene på 6. såle og over, vil verta demontert, og seinare i staden nytta djupare i gruva. Dei nye pumpene skal startast og stoppast etter eit tidsprogram, og dessutan ved flottørstyring, som kan setja pumpene i gang kva tid som helst, når unormalt store vassinnsig skulle gjera det naudsynt. 



Spenninga nede i gruva er 500 volt for motorar, og 110 volt for lys. Straumforsyninga til gruva skjer frå dagen dels ved kablar på 500 volt, og dels ved 20 kV kvelstoffkablar til 10. såle, der den naudsynte nedtransformeringa skjer.



Det er installert telefon i gruva, for intern kommunikasjon mellom dei einskilte sålane, stigarkontor og heiskjørar.



Dersom ein vil samanlikna eit gruvesystem med eit hus, så er fyrste såle alltid takåsen, den er, kan ein seia, det vassrette planet rundt sjaktopninga, på overflata av kisførekomsten. Sålane ligg som etasjar nedetter, men dei vert nummererte ovafrå. 2. såle er loftsetasjen., 3. såle mesaninen. Botnsålen, i kjellaren, vert stadig flytta djupare nedetter, så lenge det er kis å henta på djupet.



I Stordø Kisgruber har arbeidsgjengane, i dei siste femti år, flytta botnsålen ned
ette
r til 
15 meter under 
12. såle, 4
78
 meter under havet. 



Fram til 1909 var det berre arbeidd frå 2. såle og oppover. Det var ikkje skote ut meir enn om lag 1200 løpande meter tverrslag, ort og stigort. I dei femti åra sidan A/S Stordø Kisgruber byrja regulær drift, er det på 2. såle henta ut store kismengder. På den sålen er det no drive 5572 meter tverrslag og ort, og 4773 meter stigort, og teke ut vel 845 000 tonn kis, alt medrekna.












I gruva totalt var det, frå 1. januar 1911, til 1. januar 1957, drive 25 428 meter stigort, og 40 726 meter tverrslag og ort. Det vil seia om lag 360 000 kubikkmeter berg, og om lag 690 000 kubikkmeter malm, frå oppfaringa. 



I strossane (dei kisgangane ein følgjer) er det skote ut 1 560 000 kubikkmeter. 



Omrekna i tonn vil det seia at til saman er 6,4 millionar tonn berg og kis skote ut. 0,4 millionar tonn av dette er berg som er skilt ifrå, tippa i siloar og kjørt vekk, eller òg fylt tilbake att i dei tømte gangane. 



Og 2,5 millionar tonn kis har vorte eksportert. 



Av «ore in sight», oppfart kis, der kvanta
,
 og kor det ligg i fjellet er kartlagt, har gruva 1,5 millionar tonn. «Probable ore», funne og dels vurdert, om lag fire millionar tonn. Moglege malmtilgangar («possible ore») vert rekna for å vera store/betydelege. Det er vesentleg på dei djupare sålane at ein no reknar med dei store førekomstane. På 8. såle har leiene ein mekti
g
heit på opp mot 40 meter.



I Rostneset, ein gamal og kjent førekomst, som ein ikkje rekna for å vera særleg drivverdig, har ein, ved diamantboringar, supplert tidlegare boringar, og funne brukande kis. 

Det er denne Rostnes-førekomsten Stordø no skal utnytta, ved hjelp av ein stoll under Storavatn, frå 6. såle.



Snittproduksjonen i gruva er nett no om lag 350 tonn per skift. For å halda konstant det 
m
almkvantum ein til kvar tid har å ta av, må det drivast om lag ein cm oppfaring, for kvart tonn råkis. Stigortane har eit tverrsnitt på 2,7 kvadratmeter, feltortane eit tverrsnitt på fem kvadratmeter. 



For desse ortane reknar ein med ein kostnad på 300 kroner per løpande meter. Dei breiare stollegangane, som òg krev ventilasjon, er dyrare, mellom 400 og 500 kroner per løpande meter. 



Og sjaktsenking er mange gonger dyrare, opp mot 4500 kroner meteren.






VASKERIET




Frå heisen i gruvesjakta går råkisen, som før nemnt, til ein grovknusar som reduserer store kisklabbar til om lag 10-12 cm, og fører dei vidare til råkissiloen, som held om lag 700 tonn. 



Frå råkissiloen vert så godset mata vidare, med to skuffematarar, til eit transportband av solid gummi, 76
 cm breitt. Tempoet i matinga kan regulerast, maksimum er om lag 75 tonn i timen. På ei vibrasjonssikt med hol på 47 gonger 47 mm, vert det mindre godset skilt ifrå, det som er for lite for handskeiding, og ikkje treng mellomknusing. På eit 56 cm breitt transportbelte, går dette godset vidare til vaskeriet.



Det større godset, skeidegodset, vert  spylt, og slammet vert teke vare på, som alt slam ifrå gruva - det er svovelhaldig, og går, via transportband, til vaskeriet, for å sendast til flotasjon.



På eit gummibelte, 99 cm breitt, vert skeidegodset transportert gjennom skeidehuset med ein fart av 16 cm i minuttet, slik at skeidarane kan få tid til å sjå over godset, og skilja den høvesvis reine kisen, med om lag 41 prosent svovelinnhald, som går til sin silo, og svovelfattig berg, med om lag tre prosent svovel, som har sin silo. Det lettar vaskeriet for ei godsmengd på rundt fire prosent av råkisen som skeidekis, og tolv prosent kassabelt berg. Skeidinga går føre seg for hand, og har eit mannskap på åtte. Dei fyrste seks skeidar ut gråberg, dei to siste kis. Resten av godset vert frakta til fintygg
j
aren, som har eit gap på 30 gonger 73 cm, og ei spalte på fem cm. 



Ei ny vibrasjonssikt sorterer ut det minste godset, under 3 cm, som går på transportband direkte til vaskeriet. Resten går vidare gjennom ein knusar (ein fire toms Symons conebreaker, som arbeider i lukka krins, med ei 
 1 gonger 1,8 meter
s
 vibrasjonssikt, med 3 cm duk). Korn større enn 3 cm vert tekne tilbake i knusaren av eit begerverk, og knust ein gong til. 












Korn under 3 cm fell gjennom sikteduken, og ned i ein samlekasse, og 
vert 
derifrå blanda med det finknuste godset ein har samla opp ifrå prosessane undervegs. Det er no vaskekis alt saman. 

Skeidekisen har gått ut av sirkulasjon, og har berre få prosessar att, før han er vorten eksportkis. 



Vaskegodset vert
,
 på 41 cm breie belte
,
 ført til vaskesiloen, som tek om lag 400 tonn, og tenar som buffer mellom skeideanlegg og vaskeri. Men i høve avbrot i drifta, er han òg ein nyttig regulator for gruva. Dersom råkissiloen vert køyrt full, er det enkelt å starta skeideanlegget og lasta av i vaskekis-siloen, samstundes som siloen er ein reserve for vaskeriet, dersom råkis-produksjonen skulle falla av i tempo. Dei 400 tonna er nok til sju timars drift i vaskeriet. 



Frå denne siloen vert vaskegodset ført av ein «apron-feeder», som matar ut til vaskeriet om lag 55 tonn i timen, på nytt til eit 41 cm breitt gummibelte. Transportbandet går forbi ei beltevekt, som automatisk registrerer det kvantumet rågodset som vert ført over, og på same vis ein prøvetakar, som kvart tiande minutt tek ei prøvemengd på 200 gram frå beltet. Og så, endeleg, kjem godset fram til vaskeriet.



Då har om lag 870 meter belte til saman hjelpt godset dei 400 metrane frå grovknusaren til vaskeriet, alle stader - utanom skeidebeltet - med ein fart på ein meter i sekundet. 





Kisen i gruvene består, som tidlegare nemnt, av tre hovudtypar, blankkis, svartkis og stolp.



Blankkisen har det største relative svovelinnhaldet, 46 prosent, vidare 45 prosent jern, og særvekt 4,75.



Svartkisen har tilsvarande tal 43,76 prosent, 40,55 prosent og 4,30.



Stolpen er den fattigaste og lettaste, med 41,76 prosent, 38,45 prosent og 4,05.



Desse analysane er alle tekne frå reine, utvalde suffar.



Kisen ligg i eit gangfjell, som lokalt heiter «
s
vartfjell», i skifra eller bandete infiltrat, ofte sterkt folda. Svartkisen er svært finkorna, og isprengt med år
a
r av meir grovkorna svovelkis og magnetkis. Og det er svært vanskeleg, slik han ligg i steinmassane, på mekanisk måte å skilja han heilt ifrå svartfjellet, med ei
 rimeleg nedknusing. 



«Svartfjellet» inneheld nemleg ikkje berre mykje jern, det er òg impregnert med svovel, og det er tungt - det har ei særvekt mellom 2,7 og 3,75.



Av råkisen, slik han kjem ifrå gruva, er rein svovelkis og rein stein skeida ifrå, så langt det er praktisk mogleg. Vaskegodset, i korn på 3 cm og mindre, er ein til dels svært tett mekanisk blanding av svovelkis og stein. Råkisen frå gruva held om lag 21,5 prosent svovel. Vaskegodset har ein noko høgare prosent. 



Ein kan nok, med grundig oppreiing, få skilt ut ein praktisk talt rein kis, med den største svovelgehalten, og den største særvekta. Men ein vil då, med avfallet, mista ein svært stor del av det kvantum svovel - om lag 215 kilo per tonn - som kvart tonn råkis inneheld.



Skilnaden i spesifikk vekt mellom svovelfattig stein og svovelrik kis, er ikkje stor. Og heile prosessen i den mekaniske oppreiinga arbeider nett med skilnaden i særvekt. Ein tek difor sikte på å nå eit praktisk resultat, som får med seg mest mogleg av det svovelet som er for hand, og samstundes klarar å halda eit seljande konsentrat. 




















Ein prøver på, med minst mogleg knusing, å få råproduktet skilt i tre typar - eit svovelrikt topp-produkt, eit svovelfattig avfallsprodukt, og eit mellomprodukt. For kvart steg i prosessen går topp-produktet og avfallsproduktet ut, og vert sende til kvar sine bingar
, eller
 
siloar
. 

Mellomproduktet, som prøver å få med mest mogleg av svovelhaldig svartfjell, vert sendt inn i systemet og knust vidare ned, steg for steg vert det svovelrikaste og svovelfattigaste leia ut av prosessen. Og som siste prosess vert den mest gjenstridige slumpen av mellomproduktet finmalt, og sendt, saman med slammet, til flotasjon. 



Vaskeriet er bygt i trappe-etasjar, der godset vert t
eke
 att stegvis nedover. Den mekaniske utskillinga brukar setzmaskinar (vaskekass
a
r) og herdar, for å separera det tunge godset ifrå det lette, og med den minimale skilnaden i særvekt, er det naudsynt å operera så nøyaktig som råd med korn av same storleik, slik at vektskilnaden kan gjera seg gjeldande. Oppreiingsmaskineriet i Stordø Kisgruber gjer difor stor bruk av vibrerande sikter, og graderte knusemaskinar. Kisen vert etter kvart delt i ikkje mindre enn åtte kornstorleikar - seks av typane er over ein millimeter, og vert skilt i vaskekassar, eller setzmaskinar
, som dei vert kalla til dagleg.



Dei fire fyrste set
z
maskinane arbeider med gods på høvesvis 2-3 cm og 0,8 - 2 cm. Desse kassane har fire rom, med faste gjennombora (perforerte) plater, som kisen passerer, medan ein pulserande vass-straum vert pressa opp gjennom hola i platene. Hola er mindre enn godset, slik at alt godset følgjer sikta til enden av rommet, der tunggodset - det vil seia det med størst svovelinnhald - har samla seg på botnen, og vert ført under ein skjerm, slik at det kan tappast ut på sida av kassen. Kassene har, som nemnt, fire rom, og det godset som ikkje allereide i fyrste rom er teke ut som konsentrat, går då vidare til neste rom. Berre i dei to fyrste romma tek ein ut ferdig konsentrat. Mellomproduktet vert teke ut i dei to siste romma, og «avgangen», gråberget, som er det lettaste, kan førast ned i gråbergsiloen frå siste rom. Desse grovkassane er såkalla overvaskingskasser. 



For mindre kornstorleikar brukar me ein annan type setzmaskinar, såkalla «gjennomvaskingskasser». Her er hola i siktene større enn det største kornet. Oppå sikta vert det lagt ei «seng» av grovkorna konsentrat, som ikkje går gjennom siktehola. Tunggodset i den finkorna massen arbeider seg likevel gjennom denne «senga». For å få det til å samla seg ned på sikta, og til slutt falla gjennom hola, vert det, ved hjelp av eit stempel, pressa ei kraftig, pulserande vass-straum opp gjennom hola i sikta. For kvart stempelslag vil heile godsmassen verta letta litt, og dei lettaste korna mest. Når stempelet går tilbake att, vil godset søkk
j
a ned, det tyngste vil søkkja fortast, og ha den kortaste vegen ned att i sikta. Slik vil det, for kvart stempelslag, verta meir og meir tungt gods 
nedst
, og lett gods øvst. På ny er det i dei to fyrste romma konsentratet vert teke ut, og i dei to siste mellomproduktet, medan avgangen vert teke ut i den bakre enden.      




Transporten frå sikt til sikt i kassen kjem i stand på det viset at siktene ligg i ulike plan, 
lågare og lågare frå påmatingsenden, og bakover til avgangsenden. Det innpumpa vatnet vil då renna bakover, og føra det øvre, lette godset med seg.. 



Gjennomvaskingskassane vert brukt for alle kornstorleikar
,
 frå 8 mm og nedetter til 1,5 mm, med denne oppdelinga: 5
 til 
8 mm
 
- 
3,5 til 5 mm -
 2,3 til 3,5 mm og 1,5 til 2,3 mm.




Mellomproduktet frå alle setzmaskinane med over 5 mm korn vert sikta på vibrasjonssikter, knust vidare ned på valser, og mata inn att i setzmaskinar etter kornstorl
eiken, til det er redusert til under 1,5 mm.



I alt bruker denne delen av vaskeriet 20 Humboldt-setzmaskinar, to trommelsikter og to to Humboldt-
valseverk, i tillegg til avvatningsskraper og to begerverk. Dei fire fyrste setzmaskinane
, og alle vibrasjonssiktene, har separat moto
r, medan resten av maskineriet vert drive
,
 via transmisjon
, frå ein hovudmotor på 150 kW. Setzmaskinane har ulik slagtal og slaglengd på stempla, for kvar kornstorleik. 



I desse kassane vert om lag 80 prosent av finkisen vaska vekk etter kvart, og ein reknar med det med å ha utvunne om lag 65 prosent av det samla svovelkvantumet som vert mata inn i systemet med råkisen.



Tonnasjemessig utgjer finkisen frå setzmaskinane 38,5, og gråberget 33,5 prosent av det «påsette» vaskegodset. Resten (28 prosent) er då mellomprodukt og slam, som går vidare til herdane
,
 og til flotasjon.











Det harde og kvasse
 
godset gjer omkostingane til vedlikehald og reparasjon svært store. Slik har siktedukane, av høgverdig fjørstål, ei levetid som varierer mellom 13 og 30 skift, på dei siktene som tek seg av det mest finknuste godset, og med det har minst påkjenning.




Mellomprodukt under 1,5 mm går over eit batteri med seks stk. straum-apparat (Deister-konar), og vert fordelt på tre vaskebord, som leverer konsentrat, mellomprodukt og avgang. På nytt vert konsentrat og avgang tappa kvar for seg ut av systemet, og går i siloar. Mellomproduktet går i ei kulemølle av Grøndal-typen, på 1,8 gonger 2 meter. Den gjer 28 omdreiingar i minuttet, og har ei kulelast med 100 mm stålkuler, i alt fem tonn. Slitasjen på kulene er 0,62 kilo per tonn malt kis. Ho mal
a
r ti tonn i timen. Det knuste godset frå kulemølla vert pumpa opp på eit tilsvarande batteri med st
r
aumapparat, og fordelt på tre nye vaskebord. 



Vaskeborda
, eller herdane, er forsynt med langsgåande ribbar, og har tversgåande helling. Ved hjelp av ei veivmekanis
me vert bordet sett i ei
 snøgg, støtvis rørsle att og fram i lengderetninga av bordet. Godset vert mata inn i det øvre, bakre hjørnet, og vert 
ved desse rørslene 
kasta framover bordet
. Dei tunge svovelkiskorna vil på denne transporten framover samla seg nede ved ribbane, og følgja dei heilt til enden av bordet, der dei kan tappast av. Det lettare godset vil verta skylt over ribbane av ein tversgåande vasstraum, og ut på langsida av bordet. Det som snøggast vert spylt vekk, gråberget, finn vegen ned til kanten allereide langt bak på bordet, og vert tappa ut som avgang.  Det som vert skylt vekk lenger ifrå matingsenden, er mellomproduktet, som skal gå gjennom nye prosessar, tilbake til kulemølla, og eventuelt til ny behandling på herdar. 



På herdeborda vaskast ein kis på om lag 39 prosent svovel, og det vert trekt ut gråberg, med om lag 8,5 prosent svovel. Rundt ni prosen
t av det totale svovelkvantumet. som går gjennom oppreiingsverket, vert vunne ut på herdane. Tonnasjemessig utgjer herdkisen om lag fem prosent av vaskegodset, og han utgjer om lag 11 prosent av den vaska kisen. 



Alt slammet går til ein
 
thickener, eller ein fortjukkar,
 saman med det godset som i kulemølla har vorte så finmalt
,
 at det er
 under 0,25 mm. I thickener-tanken vert godset fridd for vatn
, til det er ein pulp med om lag 45 prosent fast stoff.
 
 
Derifrå vert pulpen pumpa over i ein agitasjons
tank (agitasjon = risting) med propellagitator. Her vert så flotasjonsreagensane tilsett, før massen vert pumpa inn i flotasj
o
ns
maskinane. 



Flotasjonen er ei kjemisk-mekanisk utskiljing, ikkje av det tyngste, men av det mest svovelhaldige godset. Flotasjonsreagensane er kjemiske stoff, Stordø brukar «Røros-terpentin», kreosotolje og Naethyl-xanthat.



I agitasjonstanken har desse reagensane lagt eit overtrekk av xanthat over svovelkis
-
korna, som gjev dei den eigenskapen at dei heng seg på luftblørene, som vert danna i flotasjonsmaskina. Luftblørene
, med kiskorna, stig opp som eit skum til overflata, der det kan skrapast over kanten, og ned i ei renne. 



Bergkorna får ikkje noko slikt overtrekk, og følgjer ikkje med luftboblene, dei søkk derimot til botnars, og vert tappa ut gjennom eit botnløp, som avgang. 



Stordø Kisgruber har tre flotasjonsmaskinar. Ein Denver Sub-A, med seks celler, og overløp til begge sider. Den fyrste cella gjev eit ferdig konsentrat, medan konsentratet frå dei siste cellene går gjennom prosessen på nytt, i ein Denver Super Rougher, med fire celler, som leverer konsentratet sitt tilbake til agitasjonstanken. 



Avfallsgodset frå denne maskinen vert ført inn i ein 76 cm Gecomaskin, med åtte celler, og overløp berre på eine sida. Den leverer det endelege avfallet, og skummet går tilbake til Super Rough
-
aren, for å floterast ein gong til. Flotasjonstida er 30 minuttar.



Mange eksperiment har vore gjort med flotasjonsanlegget, det har vore eit vanskeleg gods å arbeida med, og eksperimenta held fram (1957). 



Slammet som vert mata inn i flotasjonssystemet
,
 held kring 21,9 prosent
 svovel. Dei to fyrste cellene i Denver-maskinen gjev eit konsentrat på 40,6 prosent. Avgangen held om lag 9,4 prosent svovel.



Om lag ni prosent av råkisen som vert hand
s
ama i oppreiinga, går til flotasjon, og dette gjev om lag 4,5 prosent av den samla vaskekisproduksjonen. Av det totale kvantum svovel som ein prøver å utvinna, leverer flotasjonen 7,5 prosent.



Alt kis, og alt berg ifrå setzmaskinane, går i siloar i vaskerikjellaren, ein silo for kvar maskin. Og alt eksportgodset vert avv
atna før det går i silo, det stø
rre godset - over 2,5 til 4 mm - på avvatningssikter. Kisen frå herdane går i store avvatningskonar.



Flotasjonskisen vert avvatna fyrst gjennom ein «thickener», der pulpen vert tjukna til vassinnhaldet er redusert til om lag 35 prosent, og etterpå filtrert i eit trommelfilter, to gonger to meter, der vassinnhaldet vert endå meir redusert, til om lag ti prosent. Ei vakuumpumpe held filteret på eit vakuum på 450 mm kvikksølv. Filterdukane vert reinblåste av ein blåsar
,
 som òg leverer luft til Geco-flotasjonsmaskinen.





Fråskilt gråberg av dei større korntypane vert selde i distriktet, som veg- og hagesingel. Avgangen frå herdane, frå flotasjonen og frå setzmaskinar
,
 på u
nder 2,3 mm, vert ført i ei lang renne direkte til avfallstippen i Storavatnet. 




Prøvar
 på godset vert for det meste tekne for hand. Av skeida kis og berg vert ein hand
 
stein teken ut a
v kvar vogn som tappast frå siloen. Vognene med kis frå skeideanlegget og vaskeriet, vert 
vege
, på  ei 
bruvekt, før transporten til kaien.
 Vekta av det utskeida berget
, og avgangen frå vaskeriet, vert rekna ut ut frå talet på kubikkmeter, 
gonga
 med eit 
røynsle
tal for vekt per kubikkmeter. Vaskegodset vert 
det 
teke 
prøvar
 av,
 og vert v
e
ge
,
 før det går inn i vaskeriet.
 Desse to prøvene - på skeida berg og på vaskegodset - gjev grunnlaget for utrekninga av vekt og svovelinnhald i rågodset.



I vaskeriet vert godset frå setzmaskinane analysert
 
gjennom 
prøvar
 som vert tekne frå kvar vogn med kis,
 
og berg som vert tappa frå siloane
,
 til kvar maskin. 
Herdegodset derimot, leverer sine 
prøvar
 direkte ifrå herdebordet, og dessutan ver
t det teke
 samleprøver frå kvar vogn kis som vert tappa frå herdesiloane.



På same vis vert det teke 
prøvar
 frå kvar kornklasse av kisen, når han vert tippa på kaien. 



Alle desse prøvane vert samla under eitt for kvar ti dagar, og frakta til laboratoriet for analyse. Der vert det utarbeidd ein rapport over resultata for kvar tidagarsperiode, og ein samla månadsrapport, samstundes som det vert sett opp ein omfattande og kontinuerleg oppreiingsstatistikk, både for vekt og svovelinnhald. 



Årsstatistikken for 1956 viste, for vaskeriet, ein slik fordeling:



Setzmaskinane skilde ut 40,2 prosent kis, og 35,9 prosent berg, av den samla tilgangen på vaskekis, og med 67,2 prosent av det samla svovelkvantum i kis, og 9,6 prosent i berg.



Herdane skilde ut 5,9 prosent kis, og ti prosent berg, med høvesvis ti og 2,8 prosent av svovelkvantumet, og flotasjonen skilde ut 3,1 prosent kis,og 5,1 prosent berg, med høvesvis 5,3 og to prosent av svovelmengda.



Til saman vart det ved oppreiinga av råkisen i vaskeriet skilt ut 82,3 prosent av det samla svovelkvantumet med eksportkisen, medan det fråskilte berget tok med seg 14,4 prosent av svovelen. I alt er det ved analysa klarlagt kor 96,7 prosent (82,3 pluss 14,4) av svovelen har teke ve
g
en.




Det vil seia at i løpet av prosessane er det eit tap av svovel på 3,3 prosent, som analysane ikkje kan forklara. Men når ein veit at det kvart minutt st
r
øymer sju kubikkmeter vatn gjennom vaskeriet, er det forståeleg at ein del av svovelen unndreg seg prøv
a
r og analysar.


Et oppreiingsverk som det Stordø Kisgruber har, krev store mengder av både vatn og kraft.


Vassforbruket er sju kubikkmeter i minuttet, og forsyninga er ordna gjennom eit nærliggjande nedslagsfelt
,
 som er del
s regulert.
 Vatnet ver
t ført i opne renner fram til eit fordelings- og utjamningsbasseng ved vaskeriet. Bassenget ligg så høgt
,
 at det er trykk nok på vatnet
 til bruk i oppreiinga og dei andre driftsbygningane, og samstundes 
i 
nokre
 av arbeidarbustadane. I tørkeperiodar kan vaskeriet sitt behov praktisk talt dekkjast ved pumping ifrå nærliggjande vatn. 



Kraftforbruket for heile oppreiingsverket, medrekna transport til lagerplass og knuseverk på kaien, er på om lag 1,5 millionar kilowattimar årleg, med ein produksjon på 75 000 tonn eksportkis. 92 elektriske motorar driv maskininstallasjonane.



Bygningane som høyrer inn under oppreiinga, dekkjer eit areal på 3000 kvadratmeter.










ANDRE ANLEGG I DAGEN






av overingeniør Thf. Lyshaug







KOMPRESSORANLEGG





Av det dampkraftanlegget som vart bygt i 1910, er det no nesten berre eksteriøret att som minner om den gongen, der det ligg, bygt saman med vaskeriet, øvst i skråninga.



Kjeleanlegget er no ombygt for oljefyring. Dampmaskin
ane
 frå dei dagar var to stk. Thunes trippelmaskinar
,
 på 150 og 250 hk, som, fram til me fekk kraft ifrå Børtveit, dreiv vaskeriet over transmisjon og to små generato
rar,
 og seinare 
er 
omlagt for full generatordrift. 



Vidare had
de ein ein 150 hk likestrøms dampmaskin
, for direkte drift av ein 20 kubikkmeters kompressor. Dampmaskinen vart omgjort til reservemaskin, då ein gjekk over til motordrift.



I 1941/
42 vedtok ein å byggja om
 
damp
maskinanlegget, som ikkje kunne dekkja det stigande behovet, og tinga difor eit AEG tu
r
boaggregat på 1500 kW, med 5400/1500 omdreiingar i minuttet, 6300 V
, 
m
ed full instrumentering av anlegget.




På grunn av dei man
ge vanskane so
m
 krigen førte med seg - mellom anna det norsk
-
engelske raidet i 1943, då både bygningen, og noko nyss framkome materiell
,
 vart sterkt skadd, leveringssvikt frå Tyskland os
b.,
 vart anlegget sterkt forseinka, og fyrst i 1947 kunne maskinen setjast opp. Energien vert køyrt over transformator ut på 20 k
V
-nettet, og/eller direkte 6000 V på gruveheisen sin omformarmotor. 



Kompressoranlegget låg vegg i vegg med dampkraftanlegget, og hadde ein 20 kubikkmeter, og i tillegg seinare ein 34 kubikkmeter kompressor. Bygningen, og denne kompressoren, vart øydelagt under raidet i 1943. 
A
nlegget vart bygt opp att etter krigen, og utanom den gamle på 20 kubikkmeter, vart det i 1943 og 1944 installert to stk. 30 kubikkmeter Borsig-kompressorar
,
 på 
åtte
 atmosfærer.



I 1951 vart kompressoranlegget flytta opp til ny bygning, vegg i vegg med den mekaniske verkstaden, der det samstundes vart innreia nytt verkt
y
rom, slik at maskinisten kunne styra 
og betena 
dette òg, samstundes.





Kompressoranlegget er velutstyrt, det har tre automatisk regulerte kompressorar, på til saman 80 kubikkmeter fri luft per minutt. Arbeidstrykket er på åtte atmosfærer
, og tilførsleleidninga til gruva er stutt
,
 og godt føremålstenleg. 
 I samband med kompressoranlegget, er det montert ein transformator 650 kVA 20 kV/0,5 kV.










































VERKSTAD




Den mekaniske verkstaden låg opphavleg like nedafor noverande
 (1957)
 stigarkontor, i ein trebygning der det òg var lager. De
n 
«nye» verkstaden er ein murbygning som vart reist i 1926, og kort tid etter utvida med om lag 50 prosent. Og i 1943, då elektrikarane etter raidet vart huslause, vart det bygt ein fløy for dei i andre etasje. Verksta
den dekkjer no 570 kvadratmeter, og har i tillegg fått ein lager- og montasjehall, der det mellom anna er montert ei platevalse.



Verkstadane er ein svært viktig faktor i driftsøkonomien, krava til deira yteevne er store. Difor har de
n
 velutstyrte
 verkstaden
, og dei flinke fagarbeidarane der, sin sjølvsagte plass innan verksemda. Verkstaden i Stordø Kisgruber er no svært velutstyrt, maskinparken er etter kvart fornya og utvi
d
a,
 sveiseutstyr og handverkty er godt, men modernisering og rasjonalisering held stadig fram.



Under verkstadane ligg òg det daglege tilsynet med gruvemaskineriet, og overvakinga av dei elektriske og maskinelle tryggleikstiltaka som er sett i verk.




HEIS




I fyrste rekkje gjeld det gruveheisen. Den gamle, veltente gruveheisen oppe i Høgåsen var allereide pensjonert i 1942, men måtte takast i bruk att etter raidet, og fekk fyrst avløysing i 1951. Han var tidlegare ombygt og forsterka, og trass i stadig aukande bruk, greidde han, med omhyggeleg pass og tilsyn, oppgåva si.



Den noverande gruveheisen var ferdigbygt, og vart sett i drift i juli 1942, men denne heisen var eitt av hovudmåla for sprengpatruljane ved raidet i februar 1943. Fyrst i 1951, etter vanskelege år for gjenoppbygginga, kom anlegget i drift att. 



Likestrømsmotoren er på 685 k
W
, og største turtal, ved 590 V, er 560 omdreiingar per minutt. Omformaren sin driftsmotor er ein vekselstrømsmotor på 600 kW, 6 kV, med 950 omdreiingar per minutt, og styredynamoen på same aksling er på 748 kW - med spenninga regulerbar  - pluss/minus 590 
v
olt
 -
 som gjev ein svært blaut
/varsam
 regulering.




Bremsa er ei snøgtverkande kjøre- og tryggleiksbremse av type SSW, som vert styrt frå heiskjøraren sin plass, og elles verkar automatisk-elektrisk, då straumkrinsen vert broten i alle situasjonar der det er påkrevd. 



Frå styringsplassen kan alt dirigerast ved hjelp av ein styrespake, køyrebremsspake og naudbremsspake, som er låst fast i høve til kvarandre
,
 slik at det ikkje kan manøvrerast feil, og det er god oversikt over heis, djupnevisar, signal og instrument. I drift aksel
erer
e
r, køyrer, retarder
e
r
 og stoppar heisen automatisk, slik at alt vil skje som normalt, sjølv om heisføraren, av ei
 eller anna årsak, ikkje skulle vera ved spakane. Drifta
 av heisen er
 sikra på alle måtar, og det er
, ifølgje instruksane, dagleg tilsyn med 
heisen.
 Kvar 14 dag
ar
 er det gjennomgåing av alle funksjonar, med skriftlege rapportar, og i tillegg til det ein årleg hovudkontroll.



Etter kvart som gruva vart drive på større og større djup, med krav til sterkare utvikla pumpearrangement, transportlokomotiv osb., dekka ikkje dei gamle transformatorane og kabelanlegga denne trongen. Difor vart det, i 1951
,
 kjøpt inn ein 20 kV-kabel, som vart montert loddrett i heissjakta, ned til 10. såle. Det er ein oljefattig, kvelstoff-fylt (nitrogen) kabel
,
 med 1,5 til to atmosfærers trykk, om lag 450 meter lang, som har verka svært godt. Han vart knytta opp til ein nymontert transformatorstasjon på såle 10, med transformator 20 kV 0,5 kV - 500 kVA - som fordelingstransformator.  Ein har ein liknande oppe i dagen, i Høgåsen, som kan levera inn på dei same 500 V
-
kablane.
 Med det oppnår ein òg større tryggleik, spesielt for kraftforsyninga til gruvepumpa, som ikkje kan stå unytta i meir enn 24 timar. 



Kra
ftfordelingsnettet
, med transformatorar, er godt utvi
k
la
 ved gruva. der transformatorkapasiteten er om lag 5100 kVA, fordelt på 23 større og mindre transformatorar. Vanleg motorspenning er no 220 og 500 volt. 



Etter kvart som
 
nytt og moderne materiell for dei elektriske installasjonane har vore å få tak i, er det gjort mykje for å få motorinstallasjonar, kabel- og fordelingsanlegg i god og føremålstenleg stand - opp til dei krava som ein møter i dag.






JERNBANE OG KAI




Den elektriske banen frå gruve til kai, er gjennom åra retta ut, og korta ned, ved hjelp av fyllingar og bruer, skjeringar og små tunnel
ar. Banen er 3,3 kilometer lang, med 600 mm sporvidde, og 18 kilos skjener. Drivkrafta er einfasa vekselstraum 555 V 50 kW. 
Ko
ntaktleidningen 
ligg på betongstolpar. 



I gruva er det rangerspor framom vaskeriet, med spor inn under siloane i vaskerikjellaren, og tunnel innover til siloane for skeidekis
 
og berg, ved sjakttårnet.
 P
å
 kaien er det rangerspor over dei ulike lagringsbunkarane, om lag 400 meter skjenegang alt i alt, alt på fire meter høge bruer over kaiplanet. 



To åttetonns elektriske lokomotiv vert brukt til transporten, men rangeringa vert gjort av firetonns lokomotiv. Ved frakt til kaien, held jernbanen ein fart på 12 kilometer i timen. Vognmateriellet er to kubikkmeters kulelagra saltipparar, og 5
 
og 
4 kubikkmeters sidetipparar. 



Lagringsplassen på Grundvågsneset tek om lag 40 000 tonn kis, fordelt på bunkers etter kornstorleiken. Det er òg eit knuseanlegg med ein fire fots, og ein tre fots 
k
one-knusar
 (
kone = 
cone = kjegle)
, og med transportbelte -system, til nedknusing av skeidekis, eller overstorleikar frå vaskeriet. 




Lagringa av kisen har alltid vore eit problem, på grunn av a
t
 Stordø-kisen har så lett for å tenna. Difor vert det kravd stor varsemd. Men ved hjelp av bestemte lagringstilhøve for kornstorleikane, ved trimming og til dels ved kjøling, har ein halde denne faren under kontroll. Dei siste tretti åra (sidan 1927) har det ikkje vore kisbrann på kaien.



Tre skrapespel, som kvart vert drive av ein 50 hk-motor, vert nytta til trimming og flytting av kisen, ved sida av eit transportbeltesystem på i alt 253 meter.



Lastinga av skip går no
 (1957)
 vesentleg frå den inste kaien
, som har underjordiske lastebunkarar, med transportbelte. Kisen vert skrapt fram i lomma over tunnelen, og tippast ned på beltet, seks meter under kaiplanet. Beltet passerer automatisk vekt, og fører kisen opp og ut på ei utstikkarbru over lasterommet på skipet.




Fr
am 
til at ein
,
 i 1937
,
 fekk
 ferdig dette tunnelanlegget med lastebelte, var ein nøydd for å driva med botnlasti
ng for hand. Kisen vart tappa frå botnen av siloane, i vogner som vart køyrt for hand over vekt og utstikkarbru, der dei vart tippa i lasterommet. Ein greidde slik om lag 400 tonn
 
per skift,
 med ein arbeidsstokk på kring 18 - 20 mann. 



No greier sju mann på kaien å lasta om lag 400 tonn i timen - maksimum 500 tonn. Frårekna tid for forhaling av skipet, kan ein lasta ein 8000-tonnar p
å
 20 timar. Grundvågsneset er velkjent i kisfarten, som den snøggaste lasteplassen på kysten. 



Havna er god, men noko trong for store skip. Det er staka opp ei renne for farty på opp imot 10 000 tonn dødvekt. Men 2000- ti
l 4000-tonnarar er dei som eignar seg best for Stordø sin last
eplass.




På neset sin sørvestlegaste pynt er det bygt ein kai,med lagerskur, for anløp av rutebåtar og mindre frakteskuter. I krigstida vart det bygt nytt matrom og formannskontor. Og i 1955 vart det sett opp ein bygning med dusj, og med vaske- og tørkerom for kaiarbeidarane.




























VASSKRAFTANLEGGET PÅ BØRTVEIT




Børtveit kraftanlegg ligg ved sjøen på austsida av Stord, ut til Langenuen. 



Etter fyrste utbygging var det i kraftstasjonen installert ein Pelton-
turbin Vorth 1100 hk - generator 840 kVA - 3150 V, og transformator 1000 kVA 3150/21 000 V. Ei kraftline 20 kV - 14 km lang, fører fram til gruveområdet. Den utrekna ytinga var 219 døger
-
kW, motsvarande 1,9 millionar kilowattimar i året, og gruva sin dåverande trong var på 1,3 millionar kilowattimar i 
åre
t, med ei makslast på 620 kilowatt.
 



Frå kraftstasjonen går det ein 1030 meter lang røyrleidning
, opp i om lag 350 meters høgd, til fordelingsbassenget. Derifrå er det ein tunnel 540 meter inn til Svartavatnet, som er hovudmagasinet, og ligg under den 724 meter 
høge Kattnakken. Ved ein fyllingsdam av jord og stein, med kjerne av betong, , var Svartavatn heva om lag tre meter, og senk
a 10 meter, og utgjorde eit magasin på 600 000 kubikkmeter, med eit nedslags
felt på 1,63 kvadratkilometer. Årsnedbøren er i snitt 2700 millimeter.



Etter kvart er så Børtveit bygt ut til sin fulle kapasitet. 



Ein byrja den vidare utbygginga med å leggja nokre små kanalar, for å auka nedslagsfeltet, bygde på Svartavatnsdammen tre meter, eit arbeid som var ferdig i 1928, og endå fire meter, ferdig i 1933. Ein måtte då samstundes byggja ein ny dam lengre aust i vatnet. Denne vart mura, og her er overløpet lagt, det som tidlegare var i jorddammen. 



Ein hadde med det fått 20 meters regulering i Svartavatn, opp til kote 363,25 - med eit magasin på 1,53 millionar kubikkmeter. 



Som framhald av ein kanal frå Svartavatn til Nipalia, vart det skote ein 700 m lang tunnel, fram til Strupen i Børtveitelva, der det vart bygt ein inntaksdam, som var ferdig i 1938.



Same året var
 det arbeid i røyrgata for røyrleidning nr. 2, og utviding av kraftstasjonen med eit nytt aggregat - ein Siemens-generator på 2400 hk - 7500 omdreiingar per minutt, frå 325 meters fall, og med det same òg ein transformator 1600 kVA 3150/20 000 V. Dette anlegget stod ferdig
, og vart 
sett
 i
 drift, i april 1939, det er heilautomatisk, og vert styrt av ein maskinmeister med assistent.



Den gamle 1100 hk-turbinen var tidlegare ombygt for ein effekt på 1
400 hk, av di den gamle generatoren utan vanskar greier 1000 kW. Kraftstasjo
n
en
 kan difor ta ei belasting på opp mot 2200 kW.



I 1940-1944 vart det vidare bygt ein dam i Stemmevatn i Tjødnadalen, som med si 12 meters reguleringshøgd gjev eit 415 000 kubikkmeters magasin. Samstundes vart Litle Tjødnavatn, som har avløp til Stemmevatn, senka ved hjelp av ein stutt tappetunnel med lukearrangement.



Ein har slik no ein samla magasinkapasitet på om lag to millionar kubikkmeter, og eit nedslagsfelt på 4,252 kvadratkilometer. No gjev anlegget, i eit middels nedbør-år, om lag 7,1 millionar kilowattimar. 



Men med det er òg moglegheitane i dette vesle vassdraget utnytta. Det er det einaste på Stord som gruvene har fått høve til å byggja ut. Likevel ligg framleis langt gunstigare kjelder unytta.



Stordø Kisgruber sin trong for kraft
,
 er i da
g på nær ni millionar kilowattimar i året, ein trong Børtveit-anlegget ikkje kan dekkja - og maskinkapasiteten er så vidt 
han held.



Stordø Kisgruber har òg etter at Børtveit kom inn, måtta oppretthalda
, og seina
re byggja om og utvida dampkraftsentralen, for å sikra seg
 
reservekraft og tilskotskraft. I tillegg har gruvene dei siste fem åra
 (frå 1952) 
 fått kraft
 frå Stord kommunale elektrisitetsverk - særleg frå Vatna kraftanlegg
,
 på om lag 300 hk, som gruvene leigde. Men gruvene har òg
, no og då, kunna levera kraft andre vegen, til Stord kommune.












I 1954 kom Sunnhordland Kraftlag inn med ein sekundærstasjon på gruveområdet, tilknytta Børtveit si 20 kV-line
, og i samkjøring med Børtveit. Sunnhordland Kraftlag har
,
 med det
,
 til no
 kunna levera gruvene den naudsynte tilskotskrafta, samstundes so ein
, ved samkjøring, utvekslar kraft på ein føremålstenleg måte.



Det er svært truleg at Sunnhordland Kraftlag i framtida vil kunna levera gruvene den krafta ein treng, ved sida av krafta frå Børtveit. I så fall vil ein kunna sløyfa dampsentralanlegget, som, med si periodiske og 
av natur høgst 
mellombelse
 drift,
 er ei svært dyr kraftkjelde.

















































































































GRUVEFOLKET OG BØNDENE



Av Severin Eskeland




Stort set gjekk det godt millom gruvefolket og bygdefolket. Sume bygdemenn tok arbeid ved gruvone frå fyrste stund, då likevel ikkje sers mange. Dei vilde no heller arbeida på skipsvervane
, enn «under jordi». Skipsbygg er ein 
nærings
veg
 med lange tradisjonar attyver i tida. På Leirvik var skipsverv, og i Sagvåg var ein av dei største i Sunnhordland. Den er der enno (1957), og fleire kom til der. 



Men ein må nok segj
a at bygdefolket og «gruveslusken» hadde lite med kvarandre å gjera. Gruvefolket heldt seg helst utafor alt stell og styre i bygdi, heilt fram til 1918. På den tid hadde gruvearbeidarane skipa sine politiske lag, og 
A
rbeidar- 
og småbrukarpartiet fekk fem mann i heradstyret, (kommunestyret), millom deim tre frå gruvone. I 1923 kom 
A
rbeidarpartiet,
 som då gjekk i eitt med Kommunistpartiet, og det kom stor fart i agitasjonen, og i arbeid for å koma med i alle kommunale styre. 



Dei hadde nokre førarar som arbeidde med ihuge
, og stor dugleik,
 og vann seg etter kvart både vyrdnad og godhug, meir og meir etter kvart. Det var Andreas Rekve, Knut Huseth og Hans Jæger. Då Arbeidarpartiet og Kommunistpartiet skilde lag, vart den fyrste førar for 
k
ommunist
partiet
, og den andre for Arbeidarpartiet på Stord.
 
Re
kve 
er
 av vossaslekt,
 og ber eit velkjent vossanamn. Sjølv er han frå Lofoten, og kom h
er
 til Stord i 1917,
 frå gruvone i Sør-Varanger. 

Huseth
, frå Dovre i Gudbrandsdalen, kom frå gruvone i Folldal i 1913, samstundes med direktør Nielsen, som òg kom derifrå. I slutten av 1920-åri kom dei med i kommunalt arbeid. Rekve gjekk vegen gjenom fatigstyret, Huseth kom med både i skule- og heradstyre med ein gong, i 1928. 



Dei dulde ikkje for meiningane sine, men gjekk kvast på, i strid for sitt syn
,
 og sine saker.
 Me «borgarlege» som laut stå for åtaki deira, tykte nok stundom dei kunde vera hosta harde i ord. Men dei var både klårtenkte og vel skorne for tungebandet, og alle fekk ei kjensle av at dei vilde det beste. Den kjensla voks di lenger ein var i lag med deim, og lærde deim å kjenna. Eg kan her tala av røynsle, for eg arbeidde saman med deim i formannskapet i mange år. Og då krigen kom (andre verdskrigen), og okkupas
jonen
, då vart samarbeidet ikkje berre godt, men hja
rteleg.
 Huseth gjekk ut or kommunalt arbeid ved sis
te heradsval (1955), Rekve er 
«
still going strong».  


Eg er ikkje i tvil om at desse to har gjort mest til å sveisa gruvefolk og bygdefolk saman til eitt: alle er stordabuar. Fleire av funksjonærane ved gruvone har òg gjort sitt til denne voksteren, ja, mange. Ingeniør Brodtkorb synte stor ihuge i dei åri han var med i heradstyret, og i krigsåri hende det ikkje sjeldan at direktør 
Ni
elsen 
baud formannskapet til samråding og samarbeid om spørsmål som då kravde si løysing.  Elles kan eg nemna ingeniør Lyshaug og kontorsjef Steffensen, dei har òg på ymse måtar samarbeidt godt med bygdefolket, og gått med i gode tiltak. Og eg kunde visst nemna mange til. 



Ordet «slusk» er gløymt, det er 
lenge sidan det har vore bruka om gruvefolket, her på Stord.



Eit stort steg på vegen til samkjensle og sameining vart teke med avgjerdi om å gå yver til nynorsk i skulen på Litlabø, det var visst i slutten av 1920-åri.
 
 
 




































VARALDSØY GRUVER






Varaldsøy gruver, som ikkje har vore i drift i dei siste 70 år, vart i 1952 kjøpt av A/S Stordø Kisgruber. Funnet vart gjort i 1866, då Valahei-førekomstane vart oppdaga, og nokre år seinare ein førekomst nr. 2, som fekk namnet «Nygruben». Begge ligg i leirskifer med aust-vestleg strøk, praktisk talt på line med Gravdal og den gamle Ølve-gruva
, på fastlandet vestafor. Begge førekomstane ligg nær Øyarhamn, på Varaldsøy sitt nordaustre hjørne. Valaheia er to km, og Nygruben 2,7 km derifrå. Ein bilveg fører frå den gode hamna
,
 og fram til Valaheia.



 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 


Valaheia vart kjøpt av eit engelsk selskap, som straks gjekk i gang med oppfaring og anlegg. alt i 1867 var feltet oppfare i 57 meters lengd, 62 mann var i arbeid der, under ein tidlegare engelsk misjonær, mr. Barrat, som heile tida styrte gruva, til ho vart lagt ned i 1888. Fyrste året vart det skipa om lag 3200 tonn stykk-kis, frå 1869 til 1875 vart det årleg produsert om lag 12 000 tonn, og i dei siste åra om lag 5 000 tonn
.



 



To år etter driftsstoppen vart førekomsten muta av eit svensk selskap, men drift vart det likevel ikkje.




I 1909 kjøpte bergingeniør Chr. A. Münster (same mann som me har høyrt om frå Stordø) begge førekomstane. Han lensa Valaheia, og undersøkte malmleiet sitt framhald mot djupet frå såle 7, og 85 meter vidare nedover. 



I Nygruben var det
,
 i Barrats tid
, drive ei strosse, 60 m lang, to meter brei og om lag to meter høg, den gav om lag 300 tonn stykk-kis, av høgare gehalt enn Valaheia sin kis. Men meir enn denne strossa i Nygruben si auslege utkiling
,
 vart det ikkje teke ut.
 Då Münster tok over, vart strossa reinska opp, og Nygrubegangen vart grundig undersøkt med 12 røsker, over ei lengd på om lag 300 meter. I året 1910 vart det òg drive ein synk om lag 25 meter under stollnivået, for undersøking. 



Våren 1914 vart gruvene selt til eit utalandsk selskap, men kjøpesummen var ikkje utbetalt då fyrste verdskrigen braut ut, og i panikken som oppsto dei fyrste dagane, braut kjøparen kontrakten.



Sidan vart gruvene liggjande nærast gløymt, til A/S Stordø Kisgruber kjøpte dei. Stordø har, i alle fall til no (1957), sett på Varaldsøy-førekomstane som ein reserve. Det er i nivå 190 i Valaheia drive inn ein stoll, Vatjernstollen, om lag 800 m lang, fram til førekomstane, og malmen er akkurat no oppfart om lag 140 meter mot aust med feltort. Den gamle gruva er lensa, og ved Vatjernstollen er det ført opp eit velferdshus med kontor, smie og kompressoranlegg. Nede ved sjøen er det bygt ein ungkarsheim, garasje, funksjonærbustad og lagerhus, liksom det er gjort ein del arbeid på veg og kaianlegg. Det er ført fram telefon og kraftline til staden, og ein kompressor er sett opp i nærleiken av kaien. 



Ved Nygruben er det i 1956-1957 gjort noko diamantboring i feltet, men elles er det ikkje gjort noko 
nemnande av 
ar
beid der.



Malmen i Valaheia er svovelkis, med litt koparkis. Kisen err lagdelt og stripete. Strøket er aust-vest, med fall mot sør. Valaheia er eigentleg tre ulike kisgangar, midtgangen, ein heng-gang og ein ligg-gang, som kvar ligg i om lag 14 meters avstand ifrå hovudgangen. Ei
n reknar med at ligg-gangen er fattig, og 
ikkje er drivverdig.



I Nygruben er strøket aust-vest, og fallet er nær loddrett. Malmen er svovelkis, med noko sinkblende
,
 og litt koparkis.







 






 
 
 






 
 
 
 
 
 
 
 
 
                                                                        



